
اینجه صنعتین ان گئنیش یاییلمیش نوع‌لاریندان بیری رقص صنعتیدیر. بوتون خالق‌لارین مدنیت اینجی‌سی اولان رقص صنعتی قدیم تاریخه مالیك اولموش، عصرلرله یاشامیش، انكشاف ائتمیش و انسانلارین اجتماعی حیات طرزینین، ایسته‌تیك دوقونون آیریلماز حصه‌سینه چئوریلمیشدیر. بو ایسه گؤزه‌للیك، اینجه‌لیك، حیات سئوه‌رلیك، سئوینج، خالق عادت ـ عنعنه‌لرینه صادقلیك دئمك‌دیر.

بؤیوك تاریخه مالیك اولان آذربایجان خالقی اؤز شاعیرلری، رسام‌لاری، خالق صنعتكارلاری، موسیقی‌چی‌لری و اینجه صنعت خادم‌لری ایله بوتون دونیادا تانینمیش، اونلارین یاراتدیق‌لاری اؤلمه‌ز صنعت نمونه‌لری ابدی‌لشه‌رك عصرلرین ائنیشلی ـ یوخوشلو یوللاریندان شرفله كئچمیشدیر. خالق موسیقی‌چی‌لرینین یاراتدیق‌لاری دؤیوش روحلو، عظمت‌لی، ذوق اوخشایان، لیریك، خالقین ایستك و آرزولارینی ایفاده ائده‌ن موسیقی‌لر نسل‌لردن نسل‌لره كئچه‌ره‌ك خالق روحونو اوخشایان گؤزه‌ل چالارلارلا داهادا زنگینلشمیشدیر. رقص‌لر بلاواسطه خالق موسیقی‌سی زمینینده یارانمیش و انكشاف ائتمیشدیر. عصرلرین سیناغیندان كئچمیش آذربایجان خالق رقص‌لری دائماً انكشاف‌دا اولموش، اؤز معنا و وسعتینی، فورما و مضمونونو و ده‌ییشمیش طراوت‌لنمیشدیر.

آذربایجان توپراغلاریندا ائله بیر یئر تاپیلمازكی، اورادا خالق رقص‌لریمیز سئویلمه‌سین. خالق شنلیكلرینی، توی مراسیملرینی، بایراملاری رقص‌سیز تصور ائتمك ممكن دئییلدیر. خوش آوازلی، اویناق ریتملی رقص‌لریمیزی خالق سئویر، اونو سئوینج، خوشبخت‌لیك رمزی كیمی یاشادیر. آذربایجان رقص صنعتی معنالی، تأثیرلی، انسان امه‌یینی اوخشایان و قهرمانلیغی ترنّم ائده‌ن رقص‌لرله زنگیندیر. طبیعتاً شن و احساسلی خالقیمیز یاراتدیغی ماهنی، رقص و اویونلاردا حیات عشقی‌ایله، سعادته اینام، ایشیق‌لی گله‌جگه اومودلا فرق‌لنمیش تاریخ بویو سایسیزـ حسابسیز گؤزه‌ل ماهنی و رقص هاوالاری یاراتمیش و ایندی‌ده یارادیر.

1920ـ اینجی ایلین باهاری آذربایجان خالقینین ترقی و انكشافی اوچون گئنیش امكانلار یارادیر. پارتیا و دولتین قایغی‌سی نتیجه‌سینده آذربایجان اینجه صنعتینده‌كی جانلانما بوتون ساحه‌لرده موفقیت‌له نتیجه‌لندی. آرتیق آذربایجان رقص صنعتی رئالیست استقامتده انكشاف‌‌دا تشكل تاپمیشدیر. اوزئییر حاجی بیگوفون تشبوثو ایله 1936ـ اینجی ایلده آذربایجان ماهنی و رقص آنسامبولی یارادیلدی. یارادیجی جمع تئزـ تئز آذربایجانین رایونلارینا گئده‌رك رقص ماتئریالاری توپلادی و بو اساسدا معین رقص‌لر میئدانا گلدی. آنسامبولین ایفاسینداكی رقص‌لری تماشاچیلار بویؤك رغبت‌له قارشیلادیلار. خالق رقصلرینه بؤیوك محبتین نتیجه‌سینده كلوپ و مدنیت سارایلاریندا اؤزـ فعالیت رقص، درنكلری یاراتدیلار. البته، ملی رقصلری بیلمه‌دن یئنی رقص قورولوشلارینی یاراتماق ممكن دئییلدی، ملی رقص‌لرین یاراندیغی، انكشافی، برقرار اولدوغو و تشكلو باره‌ده معلوماتلار یوخ درجه‌سینده‌ایدی. چونكی بو باره‌ده اطرافلی منبع‌لر یوخ‌ایدی. رقص‌لر حقینده معلوماتا معین عصرلر آذربایجاندا اولموش سیاح و تاریخ‌چی‌لرین، شاعیر و رساملارین یازیلاریندا و مینیاتور رقص‧لرینده كاست گلمر‌ ممكن‌دیر.

رقص تاریخیمیزی اؤیره‌نمك اوچون‌ایسه بو آزلیق تشكیل ائدیری. بو مسئله‌نین جدی و هر طرفلی تدقیقاتی واجیب‌ایدی. دؤزدور، بو ساحه‌ده ایلك آتدیمی س.‌س.‌ر خالق آرتیستی «ق. الماس‌زاده» آتاراق فلكلور رقص‌لری اساسیندا «آذربایجان خالق رقص‌لری» (1959) آدلی كتابینی چاپدان بوراخمیشدیر. ایندیه قده‌ر بو كتاب پئشه‌كار و اؤز فعالیت رقص قوروپلاری اوچون واحد بیر منبع ساییلیردیر. شرفلی و مسئول بیر مسئله‌نی قارشی‌سینا مقصد قویان صنعت شناسلیق نامزدی، دوسئنت «كمال حسنوف» اوزون ایللر تدقیقات آپارمیش، ملی خالق رقص‌لری‌میزین تاریخی‌نی، یارانما منبع‌لرینی آراشدیریب اؤیره‌نمه‌یه چالیشمیش، رسپوبلیكامیزین رایونلارینی زونالارلا گزمیش، قدیم رقص هاوالارینی، اویون هاوالارینی دینیه‌میش دلیاریمیزین قوجامان ساكینلری‌ایله صحبت‌ ائتمیشدیر. بو قونودا او «م، ا، علی‌اوف» آدینا آذربایجان دولت اینجه صنعت انستیتوتونون طلبه هیأتینین اشتراكی‌ایله رسپوبلیكا تلویزیاسی‌ایله واخت آشیری چیخیش ائدیر. گئنیش تماشاچی كوتله‌سی گؤستریلن فلكلور رقص‌لریمیزی ایزله‌یره‌ك آلقیشلاییر.

مؤلیفین آپاردیغی تدقیقات ایشی «قدیم آذربایجان رقص‌لری» آدلی كتابیندا آردیجیللیقلا قلمه آلینمیشدیر. قدیم آذربایجان رقص‌لری‌نین یارانماسی، اونلارین موسیقی مشایعتی، ایفاچی‌لیق مهارتی حاققیندا معلومات وئره‌ن بو كتاب تقدیره لایق حساب ائدیله بیلر.
تدقیقات‌چی كتابیندا قدیم آذربایجان خالق رقص‌لرینی
 جانلاندیرماغا موفق اولموش، اونلارین ایضاحی و اجرا طرزینی آیدین ایشیقلاندیرمیشدیر.

كیتابدان پئشه‌كار بالتCمئیستئرلر، اؤز فعالیت رقص رهبرلری و آذربایجان فلكلور رقص‌لری هوسكارلاری استفاده ائده بیله‌رلر.

«رئداكتوردان»

«آذربایجان خالق رقص‌لرینین انكشافی تاریخینده‌ن»

آذربایجاندا یاشامیش خالق‌لارین ابتدایی ـ ایلكین رقص فورمالارینین مئیدانا چیخدیغی ـ یاراندیغی یئر رسپوبلیكانین جنوب رایونلاری حساب ائدیله بیلر. عالیم‌لر باكی‌نین یاخین‌لیغیندا قوبوستاندا قدیم رقص‌لردن خبر وئره‌ن قایا تصویرلرینی رقص ائده‌ن فیگورلاری آشكارا چیخارمیشلار. اوزاق كئچمیش رسامی بو رسم تصویرینی تقریباً سگگیز ـ اون مین ایل بوندان اول یاراتمیشدیر.

سؤز یوخ‌كی، قدیم دؤورون رقص‌لری یالنیز مراسیم خارصیت‌لی رقص‌لر اولموشدور. رقص هئچ‌ده تماشا ائدیلمك اوچون دئییل‌دی، عكسینه معین بیر مراسیمین واجیب عنصری كیمی لازیم‌ گلیردیر. او واختلار رقاص‌لار و تماشاچی‌لار بؤلگوسوده یوخ‌ایدی. اووون، دؤیوشون اوغورلو اولماسینی آرزولایان، اووسونا، طلسمه آرخالانان، آللاهلارینا و فوق‌الطبیعی قوه‌لره آند وئرمه‌ك ایسته‌ین هر بیر كس اؤزونون بو مناسبتینی رقصینده ایفاده ائده‌ردی.

اوزاق كئچمیشده آدام‌لار گونشه و آیا، كوله‌یه و اودا، آغاجلارا و سویا، مقدس ساییلان مختلف حئیوانلارا ستایش ائده‌ردیلر. اونلارین شرفینه تعظیم عبادت‌لری و مراسیم رقص‌لری اجرا ائده‌ردیلر. طبیعی دیركی، بو رقص‌لرین تركیب عنصرلری ممكن قده‌ر طبیعت حادثه‌سینی، ستایش ائتدیكلری حئیوانا خاص اولان حركتی تصویر ائده‌ردی. اودا، آتشه پرستش دونیانین بیر چوخ یئرینده گئنیش یاییلمیشدی، لاكین، بو پرستش‌كارلیق شرق عالمینده، او جمله‌ده‌ن آذربایجاندا داها گئنیش اینكشاف ائتمیشدی. مختلف عادت ـ عنعنه‌لر و رقص‌لر اودا حصر ائدیله‌ردی. تونقاللار یاندیریلار، مراسیم ماهنی‌لاری و رقص‌لری اجرا اولوناردی. 

آتش‌پرست‌لیك، معلوم اولدوغو كیمی، آذربایجاندا اوزون عصرلر بویو حكم سورموشدور. اود، ابتدایی دؤورون انسانی اوچون بوتون واهمه‌لری محو ائتمیش، اونا ایستیلیك، داها دادلی و مختلف قیدالار وئرمیش، وحشی حئیوانلاردان قوروموشدو. 

اودون گوجونه اینانان آداملار تونقاللار اطرافیندا رقص ائدیر. اوستونده‌ن توللاناردیلار. اونلار حؤكماً دسته دسته، یعنی قوروپ حالیندا اودون اطرافیندا دؤوره وورار، یادا یاریم دؤوره قوروب جلد ـ جلد هرلنه‌ردیلر.

او دؤورلرده‌كی رقص‌لر هله صنعت اوستالیغی دئییل‌دی. اونلار خیلی سونرالار، تدریجاً اؤز دینی مراسیم‌ خاصیتینی و عبادت منظره‌سینی ده‌ییشه‌رك، صنعت طرزینه دوشدو. بو ده‌ییشمه سوره‌جی چوخ اوزون سوره‌ن و اولدوقجا مركب، هم‌ده، سون درجه نسبی بیر سوره‌ج اولدو. بئله‌كی، بیزیم گونله‌ره قده‌ر گلیب چیخان، سایجا آزدا اولسا هله دینی مراسیم‌لیك فورماسینی آیدین ایفاده ائده‌ن رقص‌لر قالمیشدیر. «قودو»، «سمنی»، «گلین آتلاندی» و سایر رقص‌لر بونا میثال اولا بیله‌ر. رقص داها سونرا اؤز مراسیم‌لیك فورماسینی قیسماً ایتیره‌ره‌ك تماشایا، ایله‌ندیریجی مشغولیته چئوریلدی، لاكین یئنه‌ده صنعت اولمادی. او یالنیز خالق پئشه‌كار و پئشه‌كار رقص متخصص‌لرینین مئیدانا چیخماسی‌ایله علاقه‌دا‌ر اولاراق بیر صنعت كیمی فورمالاشماغا باشلادی.

رقص‌لر معناجا گئتدیكجه داهادا معین‌لشدی. اونلار اود، اوو كیمی عمومی‌لشدیریلمیش مفهوملارا حصر ائدیلمیردی، داها معین و ییغجام اولموشدو. بو رقص‌لرده داها معین معیشت و یا امه‌ك پروسئسلرینین تصویری اؤزون گؤستریردی.

آذربایجان خالقی همیشه شن طبیعت‌لی اولدوغونا گؤره اونون رقص‌لرینه، ائل اویونلارینا و ایله‌نجه‌لرینه خاص اولان عنصرلر داها چوخ قوووشوردی. اونلار اوپتیمیزله، یومورلا، پانتومیما اپیزودلاری‌ایله زنگین اولماقلا یاناشی، هم‌ده آهنگ‌دار و ایفاده‌لی ایدی. بو علامتلر خصوصاً قادین رقص‌لرینده، اؤزونو داها الوان و تأثیرلی گؤستریردی.

آذربایجان مدنیتی لاپ قدیمده‌ن بری اونون حدودلاریندان چوخ ـ چوخ اوزاقلاردا یاییلیر، رغبتله قارشیلانیردی.

آذربایجانین ان یاخشی مغنی و رقاص‌لاری «ایران، تركیه، عرب حكمدارلارینین، هابئله آذربایجان توپراغیندان اودلا، قیلینج‌لا كئچمیش باشقا حكمدارلارین سرای‌لارینا دعوت اولونار، یادا اونلار طرفیندن اسیر آلیناردی. اؤز نؤبه‌سینده خالق اینجه صنعت اوستالاری یاخیندان علاقه‌ده اولدوقلاری، راست‌لاشدیقلاری خالق‌لارین فلكلورونو اؤیره‌نمكله اؤز یارادیجیلیق مهارتین زنگینله‌شدیره‌ردیله‌ر.

بؤیوك آذربایجان شاعیری، نظامی گنجوی، سارای رقص‌لری باره‌ده چوخ یازمیشدیر. یئری گلمیشكن قید ائتمك لازیم‌دیركی، ادبیات‌دا «رقص» سؤزونوده ایلك دفعه نظامی ایشله‌تمیش‌دیر. نظامی اؤز قیمت‌لی سطیرلرینده اویونون نئجه رقصه كئچدییینی تصویر ائدیر. دئمه‌لی، هله قدیم زامان‌لاردان بری‌دیركی، اویون و رقص بیر ـ بیرینه قوووشور، واحید بیر عونواندا بیرله‌شیر. آذربایجان رقص‌لرینده‌ن بیر چوخو بیزیم گونلر‌ده بئله اویون خاصیتی داشیییر. بونا مثال اولاراق «یاللی»، «گولوم ائی»، «جهری بیگیم»، «قیتقیلیدا» كیمی رقص‌لری گؤسترمك اولار.

بیز چوخ واخت ائله دوشونورؤك‌كی، قادین رقصی آنجاق آرام، سوزگون اولور. لاكین نظامی گنجوی بیر رقص‌ده‌ن دانیشاراق اونو اجرا ائده‌ن قادینین آیاق حركتلرینی چنگین سیملری اوزه‌رینده تئز ـ تئز گزیشه‌ن مضرابا بنزه‌دیر. چنگ تار كیمی چالغی آلتیدیر و مضراب اونون سیملری اؤزه‌رینده جلد ـ جلد گزیشیر. آذربایجان قادین رقصینده‌ده آیاقلار بئله جلد حركت ائدیر. گؤرون، شاعیرین بیرجه سطیری نئجه‌ده واجیب معلومات وئره‌ بیله‌ر. بونو بالئت مئیستئرلر اؤز قورولوشلاریندا نظره آلمامیش، آیاق حركتله‌رینین آستا اجراسینی اساس توتموشلار.

آذربایجانین تاریخینده ائله دؤور اولموشدوركی، اونون ولایت‌لرینین بعضی حاكیم‌لری خارجی قصب كارلارا تابع اولدوغوندان سارایلاریندا ایران، تؤرك و عرب مدنیتینی یاییر، همین اؤلكه‌لرده‌ن خواننده‌لر، موسیقی‌چی‌له‌ر و رقاص‌لار دعوت ائدیردیله‌ر. بودا آذربایجاندا رقص صنعتینه اؤز تأثیرینی گؤسترمه‌یه بیلمه‌زدی. او واختلاردا رقاصه‌لر آرا بیر عرب و ایران رقص‌لری ایفا ائده‌ردیله‌ر سارای رقاص‌لاری و رقاصه‌لری داها چوخ بدن حیصه‌لرینی اویناداردیلار. سارای رقصی، اؤز نؤوبه‌سینده خالق رقص‌لرینده بعضی منفی ایزله‌ر بوراخمیش، اونو مختلف طرزلی «سیندیرما» ایله دولدورموشدور. بو باخیمدان بعضی معاصر آذربایجان بالئت‌مئیستئرلرین حاضیرلادیقلاری رقص قورولوشلارینا سینه، چیگین، بود اویناتمانی و دیگر صنعی عنصرلری داخیل ائتمه‌لرینه حق قازاندیرماق اولماز. چونكو بونلار تصادفی، كنار یئرلرده‌ن گلمه حركت‌عنصرلریدیر و اؤز روحونا گؤره آذربایجان رقصینه سون درجه یاددیر.

چوخ واخت دئییرله‌ر ـ قفقاز رقص‌لری و یا شرق رقص‌لری. بو، بیر نوع عمومی ایفاده‌دیر. بئله عمومی آد آلتیندا آذربایجان، گورجو، داغیستان رقص‌لری و دیگر رقص‌لر نظرده توتولور. بو طرزده معین‌لشدیرمه، عمومی‌لشدیرمه تعریفی، مختلف بالئت‌مئیستئرلرین خصوصاً قافقازدان اولمایان بالئت‌مئیسترلرین رقص قورولوشلاری شكلینده مرتب ـ منظم بیر زمینه مالیك اولماسینا باخمایاراق، صنعی تعریفدیر. اصلینده بو فیكیر خالق رقصینین ملی خصوصیتینی یوخا چیخاریر، اونون یاد عنصرلرله دولماسینا شرایط یارادیر. بونا مشهور «لزگینكا» رقصی چوخ اؤزه‌ل بیر مثال اولا بیله‌ر. تكجه داغیستان رقص‌لری دئگیل، عینی زاماندا دیگر رقص‌لر اساسیندا قورولموش بو رقصین شهرتی هامی‌یا معلومدور. «لزگینكا» قافقازین و زاقافقازیانین هر یئرینده چوخ گئنیش یاییلمیش، اؤزوده بو و یا دیگر آد آلتیندا نئجه دئیه‌رلر، وطنداشلیق حقوقی قازانمیشدیر. بلكه‌ده بو رقص تئمپئرامئنتی باخیمیندان قافقاز خالق‌لارینین یاخینلیغی‌ایله علاقه‌داردیر.

رقص‌لر واردیركی، یاراندیغی یئری، وطنی معلومدور. بونونلا بیرلیكده قونشو خالق‌لاردادا گئنیش یاییلمیش، مشهورلاشمیشدیر. بئله اولدوقدا رقص‌لرین نه اوزه‌ل‌لیگی، نه‌ده هاواسی دگیشمیر. آذربایجان رقص‌لری «شالاخو»، «اوزون دره»، «عنابی»، گورجو رقص‌لری «باقدادوری»، «كینتااوری» ارمنی رقص‌لری «اوی ـ نازان»، «وئر ـ وئری» و سایر بونا مثال اولا بیله‌ر.

آذربایجان خالق رقصی‌نین انكشافی زامانی گورجو‌لرین، ارمنی‌لرین، لزگی‌لرین، كوردلرین ملی رقص‌لرینین عنصرلریده سؤز یوخ‌كی، اؤز تأثیرینی گؤسترمیش، اونون تركیبینه، دوزمونه آذربایجان خالق رقصینه خاص اولمایان بیر چوخ حركتلر قوشموشدور. بئله یابانجیلیق عصریمیزین 20-30 اونجو ایللرینده، آذربایجان خالق رقصی‌نین اؤز صحنه فورماسینی آختاردیغی دؤوره تصادف ائدیر. بو بالئت‌مئیستئرلرین ایلك منبع‌لردن، فولكلور مائتریالیندان استفاده ائتمه‌ییب، چوخ واخت «قافقاز» رقص‌لرینین حزین استرادا فورمالارینی اساس گوتوردوك‌لری و سونرادا اونلارا تأثیر‌لی اولسادا، علاوه‌لر قوشوب آذربایجان خالق رقص‌لری آدی‌ایله تماشایا قویدوقلاری ایللرده اولموشدور.

بو دؤورده آذربایجان خالقی‌نین هله اؤز تجربه‌لی بالئتمئیستئرلری یوخ‌ایدی. 20ـ اونجو ایللرده و 30ـ جیHایللرین اولینده فعالیت گؤستره‌ن آذربایجان بالئتمئیستئرلری یئنی مودانین تأثیرینه اویاراق آذربایجان خالق رقص‌لری دئییل، داها چوخ «قافقاز» رقص‌لری حاضیرلاییردیلار.

آذربایجان خالق رقص‌لرینده خالقیمیزا خاص اولمایان چوخلو حركت دوزومله‌رینین كیشی رقصینده جور به جور ساللاغی حركتلرین، بعضاً سون درجه مباحثه‌لی ایتی هرلنمه، فیرلانمالارین تظاهر ائتمه‌سی‌ده بورادان آیدین اولور. بئله عنصرلر، یعنی باشقا خالق‌لارین رقص‌لریندن گلن حركتلر معاصر رقص‌ده ده آز دئیلدیر.
آذربایجان خالقینین معیشت اؤزه‌للیكلی اویون رقص‌لری
آذربایجانلی‌لار رقص ائتمه‌گی سئویرلر. رقص زامانی اونلار تام معناسی‌ایله اؤزلرینی حركتین جانلی ریتمینه، موسیقی‌نین جلب‌ائدیجی شؤوقونه، بدنین اینجه و ایفاده‌لی ظریف‌لیك مهارتینه حصر ائدیرلر. لاكین اویناماغا هوسین و موافق شرایطین اولدوغو تقدیرده همیشه رقص ائتمه‌یه حاضیر اولان بیر چوخ خالقلاردان فرقلی اولاراق، قدیم آذربایجانلیلار، عادتاً، بایرام، طنطنه، تبریك شن‌لیكلرینده یوروش، عنعنه مراسیمی و قوناقلیق مجلیسلرینده رقص ائدیرله‌ر. رقصه تكان وئره‌ن، اونون اوچون مقام یارادان شادلیقلارین و البته، باشلیجاسی تویدور. آذربایجان تویو، دئمك اولاركی، فاصله‌سیز موسیقی، اویون و رقص‌دیر. تویدا كیچیكده‌ن بؤیو‌گه قده‌ر هامی رقص ائدیر. نئچه گون دوام ائتمه‌سینده‌ن آسیلی اولمایاراق، توی گؤنله‌رینده هر كس اویناماغی، رقص ائتمه‌گی اؤزو اوچون بیر شرف حساب ائدیر.

آذربایجانلی‌لار مؤوسومی شن‌لیكلری خصوصی هوسله قارشیلاییرلار. مثلاً لنكراندا باهار چاغی قیزچار شهر كنارینداكی اؤرتولو حیط‌‌‌لرده توپلاشیر و اؤز ماهنی‌لارینین آهنگی‌ایله رقص ائدردیلر. قیزلاردان بیری، رقصین آهنگینی توتاراق، بارماقلاری‌ایله قاوالا چیرتما ووراردی. رقص‌لر عادتاً اویون اؤزه‌للیگی داشییاردی، قیزلاردان بیری آداخلی اوغلانین، دیگری‌ایسه نشانلی قیزین تقلیدین چیخارداردی. قالانلاری اونلارین اطرافیندا رقص ائده‌ر، ال چالار و اوخویاردیلار. «آداخلی اوغلان» كیشی پالتاری گئیه‌ر و «نشانلی‌سینین» اطرافیندا جلد ـ جلد هرله‌نردی.

لنكران رایونوندا بؤیوك شن‌لیك‌لر، گزینتیلر تئز ـ تئز كئچیریله‌ردی.  چوخلاری شن موسیقی‌نین صدالاری آلتیندا فایتونلا شهر بویو سئیره چیخاردی. بو سیاحت، عادتاً چای كناریندا باشاچاتاردی. بورادا آرا وئرمه‌دن موسیقی سسله‌نه‌ر، اوغلانلار رقص ائده‌ر، «نوروزو»، «یئری ـ یئری» «اون دؤرد»، «میرزه‌یی»، «اوزون دره» ، «واغزالی»، اوینایاردیلار. قادین‌لار فایتونلاردا قالار، چارشابین آلتیندان شنلیگه تماشا ائده‌ردیله‌ر.

شكی رایونوندا خصوصی «مئیدان»دا تونقال یاندیرار، فیشنگ آتار رقص ائده‌ردیله‌ر. بئله مئیدانلاردا آنجاق كیشی‌له‌ر شن‌له‌نر، قادین‌لاردا كیمین‌سه حیاطینا ییغیشار، رقص ائده‌ردیله‌ر. باكیدا قادینلار «سمنی» بایرامی كئچیرمك اوچون یاخین قوهوملاریندان و قونشولاریندان بیرینین ائوینه توپلاشار،‌ اؤزلری‌ایله خونچا ـ خونچا شیرنیات گتیره‌ر، ماهنی اوخویار و رقص ائده‌ردیلر.

اوغلانلار ایسه شهرده‌ن كناردا، اساساً یاسامال آدلانان یئرده توپلاشاردیلار. بورادا اونلار اوزون مدت شن‌لنر، ماهنی اوخویار، رقص ائده‌ردیله‌ر.

نخجوان‌دا هر قوناق اؠزوایله رمنی گتیسه‌ر اونو ستولون اوستونه قویار و «سمنی» ماهنی‌سینی اوخویا ـ اوخویا اونون باشینا دولانار، بیر آیاق اوستونده رقص ائده‌ردیله‌ر. سونرادا ماهنی‌لار سس‌له‌نر، دئییب ـ گوله‌ردیلر.

خالق آراسیندا گئنیش یاییلمیش، باهارین گلیشینی تمثیل ائده‌ن «كوسا ـ كوسا»دا ماراقلیدیر. كوسا، اساساً «قایتاغی» رقصی‌نی اوینایاردی. بیرده‌ن یورولوب یئره سریله‌ر، قیش اوزه‌رینده قالبیتی تصویرا‌ئده‌ردی. اونو مشایعت ائده‌نله‌ر اونونلا دانیشماغا باشلار، سوروشاردیلاركی، هارا گئده‌جك، آروادی نئجه‌دیر و بونونلا تماشا بیته‌ردی. سوقاتی ییغدیقدان سونرا كوسا اؤز دوستلاری‌ایله باشقا بیر حیاطا طرف یوللاناردی.

آذربایجان رایونلاریندا ایندی‌ده كوسانین اؤز مزه‌لی تماشالی یئریشینه راست گلمك ممكوندور. كوسا ووزونه داده و یا سولو بویاسی چكیر، صنعی ساققال قویور و قوهوملارین یانینا گئدیر. اونون بیر الینده سوقات ییغماق اوچون توربا، دیگرینده‌ایسه قامچی اولور. او، هئیبت‌لی طرزده قاپینی آچیر و آمانسیز قیشی تصویر ائده‌رك، «من كوسایام» ماهنی‌سینی اوخویور. لاكین ائو صاحب‌لری مهربان، یاخشی آداملاردیر، اونو قوناق ائدیرلر. كوسا رحمه گلیر، یئنه ماهنی اوخویور، قوهوم‌لاردان بیرینین اویناماسینی خواهش ائدیر. آخیردا اؤزوده رقص ائدیر. سونرا شیرنیات سوقاتینی آلیب گئدیر.

«كوسا گلین» تماشاسینداكی صحنه‌لرده «كوسا» تماشاسینا اوخشاییر. بورادا كوسا اؤز اویونداشی‌ایله نشانلی‌سینی تقلید ائده‌ن گلین پالتاری گئیمیش جوان بیر اوغلانلا حیط ـ حیط گزیر. چوخ واخت كندده‌ن ـ كنده گئدیر. گلین كوساایله «اوتانا ـ اواانا» داورانیر، ازیلیب بوزولور، نازلانیر، بو منواللا كوسانین رقصینه همدم اولور.

لئریك رایونونون كندلرینده مشهور «كوساگلین» تماشاسینا ایندیه قده‌ر راست گلمه‌ك ممكون‌دور. «كوسا ـ كوسا»نین كؤتله‌وی یئریش‌لری و رقص‌لری ماهنی‌لارلا مشایعت اولونور. ماهنی‌لارین متن‌لری، اساس اعتباریله بداهتاً سؤیله‌نیلیردی. كوسا و اونون یولداش‌لاری بیر نوع اوخوماغی، اویناماغی، كؤپلئت (قطعه، شعر) دئمه‌گی باجاران آرتیست‌لر ایدی. اونلاری چوخ زامان زورناچی‌لار، ناغاراچی‌لار، آرا بیرده بالابان‌چی‌لار مشایعت ائده‌ردیلر.

اویون تماشاسی و موضوعلو رقص صحنه‌لری آذربایجان رقص فولكلوروندا خصوصی یئر توتور. آذربایجاندا ان گئنیش یاییلمیش اویون تماشالاریندان، یعنی رقص عنصرلرینین اجرا اولوندوغو تماشالاردان بیری ـ گنج ایگیدلر، پهلوانلار تماشاسیدیر. اكثر حاللاردا بو تماشالار اوستو اورتؤلو یئرله‌رده ـ گؤج سیناما یاریش‌لاری اوچون نظرده توتولموش «زورخانا»دا كئچیریله‌ردی. زورخانایا، اساساً، اوغلانلار توپلاشار، بیر ـ بیرینین قارشیسیندا گؤجله‌رینی سینایار، مهارتلرینی ـ مختلف جور آغیر چكیلی اشیالارلا حركت ائتمه تكنیكاسی‌نی نمایش ائتدیره‌ردیلر.

زورخانا اویون تماشالاری داها چوخ «19» عصرین آخیرلاریندا باكی‌دا، گنجه‌ده، شوشادا، شكی و شاماخی‌دا گئنیش یاییلمیش‌دی. باكی‌دا زورخا ایچری شهرده (او واختلار اورادا یئرله‌شن كاروانسارانین یانیندا) قورولاردی. زورخانانین عنصرلری اولان جوانلار منتظم اولاراق بورایا توپلاشار، اویون تماشالاری طرزینده بیر ـ بیریله یاریشاردیلار. بو یاریش‌لاردا نمایش ائتدیریله‌ت باشلیجل تعلیم ارده‌ن بیری ـ كونؤم فورماسیندا اولان، «میل» و یا «توپیوز» آدلانان آغیر چكیلی آغاجلارلا مشق ائتمه‌ك ایدی. اوغلانلار هر الینده بیر توپیوزو قالدیرار و اونلاری آهنگ‌دار طرزده «جنگی» موسیقی‌سینین صداسی و یا ناغارانین چوخ سرعتلی ضربله‌ری آلتیندا باشلاری اوزه‌رینده فیرلردار، سینه‌له‌ری اؤنونده هرله‌ده‌ر، چیگین‌له‌رینه، بؤیورلرینه وورار، یادا توققوشدوراردیلار. ناغاراچی تئمپی دئییش‌دیره‌ر، ایفاچی‌لاری گاه تئز ترپنمه‌یه، حركت‌لری جلدلشدیرمه‌یه، گاهدا بیر وزنده، گئنیش طرزده ال ـ قول اویناتماغا یؤنه‌لده‌ردی. بعضاً توپپوزلارین هر ایكی‌سی بیرده‌ن و یا نووبه‌ایله یوخاری آتیلار و یئنه اویونچونون الینه دوشه‌ردی. بعضاًده داها مهارتلی اوغلانلاردان بیریسی توپپوزو آیاغینین تكایی‌ایله نئرده‌ن یوخاریا آتاردی.

موسیقی‌ایله، دؤوره بویو ریتمیك آتدیملارلا اوزلاشان بو حركتلر تكجه ایدمان تماشاسی دئییل، هم‌ده رقص دوزومودور. زورخانا تماشالاریندا، یوخاریدا تصویر ائتدیگیمیز توپپوز اویناتما تعلیمینده‌ن باشقا، هم توپپوزلا، هم‌ده اونسوز رقص ائتودلاری سلسله‌سینه‌ده بؤیوك یئر وئریلیردی. زورخانا اشتراك‌چی‌لاری تكجه میل و یا توپپوزلا دئییل، هم‌ده آغیر زنجیرلرله، داشلارلا اویون گؤستره‌ردیلر. اونلار زنجیر، یادا داشی یاریش طرزینده باشی اوزه‌رینده‌ن باجاردیغی قده‌ر یوخاریا قالدیرار و یا ممكن قده‌ر اوزاغا توللاردیلار. بو اویون تماشالاریندا استفاده اولونان اساس آلت‌لرده‌ن بیری‌ده آغیر دمیر زنجیرده‌ن دوزه‌لمیش، هم‌ده چوخ واخت خیردا ـ خیردا زینقروولارلا بزه‌دیلمیش «یای اشپی» اولان پولاد كمان‌ایدی. اویون گؤستره‌ن جوان اونو یوخارییا آتیب ـ توتاراق، گاه باشی اوزه‌رینده تئز ـ تئز اسدیریر، گاهدا ساغا ـ سولا اه‌ییله‌ره‌ك آهنگ‌دار طرزده، موسیقیه اویغون سسله‌ندیریردی. زورخانا كیمی گولش تماشالاری دا زورنادا، ناغارادا، قوشاناغارادا ایفا اولونان عظمت‌لی موسیقی‌نین گور صدالاری ایله مشایعت اولوناردی. بو صدالار رنگارنگ جنگی‌لرین ـ طنطنه‌لی، جلد و یا عكسینه، آرام ریتملی حزین وزنلی جنگی‌لرین صدالاری ایدی. شكی‌ده لاپ قدیمده‌ن «كوراوغلونون قایتارماسی»، «میصری»، «كوراوغلونون باغیری» اوینانیلاردی. لنكراندا گولش تماشالاری «پهلوانی» موسیقی‌سی‌كیمی گرگین مئلودیا آلتیندا كئچه‌ردی.

شكی‌ده چوخ واخت گولشین اؤزوایله اونون تقلیدی حركتلری آیری ـ آیری واخت‌لاردا گؤستریلردی. مثلاً تویدا گوندوز «كوراوغلونون قایتارماسی» موسیقی‌سی آلتیندا پهلوانلار گوله‌شه‌ر، آخشام ایسه گولشه مخصوص ال ـ قول، بدن حركتلری نمایش ائتدیره‌ر‌دیلر. بو تقلیدی ال ـ قول، بدن حركتلری زامانی آرادا حكماً «زوتی ـ زوتی» یاللی‌سینی اویناردیلار. شكی‌ده چوخ واخت بوتون بو ال ـ قول، بدن حركتلرینین نمایشی تكجه «زوتی ـ زوتی» یاللی‌سیندان عبارت اولار، عینی زاماندا، بیر تماشا كیمی هم رقص،‌ هم ده گوج و مهارت یاریشی ساییلاردی. بونا گؤره‌ده شكی‌لی‌لر زورخانایا چوخ واخت «زوتی ـ زوتی» و «زنجیر تاخماق» دئییرله‌ر، بو رقص‌ده و یاریش‌دا، واجیب حساب ائدیله‌ن اویون آلت‌لری ـ توپپوزلار و زنجیرلی دمیر كمان‌ایدی.

اویون تماشاسیندا گولشی قورتاراندان سونرا رقص‌لر باشلانیردی. بوتون اشتراك‌چی‌لار ،وشا ـ قسشا هر كو اؤز رقیبی‌ایله، سئودیكلری موسیقی‌سینین ترانه‌سی آلتیندا رقص ائدیردیله‌ر. بیر ـ بیرینه بؤیوك دقت، مهربانلیق طرزینده كئچن بو رقص اونلار اوچون شادلیق، سئوینج رقصی‌دیر. بونونلا یاریشانلار ایفاده ائتمك ایسته‌ییرله‌ركی، رقیب كیمی گوله‌شیب، دوست كیمی رقص ائده‌رله‌ر. بیرینجی قوشانین رقصینده‌ن سونرا ایكی‌نجی قوشا رقیب گوله‌شیر، هم‌ده رقص ائدیر. اویون تماشاسی تا آخیرا دك بو مینواللا دوام ائدیر. 

پئشه‌كار رقاص‌لار وهوس‌كار رقاص‌لار
بیز انقلابا قده‌ركی پئشه‌كار آذربایجان رقصینده‌ن دانیشاركن، ایلك نؤوبه‌ده، سارای رقاص‌لاری و رقاصه‌لرینین اینجه صنعت ساحه‌سینده‌كی باجاریق‌لارینی قید ائتمه‌لی‌ییك.

اونلارین یارادیجیلیق تاریخی زنگین اولمامیش‌دیر. قدیم آذربایجانین مخرلف یئرلتینده مسكن سالمیش اعیانلارین سارای‌لارینداكی پئشه‌كار رقاص‌لار (البته، معین حصه‌سی استثنا اولونماقلا) آذربایجان خالقی‌نین رقص مدنیتینی قطعاً تمثیل ائده‌ بیلمه‌زدیله‌ر. مختلف محاربه‌له‌رده اسیر آلینمیش حاكیم طبقه‌لره بیر تحفه‌كیمی گؤنده‌ریلمیش و یا پوللا آلینمیش قیزلار یالنیز منصوب اولدوقلاری خالق‌لارین رقص صنعتینی، قافقاز، زاقافقازیا، اورتا آسیا، ایران، یاخین شرق، هندوستان، عرب اؤلكه‌لری خالق‌لارینین اینجه صنعتینی گؤستره‌بیله‌ردیله‌ر.

بئله یاد اینجه صنعتین آذربایجان‌دا یاییلماسی معین درجه‌ده خالق قادین رقصینه اؤز تأثیرینی گؤسترمیشدی. كناردان گلمه رقص عنصرلری ایندی ایفا اولونان رقصلرده بئله دویولور. ایلیچ رایونونون كندلرینده قادینلار بو یاخین واختلارا قده‌ر هله‌ده «گؤبك آتما» آدلی رقصی ایفا ائدیردیلر. رقص‌لری داها گئنیش یاییلمیشدیر. بونلار اوزون ساچلا، قشنگ گئییمده، یاناقلارینا انلیك وورولموش چوخ واخت‌دا قادین لباسیندا رقص ائده‌ن گؤزل اوغلانلارایدی. اونلار مطرف (مطرب) آدلانیردیلار. مطرف‌لر حكمدارلارین سارای‌لاریندا جاذبه‌لی رقص‌لرله، آكروباتیك حوققا‌لارلا قوناقلاری اه‌یله‌ندیره‌ردیلر. اؤز گؤركملی و ایفا طرزی‌ایله داها چوخ جوان قیزلارا اوخشایان بو رقاص‌لارین رئپئرتوارینین ایفاسی تكنیكی جهتدن چوخ مركب، جور به جور حوققابازلیق عنصرلری‌ایله اه‌یله‌نجی‌لی ادالارلا، كومیك پانتومیما ایله زنگین اولان مختلف رقص‌لر تشكیل ائدیردی. 

بئله رقاص‌لاردان چوخو آذربایجانین شهر و كندلرینی دولاشار، یئرلی اهالی طرفینده‌ن شن‌لیك مجلس‌لرینه، توی‌لارا دعوت اولوناردیلار. اونلار بو مجلسلرده اؤز رقص، اویون مهارتلرینی گؤسته‌ره‌ر و عوضینده حق آلاردیلار. رقاصلار اؤز اوستالیقلارینی بعضاً شهر و كند مئیدانلاریندادا نمایش ائتدیره‌ردیلر. بئله‌لیكله دئمك اولاركی، اونلارین آز ـ چوخ‌دا اولسا اؤز ثابیتلشمیش رئپئرتوآری اولموشدور. تأسف‌كی، اونلارین نه رقصلری، نه‌ده بو رقصلری مشایعت ائده‌ن موسیقی، دئمك اولاركی، بیزه گلیب چاتمامیشدیر. بیلدیییمیز یالنیز اودوركی بو رقاصلارین سئویملی رقصلری «میرزایی» ـ «تره‌كمه» همده اونلارین ایفاسی اوچون حاضیرلانمیش «مطربی»، «تامارا»، «ساری مستین ییرتیلسین» كیمی رقصلر اولوب. 

ایللر كئچدیكجه آذربایجاندا رقاصلارین رولی تدریجاً آزالیر، یالنیز دومانلی بیر خاطره‌لر قالیردی.

بیرقایدا اولاراق، توی مجلیسلرینی آپاران موسیقی‌چیلر دسته‌سینده رقاص اولوردو. عادتاً موسیقی‌چی‌لر استعدادلی اوغلان اوشاقلاری سئچر، اونلاری بیر نئچه ایل تجربه‌لی رقاصلارین كؤمه‌گی‌ایله اؤیره‌ده‌ر، رقص اوستالیغینا آلیشدیرار و17-16 یاشا چاتاندا اؤزلری‌ایله تویلارا آپاراردیلار. هر هانسی بیر موسیقی‌چی‌لر گروپو تویا اؤز رقاصینی گتیره‌ردی. بو بیر نوع اؤزونون حاضیر پروقرامی اولان آنسامبل‌ایدی. آنسامبل اؤز پروقرامینی ثابت ساخلار، یالنیز یارانمیش وضعیتده و شرایط‌ده‌ن آسیلی اولاراق جزئی ده‌ییشیكلیكلر ائده‌ردی.

او جهتدنده قید ائتمك لازیمدیركی. انقلابدان اول آذربایجاندا هم كیشی، همده قادین رقاصلار وارایدی. لاكین قادین رقاصه‌لرین چوخو، دئمك اولاركی، جنوبی آذربایجاندان ایدی. مركزی رایون‌لاردا ایسه (آستارادا) قادینلاردان ا‌ن تانیصمیش رقانلار اولوب، لاكین چوخ آز. اونلاردان بیری اولان سونا اؤزو سازدا چالار، اوخویار، و اوینایاردی.

كئچن عصرین 90ـ اینجی ایللرینده شوشادا مشهور تارزن صادیقجان موسیقی آنسامبلی یاراتمیشدی. بو آنسامبلدا مغنی و موسیقیچی‌لرده‌ن علاوه، هم ده ایكی رقاصه چیخیش ائدیردی. اونلارین رئپئرتواریندا هم آذربایجان، هم ده ارمنی و گورجو رقص‌لری واردی. بو آنسامبل دئمك اولاركی، رقاصه‌لرین آرتیست صفتی ایله چیخیش ائتدیكلری ایلك رسمی آنسامبل‌ایدی. آنسامبلین عضولری او دؤورون رنگارنگ، آل ـ الوان ملی گئییمینده چیخیش ائدیر، گؤزه‌ل تاماشا منظره‌سی یارادیر. خوش تأثیر باغیشلاییردی.

رقاصلارین یارادیجیلیغی سون درجه چتین و مركب ایدی. اؤز صنعتلرینین ماهیر اوستاسی اولان بو رقاصلار رقص ائتدیكلری زامان چوخ وانت مختلف اشیاءلاردان ـ چیخیشلارینی چتینلشدیره‌ن استكان ـ پیچاق، قیلینج و سایردن خصوصی باجاریقلا استفاده ائدیردیلر.

اونلارین گئنیش یاییلمیش مشهور رقص‌لریندن بیری «هئیراتی» ایدی. بو رقصی ایفا ائده‌ركن رقاص هر ایكی الینده آغیر و ایتی پیچاق توتاردی. او موسیقینین وزنینه اویغون طرزده بیچاقلاری چارپازلاشدیرار، قوووشدورار، بیلك‌لرینی بیر ـ بیرینه وورار، هم‌ده بو حركت‌لری ممتون قدر اوخ جلد چئده‌ردی. سونرا كوره‌یینی آرخایا، بیچاقلارین تییه‌سی اوزه‌رینه اه‌یردی. باكی‌دا یاشامیش و فعالیت گؤسترمیش رقاص علی حیدر استكانلا «لالایی» اوینایاردی. هر اوووجوندا سوایله دولو بیراستكان توتار، اوچونجو سولو استكانی ایسه آلنینا قویاردی. بو وضعیت‌ده رقص ائده‌ر، كوره‌یی اوسته اوزانار، قارنی اوسته چئوریلر و یئنه كوره‌یی اوسته دوزه‌لره‌ك آیاغا قالخاردی. 

تبریزده‌ن و طالیش داغلاریندا یئرله‌شن كندلرده‌ن لئریك رایونونا دعوت اولونان رقاصلار بئله مركب نومره‌لر گؤستره‌ردیلر. اونلار باشی اوسته دایانار، جور به جور آكروباتیك حركتلر ائده‌ر، قاینار سوایله دولو استكانلار قویولموش نیمچه‌نی اوووجوندا توتاردیلار. بو وضعیت‌ده اه‌ییلر، اوزانار، قالخار، آیاقلاری آرالی حالدا اه‌ییلیب دوداقلاری‌ایله یئرده‌ن یایلیغی قالدیرار و دیگر چتین نومره‌لر ایفا ائده ردیلر. 

مختلف سارای اویونبازلاری و مضحكه‌چی‌لرده خالق رقصینین تاریخینده بؤیوك ایز بوراخمیشلار. بئله‌لرینی خالق آراسیندا دلقك، ظرافاتچی، مزه‌لی آدام و … آدلاندیریردیلار.

اونلاردان اؤز صنعتلری مقابلینده داها چوخ مهارت طلب اولونوردو. اگر رقاصلاردان، اساساً یاخشی رقص ائتمك باجاریغی طلب اولونوردوسا، مضحكه‌چی‌لر هم رقص ائتمه‌گی هم اوخوماغی، هم‌ده معین حالا گؤره و یا مجلیسده اشتراك ائده‌ن معین شخصه حصر اولونموش شعر (اؤزو ده چوخ واخت بداهتاً) دئمه‌گی باجارمالی‌ایدی. اونلار حاضیر جاواب، مزه‌لی دانیشان، عاغیللی اینجه رپلیكا (بیرینین دانیشیغی آراسیندا ائدیلن اعتراض) آتماغی،بایاتی دئمه‌گی، معین بیر شخصی گولمه‌لی و مهربان طرزده تصویر ائتمه‌گی، حیوانلارین تقلیدینی باجاران مضحكه‌چی‌لر ایدی. 

بئله چوخ جهتلی قابلیته مالك اولان آداملار هر شهرده و یا كندده واردی. اونلاردان بعضی‌لری بو ایشله دائمی مشغول اولوردو. اونا گؤره‌ده اونلاری آذربایجانین بیر چوخ رایونلاریندا تانیییر، مختلف یئرلره دعوت ائدیردیلر. بئله مضحكه‌چیلر پئشه‌كار حساب ائدیلیردیلر. دیگرلری ایسه محلی، یئرلی مضحكه‌چی‌لرایدی. اونلار آنجاق اؤز هم‌یئرلیلری آراسیندا شهرت قازانمیشدیلار. 

مضحكه‌چی‌لر خالق اینجه صنعتینی یاخشی بیلیردیر. اونلار عنعنه‌وی مراسم شنلیكلرینین تشكیلاتچیلاری و ا‌ن فعال اشتراكچیلاری ایدی. اوزئییر حاجی‌بیگ اوف اونلاری خالق مضحكه‌چی‌لری آدلاندیرمیشدی. خالق اونلارین ظرافاتلارینا یاخشی‌جا گولور و عین زاماندا مهارتلرینی قیمت‌لندیریردی.

بیز، اؤزلرینی گؤزه‌ل و چتین رقص صنعتینه حصر ائده‌ن، رقصلری اؤزو فیكیرلشیب، اؤزوده ایفا ائده‌ن تصادفی قازانجا محتاج اولان رقاصلاردان دانیشدیق. لاكین صحبت‌یمیزین داها دولغون، داها تام اولماسی اوچون پئشه‌كار رقاصلار حاققیندادا صحبت آچاق.

20ـ نجی عصرین30ـ اونجو ایللرینین اورتالارینا قدر آذربایجان رقاصلارینین پئشه كارلیغی، ییغجام استرادا فورماسی چرچیوه‌سینده قالیردی. مختلف كلوبلارین صحنه‌لرینده اؤز ـ اؤزونه اؤیره‌نمیش ایفاچیلار بیر نئچه معلوم آذربایجان رقصینی نمایش ائتدیریردیلر. بودا اساساً «لئزگینكا» «شولوخو»، «میرزه‌یی» و دیگر رقصلرده‌ن عبارت‌ایدی. 

البته بو رقصلر حقیقی معنادا خالق رقصلری دئییلدیر. بونو آرتیست‌لرین اؤزلری‌ده یاخشی باشا دوشوردولر.

بو آرتیست‌لرده‌ن بیری، مشهور رقاص اشرف صفراوو ـ 1935 اینجی ایلین دئكابریندا استرادا بالت مئیستئری ایی.ایی آرباتووا رقص پئشه‌كار جمع یاراتماق حاققیندا تكلیفله مراجعت ائدیر.ایی. ایی.آرباتوو تكلیفی به‌یه‌نیر و راضیلیغنی بیلدیریر.

چوخ كئچمدی‌كی، ایلك پئشه‌كار آذربایجان خالق رقصی آنسامبلینا قبول اعلان ائدیلدی. اعلانا اساساً گلن 60 نفرده‌ن 16 سی سئچیلدی. اونلاردان علی بابا عبدالله اوو، امینه دیلبازی، لیلا جاوان شیرووا (لیلا بدیربیلی)، حاجی آقایف، اشرف صفراوف، بیوك آقا آتابیگ‌اوف، منور داداش‌اوا، هودزییه ابراهیم اووا، نصیبه طالب اوا، گلرخ وحیداووا و باشقالارینی گؤسترمك اولار. 

آنسامبل تئزلیكله صحنه فعالیتینه باشلادی. آنسامبلین ان اساس آرتیست‌لری خالق رقصینی اؤیره‌نمك مقصدی‌ایله آذربایجانین رایونلارینا گؤندریلدی. كند رقاصلاری اؤز مهارتلرینی هوسله باكیدان گلمیش قوناقلارا گؤستریردیلر. قیسا مدتلی یارادیجیلیق اعزامیتی چوخ یاخشی نتیجه وئردی، خیلی معلومات توپلاندی. 

تأسف‌كی، هیأتده تجربلی صنعت‌شناس اولمادیغیندان تدقیقاتین نتیجه لری قیده آلینمامیشدیر. سفر ایشتراكچیلارینین صحنه‌یه گتیریب چیخاردیقلاری بعضی خالق رقصی عنصرلری ده تدریجاً اؤز خصوصیتی‌نی ایتیردی.

بونا باخمایاراق، پئشه‌كار صحنه‌ده یارادیلمیش اولان ایلك رقصلر ـ «جئیران بالا»، «واغزالی ـ میرزه‌یی»، «عنابی»، «قازاغی»، «انزه‌لی»، «اوزون‌د‌ره»، «تره‌كمه»، «توراجی»، «آلما»، «لاله»، «دسمالی» كیمی رقصلر اوزون ایللر آنسامبلین رئپئرتوارینین اساسینی تشكیل ائتدی. 

1936 اینجی ـ ایل آوریل‌ین 28ـ اینده آذربایجاندا سووئت حاكمیتی قورولماسینین ایل دؤنومونه حصر ائدیلمیش طنطنه‌لی كنسرتده باكیلیلار ایلك دفعه اولاراق پئشه‌كار آرتیست‌لرین ایفاسیندا آذربایجان خالق رقصینه تماشا ائتدیلر. كنسرت چوخ بؤیوك موفقیت‌له كئچدی. بو موفقیت مناسبتیله جمعه آذربایجان دولت رقص آنسامبلی آدی وئریلدی. آذربایجان دولت فیلارمونیاسی آنسامبلین بازاسی اولدو. پئشه‌كار رقصین انكشافیندا بیرینجی رسپوپلیكا خالق یارادیجیلیغی المپیاداسی بؤیوك رول اوینادی. خالق نماینده‌لری ملاحتلی دولغون اوریژینال فولكلور رقصلری گؤستردیلر. همین المپیادا دولت ماهنی و رقص آنسامبلین ایشی اوچون زنگین ماتئریال وئردی. 

«توی»، «بیر باغچانین چیچكلری»، كیمی گؤزه‌ل، تام ووكال ـ رقص كمپوزیسیالاری صحنه‌یه قویولدو. «بیر باغچانین چیچكلری» آدلانان كمپوزیسیادا CCPИ ـ ده یاشایان دیگر خالقلارین رقص‌لرینده‌ن عبارت سویتا یارادیلدی. بو سویتایا آذربایجان، روس، گرجو، ارمنی، اوكراین، اؤزبك، رقص‌لری داخل ائدیلدی. بو ایلك پئشه‌كار جمعین موفقیتی او قدر بؤیوك‌ایدی‌كی، دئمك اولار هر گون كنسرت وئرملی اولوردو. تئزلیكله نخجواندا، استپاناكرتده دولت ماهنی و رقص آنسامبللاری یارلندی.

اؤز فعالیت آنسامبللاریندان بعضی‌لرینه خالق آنسامبلی آدی وئریلدی. بئله آنسامبللار قوساردا، ل. شمیدت آدینا زاوودون مدنیت ائوی نزدینده، آذربایجان دولت طب انیستیتو نزدینده پیونئرلر ساراییندا فعالیت گؤستریردی. ملی رقص دوزوملری اساسیندا قوروجولارین و طب ایشچیلرینین مدنیت ائولرینده «باكیلی»، «جلاله»، «بنؤوشه‌لر»، «باهار ترانه‌لری»، «خزر»، «آذربایجان»،  «بایرام اولسون» و دیگر رقص‌لرده‌ن عبارت اولان بال رقص‌لری سلسله‌سی یارادیلدی. 

1970 اینجی ایلین دئكابریندا باكیدا آذربایجان خالق رقصلرینی گئنیش یایماق مقصدیله یئنه دولت رقص آنسامبلی تشكیل اولوندو. آنسامبلا بؤیوك ایفاچیلار گروپو قبول ائدیلدی. 

خالق رقصلرینین انكشافیندا م.ف. آخوندوف آدینا آذربایجان دولت آكادمیك اوپرا و بالئت تئاترینین فعالیتی‌ده تقدیره لایقدیر. «كوراوغلو»، «واقف»، «نظامی»، «خسرو و شیرین» اوپرالاریندا «قیزقالاسی»، «گولشن»، «یئددی گؤزه‌ل»، «قاراجاقیز»، «شور»، «خزر بال آداسی» و «موغام» بالت‌لرینده آذربایجان خالق رقصی بؤیوك انكشاف تاپمیشدیر.
بو اثرلر سیراسیندا «گولشن» بالتی اؤزونه مخصوص یئرتوتور. بالتین صحنه قورولوشونوCCP خالق آرتیستی قمر الماسزاده وئرمیشدیر. معاصر كندین خوش حیاتیندان بحث ائده‌ن بوتماشادا بالت مئیستئر طرفینده‌ن ماراقلا حاضرلانمیش و صحنه‌لشدیریلمیش زنگین كولوریتلی خالق رقصلری دقتی جلب ائدیر.
آذربایجان رقصی‌نین ایفا طرزی
آذربایجان رقصینده موسیقی تئمپی، یعنی موسیقی سرعتی بؤیوك رول اویناییر. موسیقی‌نین ایفا تئمپی اساساً ایكیدیر ـ آرام و جلد. آرام رقصلریE(«قیتقیګی‌دا»، Dعنابی»، «توراجی»، «اوزون‌د‌ره») بیر قایدا اولاراق قادینلار ایفا ائدیرلر. آرام آهنگلی رقصلری‌ایسه چوخ واخت هم قادینلار، هم‌ده یاشلی كیشیلر ایفا ائدیرلر. بونلارا «شاهسئوه‌نی»، «اوچ بادام بیر قوز»، «میرزه‌یی»، «آبایی»، «قاچ آی بالا» كیمی رقصلری عایید ائتمك‌ اولار.

«قایتاغی»، «شالاخو»، «قازاغی»، «باغدا دوری» كیمی جلد سسله‌نن رقصلرین ایفاسی اؤز جوشغون سرعتی‌ایله مركب مئلودییاسینا گؤره، اساساً، كیشیلره، خصوصاً گنجلره خاصدیر.

لاكین بو هئچ‌ده او دئمك دئییل‌دیركی، بو و دیگر رقصین تئمپی هئچ زامان ده‌ییشمیر. موسیقی‌چیلر، احوال ـ روحیده، تئمپرامئنتده‌ن، ایفاچینین مهارتینده‌ن آسیلی اولاراق بیر چوخ خالق رقصلرینده موسیقی‌نین تئمپی‌نی گاه جلدلشدیریر. گاه‌دا آراملاشدیریرلار. مثلاً «شالاخو» رقصی هم جلد، هم‌ده آرام طرزده ایفا اولونا بیلر. «میرزه‌یی»ایسه آرام و یا بیر قدر جلد ایفا ائتمك ممكون‌دور. 

آذربایجان خالق رقصلری مئلودییاسینین خاراكتئری، حتی سرعتله ایفا اولونان رقصلرده بئله یومشاق، ملایم، حزیندیر، اونلارین موسیقی آهنگینده بیر قدر او سیچراییش یوخدور. لاكین كسكین سیچراییشلی، بیرنوع قیریق ـ قیریق، رابطه‌سیز مئلودییالاردا اولور. «قیتیقلیدا»، «شاهسئوه‌نی» و باشقا رقصلر بونا مثال اولا بیلر.

موسیقی‌نین خاراكتئری بعضاً ایفا اولوندوغو یئرلره اساساً ده‌ییشمیش اولور. مثلاً نخجواندا «تره‌كمه» بیر قدر سورعتله، جلد، حتی‌ جللیكله اویناییرلار. باكیدا و یا قاراباغدا ایسه همین رقص آرام، حزین، وسعتله گئدیر. اونو ایفا ائده‌ن رقاصه، ائله بیل سوزور.

قادین رقص مئلودییالاری و رقص فورمالاری زامان كئچدیكجه بیر سیرا ده‌ییشیكلیكلره اوغرایاراق نسیلده‌ن ـ نسیله كئچمیشدیر. بو كئچید دؤورونده اولان، ایفاچیلارین فانتازیاسیندان، اینكشاف شرایطینده‌ن، خالقین خاراكتئرینده‌ن، اونون عادت و عنعنعه‌لرینده‌ن آسیلی اولاراق ده‌ییشیر، یئنه سجیه‌وی جهتلر الده ائدیر.

آذربایجان رقصی، باشقا خالقلارین رقصلری كیمی سایجا چوخ اولان مختلف نوعلارا آیریلیر. بونلاردان ا‌ن اساسلاری ـ امك، مراسم، معیشت، ایدمان، دؤیوش، اویون، كوتلوی نوعلاردیر. حاققیندا دانیشدیغیمیز نوعلاردان هر بیری یئنی رنگ، یئنی معنا كسب ائدیر. اونلار یالنیز نوع سجیه‌سی باخیمیندان ثابت قالمیشدیر. 

آذربایجاندا تاریخاً برقرار اولموش ان قدیمی نوع عنعنه‌وی مراسم نوعودور. هله ابتدایی دؤورده اووچولار، اووون اوغورلو كئچمه‌سینه حصر اولونموش عنعنه‌وی مراسم رقصینی ایفا ائتمه‌ده‌ن اؤز غنیمت‌لرینین دالیسینجا گئتمزدیلر. اوو، حقیقتاً، اوغورلو كئچدیگی تقدیرده، اوو منظره‌سینی حیوانی ایزلمه، قووما، توتما، چارپیشما و ساییرنقل ائده‌ن رقصی ایفا ائده‌ردیلر. قوبوستانداكی قایا تصویرلری بونو بیر داها ثبوت ائدیر. عمومیتله، معین بیر دؤور عرضینده مراسم خاراكتئرلی اووچو رقصلری جهتده‌ن بوتون خالقلاردا عمومی بیر اوخشارلیق واردیر. اونلار بیر ـ بیرینده‌ن یالنیز جزئی دئتاللارلا فرقله‌نیرلر.

باهارین گلیشینه حصر اولونموش «كوس كوسا» طبیعتین اویانماسینی تمثیل ائده‌ن «سمنی»، «قاتیر الیاس» و دیگر رقصلر، ها بئله توی، مراسیم رقصلری عنعنه‌وی رقصلر سیراسینا داخیلدیر. 

آذربایجان رقصینده معیشت ژانرلی ـ لیریك محبت، عائله رقصلری، طبیعت، حیوانلارا، معیشت اشیالارینا و دیگر شئیلره حصر اولونموش رقصلر؛ دؤیوش ژانرلی «جنگی»، «میصری»، «كوراوغلونون قایتارماسی» و ساییر رقصلر ایدمان ژانرلی ـ زورخانا؛ اویون ژانرلی ـ مختلف یاللیلار؛ «قیتقیلیدا» «شاهسئوه‌نی» «كسمه» كیمی ساتریك رقصلر؛ «یاللی» «گولوم ائی» «هالای» كیمی كوتلوی رقصلر؛ باغچی‌لیغا، محصول ییغیمینا، بالیق اووونا، تارلاچیلیغا حصر اولونموش امك ژانرلی رقصلر انكشاف تاپمیشدیر. 

سؤز یوخ كی، بو ژانرلار اونلارداكی حركت دوزومو، خاراكتئری و ایفاسی جهتده‌ن بیر ـ بیرینده‌ن فرقله‌نیرلر.

حركت‌لر موسیقی‌نین خاراكتئرینه، معناسی و مضمونونا، رقصین مئیلینه اویغون گلمه‌لیدیر. بونلارا موافق گلدیكده، حركتلر گئنیش و ییغجام، روان و كسكین، سیچراییشلی و آغیر، لیریك و كومیك، جوشغون و آرام اولمالیدیر.

دئدیییمیز كیمی، عینی مئلودییا مختلف خاراكتئره، مالك اولا بیلر. بو جهت هم مئلودییانین هم‌ده رقصین ایفا طرزینده‌ن، تئمپینده‌ن و دیگر سببلرده‌ن آسیلیدیر. مثلاً، «اوزون‌د‌ره» عادتاً، ووقارلا، آراملا ایفا ائدیلیر. بونا موافق شكیلده رقصین حركت دوزوموده ملایم، لاكین بیر قده‌ر جلد، سرعتلی تئمپده ایفا اولونماسی اونا بیر نوع سربست‌لیك خاراكتئری وئریر. بو حالدا رقصین حركتلری جلد، ال ـ قوللو اولاجاق، هم‌ده، ایفاده‌لیلیگینی، گؤزه‌للییینی ایتیرمه‌یه‌جكدیر. و نهایت، «اوزون‌د‌ره» رقصینی مزه‌لی ساتریك طرزده‌ده ایفا ائتمك اولار.

عبث دئییلدیركی، بؤیوك آذربایجان بسته‌كاری، خالق موسیقی‌سینین بیلیجیسی اوزئییر حاجی بیگ اوف مشهور «او اولماسین بو اولسون» كومئدیاسیندا بو خالق رقصینین مئلودییالاریندان استفاده ائتمیشدیر.

اثرین قهرمانی ـ آداخلیسی‌ایله گؤروشه گئده ن مشهدی عبادی «اوزون‌د‌ره‌»نین مئلودییاسی مشایعت ائدیر. 

رقصی ایفا ائده‌ن زامان اوینایانین حركتلری همیشه موسیقینین تئمپینده‌ن آسیلی اولور. یاللیلارین اكثریتی ایكی و یا اوچ تئمپده ایفا اولونور. باشلانغیج حصه‌سی آرام طرزده بیر وزنده سسله‌نیر. بو زامان اوینایانین حركتلری گئنیش، لاكین آرامدیر. بو حركتلر تمكینلی تئمپرامئنتله ایفا ائدیلیر. بیرده‌ن تئمپ ده‌ییشیر. رقصده یونگول اویناقلیق عمله گلیر. بعضاً تماشاچیا ائله گلیركی، رقص ائده‌نلر سانكی اوچورلار ـ نئجه‌ده سربست، شن و حدسیز هوسله اویناییرلار. حال بو كی حركتلرده، موسیقی‌ده عینیدیر، یالنیز موسیقی‌نین تئمپی ده‌ییشیب.

رقص مئلودییاسینین خاراكتئری و تئمپی ـ اونلارین كیشی و قادین رقصلرینه، ‌قوجا و جاوانین ایفا ائده‌جه‌یی رقصله‌ره بؤلونمه‌سی ایشینده باشلیجا سجیه‌وی جهتلردیر. 

قادین رقصلرینده موسیقی داها حزین و ساكت مئلوددییانی، حركت دوزوملری گئنیش، عادتاً ده‌ییرمی استقامتده اولور. لاكین بو رقصلرده دولانمادان، یئرینده‌جه ایفا اولونان حركت، اساساً، «سوزمه»دیر. 

قادین رقصی اؤز ماهیتی اعتباریلا ملاحتلی و جاذبه‌لی اولور. بورادا حركت دوزوملری آخیجیدیر، بدنین گؤوده حیسـّه‌سی، خصوصی‌ایله قوللار داها چوخ ده‌ییرمی حركت ده‌دیر. دوغرودور، بعضاً آیری ـ آیری رققاصه‌لر كیشیلرده‌ن نمونه گؤتوره‌رك، اونلارا خاص اولان حركت‌لری ایفا ائدیرلر. لاكین قادین رقصی باخیمیندا بو بؤیوك نقصاندیر.

قادین رقصینده سیچرایهشلی حركیلره، آتتلیب ـ دوشمه‌یه، كسكین دؤنمه‌لره، چئوریلملره، آیاغی  یئره وورماغا و خیردا حركتلره قطعی سرعت‌ده یول وئریلمیر. آذربایجان قادین رقصینین اؤزونه مخصوص خصوصیتی‌ وار. بورادا ال ـ قولون، گؤوده‌نین و باشین حركتی اساس رول اویناییر. قادین رقصینده، اساساً بدنین گؤوده‌ حصه‌سی اویناییر اونا گؤره‌ده، آیاقلار بیر او قدر حركت‌ده اولمور. قادین رقصینین بئله بیر خاراكتئر آلماسی، بو طرزده تشكـّل تاپماسی تصادفی دئییل‌دیر. اگر قدیم آذربایجان خالق رقصینده كیشی رقصینین اساسینی اوو، چارپیشما، حربی تعلیم‌لر تشكیل ائدیردیسه، قادین رقصینین اساسی‌دا ائودارلیق، تارلا، باغ ـ باغچا و بوستان ایشلرینین تصویریندن عبارت‌دیر. بوردان آیدیندیركی، نه‌یه گؤره آذربایجان قادین رقصینده قوللارین و اللاین بورمر، اویناق حركتینین، بونلارین طرفده‌ن ـ طرفه یئرده‌ییشمه‌سینین بئله بؤیوك رولو واردیر. بئله‌لیكله، ال ـ قولون حركتی قادین رقصینده داها آرتیق انكشاف ائتمیش، امك پروسئسینده بیر او قدر گئنیش رول اوینامایان آیاق حركتلری ایسه رقص‌ده، اساساً، یئر ده‌ییشمه‌نی، یئرینده آتدیملامانی، یونگولجه دؤنمه‌لری مشایعت ائده‌ن حركتلره چئوریلمیشدی. 

هله یاخین زامانلاراده‌ك بعضی رایونلاردا (مثلاً شكی‌ده) قادینلار اه‌یینله‌رینه یئددی تومان (ائل آراسیندا «یئتدی تاختا تومان» دئییرلر، وارلی عائله‌لرده‌ن اولان قادینلار ایسه اون دورده قده‌ر (اون دؤرد تاختا) تومان گئییب تویلارا گئدیردیلر. بئله تومانلاردا رقص ائده‌ن قادینلار یئرینده جلد ـ جلد هرله‌نر، فیرلانار و سونرا بیرده‌ن یئره اوتوراردیلار، تومانلار، بدنین آشاغی حصه‌سی‌نی زنگ چیچه‌گینه بنزه‌ر طرزده اؤرتردیلر. رقاصلر اوتوردوغو وضعیتده: اللری، چییینلری باشی و سینه‌سی ایله مختلف جور حركتلر ایفا ائدیردیلر. 

آذربایجان رقص مئلودییالاریندان بیر چوخونون، او جمله‌ده‌ن «اوزون ده‌ره» كیمی، گلین گتیرمه‌یه حصر اولونموش، قادینلار ظریفلییی، گؤزه‌ل‌لییی‌ایله، ووقارلی عظمتی‌ایله زنگین بیر مئلودییانین مئیدانا گلدیگی داغلیق قارباغدا قادین رقصی گئنیش تشكل تاپمیشدیر. قادین رقصی همچنین لنكراندا، آستا‌رادا، ماساللیدا دا چوخ انكشاف ائتمیشدیر. بو رقصلر، اساساً كوتله‌وی خاراكتئر داشییان و چوخ واخت سوژئته مالك اولان رقصلردیر. بو رقصلرین اكثریتینده ایفا اولونان حركتلر كند تصرفاتیندا امك پروسئسلرینی تصویر ائدیر. بئله رقصلر چوخ واخت ماهنی صدالاری ایله مشایعت اولونور.

«اوزون‌د‌ره»، «هالای»، «جهری بیگیم»، «قیتقیلیدا»، «گولگز»، «هئیوا گولو» و دیگر رقصلر، بیر قایدا اولاراق، قادینلار طرفینده‌ن ایفا اولونور. بو رقصلرده‌ن بعضی‌لرینین مئلودییاسیندا كیشیلرین قوشولوب اویناماسینا نادیر حاللاردا راست گلمك اولار. ایفاچیلار قوجا كیشیلر و یا جاوان كیشی‌ایله قادین اولدوقدا، اونلار، بیر نوع كومیك پلاندا ایفا ائدیرلر. 

«عنابی»، «میرزه‌یی»، «واغزالی» «قاچ‌آی بالا»، «یوز بیری» و دیگر رقصلر، اؤز خاراكتئری اعتباریله قادین رقصلری سلسله‌سینه عایید اولدوقلاری حالدا، بیر چوخ رایونلاردا هم قادینلار، هم‌ده كیشیلر طرفینده‌ن ایفا ائدیلیر. اونودا قید ائده‌ك‌كی، «جنگی»، «شالاخو»، «باغدا دوری» كیمی رقصلر هئچ واخت قادینلار طرفینده‌ن ایفا اولونمور. 

آذربایجان كیشی رقصلری چوخ بؤیوك حركت مختلف‌لیگی، اؤزوده اساساً آیاق حركتی تكنیكاسی‌ایله فرقله‌نیرلر.

كیشی رقصلری موسیقی‌سینین چوخ حصه‌سی جلد تئمپلیدیر، چوخ واخت موسیقی‌چیلر طرفینده‌ن موسیقی سس تئمپینین سون حدینده ایفا اولونور. 

كیشی رقصی ایفا اولونان زامان موسیقی‌چی‌لرده، خصوصی‌ایله زورنا و ناقارا چالانلاردا تئمپرامئنتین اولماسینین‌دا بؤیوك اهمیتی واردیر. زورنانین سسی اوجا ذیروه‌یه قالخیر، سؤزون اصل معناسیندا، رقصه تكان وئریر، بؤیوك احتراصلا اویناماغا، رنگارنگ، هم‌ده خیلی درجه‌ده مركب تكنیكی حركتلرین تئمپرامئنتله اجرا اولونماسینا سوق ائتدیریر. بو زامان ناغارانین، ریتمیك و خیردالیقلی ضربلری مستثنا درجه‌ده رنگارنگ‌لشیر. موسیقی‌نین گور صداسی و ناغارانین سرعتلی ضربه‌لری رقاصی تله‌سدیریر، او، اؤز رقصینین تئمپینی گئتدیكجه سون حدده قده‌ر آرتیریر. 

كیشی رقصی شكی رایونوندا داها چوخ انكشاف ائتمیشدیر. شكی‌لیلر آراسیندا ماهر اوستالار، مثلاً عصریمیزین اولینده چوخ مشهور اولان «تاراباسی» رقصینین ایفاسی‌ایله شهرت قازانان سید آغا كیمی رقاصلار اولموشدور. ایندی تامامیله اونودولموش «تاراباسی» حزین، آرام رقصدیر. سیدآغا دئمك اولاركی ترپنمه‌ده‌ن رقص ائده‌ردی. ائله گؤزه‌ل، مهارتله اوینایاردی كی، تاماشاسینا بوتون كند اهلی ییغیشاردی. 30ـ اونجو ایللرین آخیرلاریندا شكی‌ده مختار، نوری‌كیمی تانینمیش رقاصلار فعالیت گؤستریب. اونلار همین دؤورده باكیدا یئنیجه تشكیل ائدیلمیش آذربایجان دولت خالق رقص آنسامبلندادا پئشه‌كار رقص صنعتینه تأثیر گؤسترمیشلر. 

آذربایجان قادین رقصینده‌ن فرقلی اولاراق، كیشی رقصینده یئرینده ترپنمه نسبتاً آزدیر. سؤز یوخ‌كی ترپنمزلیك بورادا رقصین شكلینه عاییددیر. قادین رقصینه دؤوره وورماق، چارپاز طرزده بیر یئرده‌ن باشقا یئره كئچمه‌لر خاصدیر. كیشی رقصی‌ایسه رنگارنگ، چوخ حصه‌سی یئر ده‌ییشمه‌ده‌ن ایفا اولونان حركت‌لرله زنگیندیر. زاقاتالا رایونوندا كیشی‌لر اؤز قوچا قلیقلارینی گؤسترمك اوچون رقص ساحه‌سینی معین پرئدمئتله محدودلاشدیریردیلار. مثلاً، دؤرد قیسا چوبوغو یئره كوادرات شكلینده دوزوب و همین سدده رقص ائده‌ردیلر. و یا پادنوسو یئره قویوب اوستونه چیخار، یئر ده‌ییشمه‌د‌ن، اونون ایچینده‌جه اؤز اوستالیقلارینی گؤسته‌ره‌ردیلر. رقص ائده‌نلرین سایی ایكی ـ اوچ نفر اولاندا، بو اویناما بیر نوع جلد حركتلر قوچاقلیق، مهارت یاریشینا چئوریلردی. بعضاً ایكی ـ اوچ رقص زامانی، اللرینی بیری دیگرینین چیینینه قویوب قوس شكلینی یارادار، تقلید طرزینده یئنی حركتلر ایفا ائتمه‌یه چالیشاردیلار. 

یاریش عنصری قادین رقصینه‌ده عاییددیر. بو رقصی ایكی ـ اوچ نفر ایفا ائده‌نده، اونلار چالیشیرلاركی، چوخ اینجه‌لیك، گؤزه‌للیك گؤسترسین، اویناییب ـ سؤزمكلرینده‌ن داها چوخ حظ آلسینلار.

آذربایجان رقصینه خاص اولان خصوصی بیر عادت‌ده وار. اودا بیرینجی رقص ائده‌نین اؤزونون ـ اؤزوند‌ن خوشو گلمه‌سی، اؤزونو به‌یه‌نمه‌سیدیر. رقاص و رقاصه رقصی بیر نوع تاماشاچی اوچون دئییل، اؤزو اوچون ایفا ائدیر. اونلار چوخ واخت تاماشاچی‌نی یاددان چیخاریرلار. اویناماق اونلارین خوشونا گلیر. اونلار اؤز رقصلری‌ایله، اؤز ظریفلیگی، ملاحتی و یا مهارتی‌ایله فخر ائدیرلر. كیشی‌لر آذربایجان رقصینده چوخ واخت عضله‌لرینی گریر، سینه‌سینی قاباغا وئریر، نظرینی اوزاتدیغی اللرینه زیلله‌ییرلر. اونون قامتی ووقارلی، بدنی سرراستدیر، حركت‌لرینین اكثریتین‌ده دیز ـ دیرسه‌یی داها چوخ گریلمیشدیر. رقصین روحوندا قووت، جلدلیك، مردلیك و قهرمانلیق پافوسو دویولور. 

آذربایجان رقصلری، اساساً، سو‎ْ‍لو رقصلردیر. حتی عینی واخت‌دا ترپنمه نسبتاً آزدیر. سؤز یوخ‌كی، ترپنمزلیك بورادا رقصین بیر نئچه رقاصه (ایكی و یا اوچ نفرده‌ن آرتیق اولماماقلا) رقص ائتدیگی تقدیرده‌ده رقص سولو رقصی اولاراق قالیر، بورادا ایفاچی‌لاردان هر بیری اؤز مهارتینی گؤسترمه‌یه چالیشیر. چوخ واخت اونلار یان ـ یانا، اؤز ـ اوزه وضعیت‌لرده اویناییرلارسادا، بیرینین رقصی هئچ‌ده دیگرینین رقصی‌ایله باغلی اولمور. 

دوئت رقصلری، ایكی رقاص و یا رقاصه طرفینده‌ن ایفا اولونماسینا باخمایاراق، اونلاردان بیرینین رقصی‌ایله دیگرینین رقصی آراسیندا قارشی‌لیقلی علاقه واردیر. بئله «ده‌ییشمه» تیپلی رقصلره مثال اولاراق «جهری بگیم» دكی بیگ و گلینی و یا «كوسا ـ گلین»، مختلف كومیك و ساتیریك، بعضی عنعنه‌وی رقصلری گؤسترمك اولار. 

گروهلا ایفا اولونان رقصلر ـ معین بیر سوژئت خطی اولان، بیر سیرا پانتومیما عنصرلرینی احاطه ائده‌ن رقصلردیر.

بو رقصلری بیر گروه آدام (5-15 نفر) ایفا ائدیر. مثلاً، بیگ و گلین‌ده‌ن باشقا اونلارین دوستلارینین، رفیقه‌لرینین اشتراك ائتدیكلری «جبری بیگیم»، ها بئله «گولمه‌یی»، «قیتقیلیدا» و دیگر رقصلر بو سلسله‌ده‌ن دیر.

كوتله‌وی رقصلر، اساساً آذربایجانین جنوب رایونلاریندا (لنكراندا، آستارادا، لئریكده، ماساللیدا، نخجوان MCCP ـ این ایلیچ و اردوباد رایونلاریندا) یاییلمیشدیر. بئله رقصلره زاقاتالا و بالا كندده ده راست گلمك اولار. 

كوتلوی رقصین اساس داها گئنیش یاییلمیش نوعو ـ یاللیدیر. اونون ایفاسیندا 80-100 آدام اشتراك ائدیر.
آذربایجان خالق رقصلری آدلارینیـن
 یارانماسینا دایر بعضی معلوماتلار.
آذربایجان خالقینین موسیقی قابلیتی بوتون تاریخی بویو بو دییارا گلمیش بیر چوخ آداملاری واله ائتمیشدیر. بلكه‌ده اونون هر بیر موسیقی‌چی‌سی رنگارنگ ماهنی‌لارین و رقص مئلودییالارینین مؤلفی‌دیر. بو مئلودییالاردان بعضی‌لری بیر مدت یاشادیقدان سونرا اونودولوردو. متمادی اولاراق یئنی ـ یئنی مئلودییالار یاراندیغیندان بونلاردان ا‌ن یاخشیلاری سئچیلیر، تشكل تاپیردی. اونا گؤره‌ده رقص مئلودییالارینین هامیسی حاققیندا، داها دوغروسو، هئچ اولمازسا سون یوز ایل‌ده یارادیلان رقصلر حاققیندا دانیشماق بئله ممكون دئییلدیر. چونكو آذربایجان رقصلرینین یارانماسی، ترقی تاپماسی و آدلاری حاققیندا تاریخاً بیزه چوخ آز معلومات چاتمیشدیر. 

رقص آدلاریندان چوخ آز بیر حصه‌سی تصادفی‌ آدلاردیر. رقصلرین آدلارینین چوخ بؤیوك قسمی ایسه تخمیناً معین بیر آنلاییش یارادیر، نه‌یه‌سه، كیمه‌سه حصر اولونوردو. بو حصر ائدیلمه‌لر اولاً طبیعته، گوللره، چیچكلره و ساییره عایددیر. بیر چوخ آدلار، اساساً رقص مؤلف‌لرینین، یادا اونلارین عائله عضولرینین آدلارینا حصر اولونوردو. معین یئرلره ـ داغلارا، دره‌لره، شهرلره، كندلره، چایلارا و … حصر اولونموش رقص آدلاری‌دا آز دئییلدزر. ائله رقصلرده واردیركی، اونلارین مؤلف‌لری واختی‌ایله آذربایجان‌دا مسكن سالمیش بیر چوخ قبیله‌لری تمثیل ائدنلردیر. 

بودور، داها چوخ یاییلمیش رقصلر آشاغیدا آدلاری چكیلن رقصلردیر. 

آبایی
بو رقص شكی ـ زاقاتالا زوناسیندا یارانمیشدیر، بو یئرلرده آهیل قادینا «آبای» دئییرلر. اونو، اساس اعتباریله آهیل آداملار هم قادینلار، هم‌ده كیشیلر اویناییرلار. رقصین مئلودییاسینی شكی موسیقی‌چی‌لری یاراتمیشلار، بیر قدر مبالغه‌لی، گولمه‌لی رقصدیر. آیاقلار یانا قویولان وضعیت‌ده ایكی دفعه یونگولجه گاه بو طرفه، گاه او طرفه قدمله‌ییر. باش آشاغی اه‌ییلیر. اللر پارالئل طرزده ساغا ـ سولا آپاریلیر. بدن ریتمیك وورغودا آزجا دیكه‌لیر. 

رقصین تئمپی آرامدیر. بیر زامان شكی‌ده «آبایی»‌نی سولو رقصی كیمی 4-3 آهام بیردد‌ن، همده هر كس اؤزو اوچون، یعنی اویونداشی‌ایله ظاهیری علاقه‌سی اولمادان اویناییر. 

حاضیردا شكی رایونونون كیشكند، اوحود، قوخموق، بالتالی، قاراداغلی كندلرینده، ها بئله زاقاتالا و بالاكن رایونلاریندا داها چوخ قوجالارین اوینادیغی رقصدیر.

آواری
اؤز منشأیی اعتباریله آذربایجاندا یاشایان آوارلارا منصوبدور. قید ائتمك لازیمدیركی، «آواری» رقصی آذربایجانلیلار آراسیندادا گئنیش یاییلمیشدیر. اونون اوچ حصه‌لی مركب فورماسی واردیر. سونرادان تئمپی آرتیر، اورتا تئمپه كئچیر، نهایت لئزگینكا ریتمینده جلد سسله‌نن تئمپئرا مئنتلی رقصه چئوریلیر. 

شكی‌ده «آواری»نین اؤزونه مخصوص مئلودییاسی وار. زاقاتالادا بو رقص (بورادا اونون آدینا «تالا»دا دئییرلر) تامامیله باشقا بیر موسیقی صداسی آلتیندا گئدیر. زاقاتالادا بونو هم كیشیلر، هم‌ده قادینلار اویناییرلار. لاكین «آواری»‌نین قادین ایفاسینین مئلودییاسی كیشی رقصینین مئلودییاسیندان فرقله‌نیر. 

شكی ده بو رقص یالنیز سولو ایفا اولونور. زاقاتالادا ایسه هم تك، هم‌ده جمع صورتده ایفا ائدیلیر. زاقاتالا رایونونون یوخاری چارداخلار، یوخاری تالا، جار، كویان، مازیخ، داناكی كندلرینده، بالاكن رایونونون قاتیخ، قاباخیل كندلرینده «آواری» ا‌ن مشهور و گئنیش یاییلمیش رقصلرده‌ن بیری‌دیر.

آغیر قاراداغی
قاراداغدا یارانمیش رقص مئلودییاسیدیر. هم‌ده شكی و زاقاتالا رایونلاریندا گئنیش یاییلمیشدیر. آدیندان گؤروندویو كیمی، آغیر، آرام تئمپده ایفا اولونور. ریتم قورولوشونا و اینتوناسیاسینا گؤره «آبایی» یا اوخشاییر، اونو تكجه قوجالار دئییل، جاوانلاردا اویناییرلار. 
آذربایجان
سون در‌جه مئلودیك قدیم رقصدیر. اونو یالنیز كیشی‌لر اویناییرلار. ایندی بو مئلودییا نادیر حاللاردا ایفا ائدیلیر. آذربایجان بسته‌كاری م. ماقومایئو اؤزونون «نرگس» اوپراسیندا بو رقصین موسیقی‌سینده‌ن استفاده ائتمیشدیر. واخت‌ایله «آذربایجان» چوخ مشهور رقص اولوب، طنطنه‌لی مراسم‌لرده ایفا ائدیلیب. اونو داها چوخ بایرام لباسیندا، چركزی چوخادا اویناییبلار. رقصین شن، شن جوشغون مئلودییاسی، خیلی جلد تئمپی ایفاچیدان خصوصی مهارت طلب ائدیر. بو رقصده ایفاچی‌ هئچ‌ده تاماشاچیلاری ویرتووزلوق تكنیكاسی‌ایله واله ائتمه‌یه جهد گؤسترمزدی. ووقارلی، گؤزه‌ل قامتده، سلیس، هم‌ده احاطه‌لی حركت‌لرله یونگولجه دؤوره ووراراق سوزه‌ردی.

آلچا گولو
بو رقص مئلودییاسی تقریباً 1910-1912 جی‌ایللرده، شاماخی رایونونداكی كالوا كندینین ساكینی‌  علی كریم‌اوف طرفینده‌ن یارادیلمیشدیر. خالق موسیقی‌چی‌سی علی كریم اوف چوخ گئنیش یاییلمیش رقص مئلودییا‌لارینین مؤلفی اولوب. «آلچا گولو» رقصی‌نی، اساساً قادینلار اویناییرلار. تئمپی بیر قده‌ر جلددیر. بو رقص مئلودییاسینی ایندی‌ده هوسله ایفا ائدیرلر. 

آسما ـ كسمه
بو رقص ا‌ن قدیم عنعنه‌وی توی مراسیمی رقصلرینده‌ن بیریدیر. حاضیردا نخجوان رایونوندا ایفا ائدیلیر. اونا گؤره بئله آد وئریلیب كی، موسیقی‌نین صدالاری آلتیندا گلینی‌بگین ائوینه گتیریرلر. گلینی كؤچوره‌نده موسیقی‌چیلر چالار، گلینی مشایعت ائده‌ن قادینلار ایسه اونون قارشی‌سیندا اویناییرلار. رقص ماهنی‌ایله مشایعت اولونور ماهنی‌نی رقص ائدنلر و تماماشاچیلار اوخویورلار. 

رقصین تئمپی آرامدیر، بیر قدر مبالغه‌لی، سیچراییشلی شكیلده‌دیر. 

آستا قاراباغی
آدیندان گؤروندویو كیمی، بو رقص قاراباغدا یارانیب، لاكین رسپوبلیكانین جنوب رایونلاریندا، خصوصاً نخجواندا و شاه بوزدا  گئنیش یاییلمیشدیر. 

نخجواندا بو رقص ساده‌جه اولاراق «قاراباغی» دئییرلر. چوخ قدیم رقصدیر. نخجوانین خینجوو كندینده بو رقصی یالنیز قوجا كیشی‌لر و قادینلار اویناییرلار. رقصین حركت دوزوملری ثابت‌دیر، آرام حصه‌ده یئرینده‌جه، سونراایسه بیر قده‌ر ترپنیشله ایفا اولونور. 

شاه بوزدا بو رقصی یالنیز آهیل قادینلار ایفا ائدیرلر. رقصین تئمپی آرامدیر. 

آی بری باخ
ا‌ن مشهور ووكال مئلودییالاردان بیری اولان رسپوبلكانین رایونلاریندا ایفا ائدیلیب. احتمال ائدیلدییینه گؤره، یاراندیغی یئر آغدام‌دیر. لاكین باكی‌دا و شكی‌ده داها چوخ یاییلمیشدیر. «آی بری باخ» یالنیز قادینلار طرفینده‌ن ایفا اولونان ا‌ن قدیم رقصلرده‌ن‌دیر. شكی ده اونو، عادتاً قدیم ملی پالتاردا اویناییرلار. 

بئله گومان اولونوركی، «آی بری باخ»اوللر یاللی فورماسیندا اولموشدور. 

شكی‌نین قوجامان موسیقی‌چی‌لرینده‌ن بیری اولان عباد فتح‌اللهئوین دئدیگینه گؤره، بو ماهنی ـ رقص قوووشماسی اوللر «شئشه‌بیگ» آدلانیب. ماهنینین متنی‌ده بونو تصدیق ائدیر:

پنجره‌ده‌ن داش گلیر،

آی بری باخ بری باخ؛

  خومار گؤزده‌ن یاش گلیر،

آی بری باخ بری‌ باخ؛

شئشه بگین قیزلاری،

         آی بری باخ بری باخ» و …
ایندی «آی بری باخ»ای ماهنی طرزینده ائشیتمك اولور. بیر رقص كیمی چوخ گومان كی، هئچ یئرده ایفا اولونمور. 

بنؤوشه
اولدوقجا ظریف رقصدیر. رقص اساساً قادینلار طرفینده‌ن هم آرام، هم‌ده جلد تئمپده ایفا اولونور. بعضی یئرلرینده مئلودییا یئرینده‌جه تئز ـ تئز دؤنمه‌لری بیر نوع یادا سالیر. 

مئلودییانین مؤلفی بارده الده ائدیلن معلوماتلار بیر ـ بیرایله اویغون گلمیر. نخجوان موسیقی‌چی‌سی صفر رجب‌اوف دئدیگینه گؤره رقصین مئلودییاسینی باكی تارزنی احد علی اوف یاراتمیشدیر. لاكین بئله بیر فیكیرده واردیركی، اونون مؤلفی شاماخی رایونونداكی كالوا كندینین ساكنی علی كریم اوف دور. فولكلور تدقیقاتچیلاریندان بعضی‌لری ایكینجی فیكرین منطیقه یاخینلیغی‌نی قید ائدیرلر. 

رقص 1910ـ جی ایلده یارانمیشدیر. تكجه خالق شنلیگی مجلسلرینده دئییل، هم‌ده پئشه‌كار اؤز فعالیت صحنه‌لرینده گئنیش یاییلمیشدیر.

بیریلیانت
بو رقصین‌ایكی واریانتی وار. اونوارین بیای تقریبرً 19920-1922ـ جی ایللرده باكیدا یارانیب. تئمپی جلددیر، مئلودییاسی سون درجه اویناقدیر. كیشیلر طرفینده‌ن ایفا اولونور. 

عینی آدلی دیگر واریانت ـ یالنیز قادین ایفاسی اوچوندور. بیرینجی رقصده‌ن سونرا نخجواندا مئیدانا چیخیب. مئلودییاسی اینجه‌دیر، آهنگدار سسله‌نیر، تئمپی آرامدیر. 

واغزالی
آذربایجان خالقینین ا‌ن سئویملی رقصلرینده‌ن بیریدیر. سون درجه ظریف، اوره‌یه یاتان مئلودییا، اینجه یومشاق حركتلر بو رقصی خالق آراسیندا داها گئنیش یایمیشدیر. آذربایجاندا ائله بیر توی اولموركی، اورادا «واغزالی»‌نین جاذبه‌دار صداسی ائشیدیلمه‌سین. 

چوخ قدیم، اؤز آدیندان خیلی قدیم رقصدیر. اونون منبعینی تاریخده آختارماق لازیمدیر. 

معلوم اولدوغو كیمی،‌ 16ـ نجی عصرده آذربایجاندا جنوبدان'گلمیش قؠرا قویونلولارین بؤیوك قبیله‌سی مسكن سالمیشدیر. اونلار چوخلو ماهنی و رقصلر یاراتمیش، لاكین بونلاردان تاریخده ایز قالمامیشدیر. تكجه بیر مئلودییا عصریمیزه قدر گلیب چاتمیشدیركی، اونودا قارا قویونلولار نسلینده‌ن اولوب، حاضیردا شكی رایونونون تپه جنت، چای قاراقویونلو، دره جنت، حتم اوباسی، شیرین بولاق، كهریز و باشقا كندلرده یاشایانلار قورویوب ساخلامیشلار. «واغزالی» رقصینین اساسی‌نی تشكیل ائده‌ن، اوللر «قاراباغین آغیری» آدلانان قدیم مئلودییا سونرالار ایكی حصه‌یه شاخه‌له‌نرك «آستا قاراباغی»  و «واغزالی» مئلودییاسینا چئوریلیب. 

شكی ساكینلرینین سؤیله‌دیكلری بیر فرضیه‌ده وار. اونلارین دئدیگینه گؤره ایسه «واغزالی» مئلودییاسی «دنیزه‌ گیرمه» ماهنی‌سینین مئلودییاسی اساسیندا عمله دلیب. بیزجه، بئله بیر فرضیه حقیقت‌ده‌ن اوزاقدیر. گؤرونور، قوجامان موسیقی‌چیلری همین ماهنی‌نین مئلودییاسینداكی باشلانغیج حصه‌سی یانیلدیب. بلی، اگر ماهنی‌نین اولینجی ایكی سطری «واغزالی»نین اوّللینی خاطیرلادیرسادا سونراكی ایكی سطیر، داها دوغروسو، ایكی سطرین مئلودییاسی بو فیكری تصدیق ائتمیر. 

بس بو رقصین آدی، آچیق ـ آیدینجا دمیر یولونا حصر ائدیلمیش آدی هارادان مئیدانا گلیب؟ معلومدوركی، آذربایجاندا دمیر یولو خطی ایلك دفعه باكی‌ایله بالاخانی ـ صابونچو و سوراخانی نفت معدنلری آراسیندا سالیندی. اول بو دمیر یول خطی‌ایله آنجاق نفت داشییاردیلار. سونرا سرنشین داشیمالارینادا باشلاندی. اوندان‌دا اول 1883 جو ایلین ماییندا تفلیسله باكی آراسینداكی دمیر یولو ایشه سالینمیشدیر. 

تصور ائتمك هئچ‌ده چتین دئییل‌دیركی، دمیر یولو خطی‌نین اولماسی اهالی‌نین بیر یئرده‌ن دیگرینه گئدیب ـ گلیشینی‌ نه قدر آسانلاشدیرمیشدیر. گلینی اؤز یئرلرینده‌ن باشقا بیر شهره آپاراندا بو خوش سفر دمیر یولونا دوشسه‌یدی، بوتون قوهوم ـ اقربا،  قونشولار و قوناقلار اونو واغزالاده‌ك ماهنی ایله، چالیب اویناماقلا یولا سالاردیلار. واغزالدا بیر داها، قوناقلار اوچون وداعلاشما شنلی‌گی دوزه‌لده‌ردیلر، گلین بیگ ائوینه یولا دوشردی. بورادا، داها دوغروسو، بو عنعنه‌یه بو طنطنه‌یه حصر اولونان، یئنی مئلودییا «قاراباغین آغیری» آدلی رقص مئلودییاسی مئیدانا چیخیر. بو آد ایندی بوتون زاقافقازیادا «واغزالی» آدی‌ایله مشهوردور. 

حاضیردا بو رقصین مئلودییاسی گلینین آداملارینی مشایعت‌ ائدیر. قوناقلار موسیقی‌نین اوجا صدالاری آلتیندا اوینایا ـ اوینایا، اوللرایسه مشعل‌لرله، تفنگ‌ آتا ـ آتا كوچه‌لر بویو شنلیكله، (حكماً دئییل‌كی، واغزالا؛) گئدیر. «واغزالی»نین مئلودییاسی‌دا تویون بو مقامینداكی شادلیق طنطنه‌سی‌نین بیر نوع رمزی كیمی سسلنیر، خوش مراسمی داهادا روحلاندیریر. بیگین ائوینده همین موسیقی‌نین مئلودییاسی آلتیندا اونون قوهوم ـ اقرباسی چوخ واخت اؤزوده اویناییر. 

سؤز یوخ‌كی، «واغزالی» آدینین عمله گلمه‌سی باره‌ده یوخاریدا دئییلنلر یالنیز فرضیه‌دیر. آخی، هامییا معلوم‌دوركی، گلینلرین اكثریتی آتا ائوینده‌ن چوخ‌دا اوزاغا كؤچمه‌ینده، عادتاً فایتونلارلا (شهر یئرلرینده) و آتلا (كند یئرلرینده) گئده‌ردیلر. هر حالدا فرضیه اولسادا بونا رئال زمین وار. چونكو گلینین اوزاغا كؤچمه‌سی، اونون او زامانلاردا هله عادت ائدیلمه‌میش بیر نوعده، یعنی واغزاللاردا یولاسالینماسی او قده‌ر مهم، حیاتی حادثه‌ایدی‌كی، اونا لاپ خصوصی بیر رقص مئلودییاسی («واغزالی») حصر ائده بیلردیلر. 

«واغزالی» رقصی اولدوقجا جاذبه‌لی، قشنگ، سون درجه لیریك رقص‌دیر. اونو اینجه‌لیك‌له، بیر نوع، سوزگون، آخی‌جی حركت‌لرله اویناماق لازیمدیر. 

وئلاچولا
بو رقص عصریمیزین 20 اینجی ایللرینده لئریكین یاخینلیغین‌داكی وئلا‌چولا كندینده یئرلی موسیقی‌چی طرفینده‌ن یارادیلیب. «وئلاچولا»نین موسیقی‌سی او قده‌ر اویناق و گؤزه‌لدیركی، رقصین اؤزو تكجه یاراندیغی كندده دئییل، همده چوخ ـ چوخ اوزاقلاردا یاییلمیشدیر. بو رقص لئریك و لنكران رایونلاریندا ایندی‌ده ایفا ائدیلیر. رقصین ایفاسی آرام تئمپده‌دیر. 

قازاغی
ا‌ن قدیم آذربایجان رقصلرینده‌ن بیریدیر. آدیندان معلومدوركی، رقص قازاخ رایونوندا یارانمیشدیر. بورادا او، ایندی‌ده ا‌ن گئنیش یاییلمیش رقصلر سیراسیندادیر. یاراندیغی یئرده‌ن اوزاقلاردادا مشهوردور.اولدوقجا یئنی حركتلی، جوشغون رقصدیر. سلیس اینتوناسیالی ریتملر «قازاغی»یا خصوصی رونق وئریر. اونو كیشیلرین ا‌ن سئویملی رقصلرینده‌ن بیرینه چئویریر. 

بئله فرض اولونوركی، «قازاغی» دؤیوشچو رقصیدیر. اونو یوروشه و حربه گئده‌نده ایفا ائدیرلرمیش. 

بو رقص دئمك اولاركی، بوتون پئشه‌كار و هوسكار جمعلرین رئپئرتوآریندا اؤزونه خصوصی یئر توتوب. صحنه تماشاسی كیمی قورولوشوندا «قازاغی» اونو بؤیوك محارتله اویناماغی باجاران بیر دسته كیشی طرفینده‌ن ایفا اولونور. رقصده دوزومو رنگارنگ و تكنیكی جهت‌ده‌ن مركب حركتلر چوخدور. 

معیشت‌ده بو رقص سولو قایداسیندا ایفا اولونور. اوینایانلاردان هر بیری اؤز قابیلیتینی، رقصده نه‌یه قادیر اولدوغونو گؤسترمه‌یه چالیشیر. 

رقص نیك‌بین‌لیك و قهرمانلیق پافوسوایله یاناشی هم‌ده اینجه‌لیك، تمكینلیكله زنگیندیر. اونو دائم بیر قایدادا، یالنیز تكنیكی جهت‌ده‌ن مركب اولان حركت‌لرین حسابینا اویناماق اولماز. رقصین ایفاسیندا كیشی رقصلرینین چوخوندا اولدوغو كیمی، حؤكماً سرراست حركتلر، داخیلی قوه‌نین عظمتی طلب اولونور. 

قایتاغی
ا‌ن چوخ مباحثه دوغوران رقصدیر. بو سؤز آذربایجانین ائل ـ اوباسیندا آرتیق اوزون عصرلر بویو ایشلنمك‌ده‌دیر. رقصین اؤزوایسه ریتمیك، حركت‌لرینین قورلوشونا گؤره عادی لئزگینكایا یاخیندیر. اونداكی جلد تئمپ، حدسیز درجه‌ده بارماق اوسته دورما، دیز اوسته فیرلانما، دؤنمه‌لر ـ لئزگینكایا خاصدیر. 

هر شئی ده‌ن اول قید ائتمك لازیمدیركی، «قایتاغی»نین یاییلما زوناسی یئرلی احاطه‌لیدیر. لئریكده، شاهبوزدا، نخجواندا، ایلیچ رایونوندا حتی قوجامان موسیقی‌چی‌لرده بو رقص حاققیندا هئچ بیر شئی ائشیتمه‌ییبلر. لنكراندا مشهور اولان خداداد «قایتاغی»نی اؤز رئپئرتوارینا داخیل ائتمیشدیر. بو، همین رقص حاققیندا یگانه معلوماتدیر. رقصین منبعی‌نی رسپوبلیكانین شمال رایونلارینا یاخین اولان یئرلرده آختاریب ـ تاپماق لازیم گلیردی. لاكین نه شكیده نه‌ده زاقاتالادا بو رقص باره‌سینده آیدین، درست بیر آنلاییش یوخ ایدی. شكی‌ده قوجامان تارزن عبادفتح‌الله اف دانیشیركی، قاراباغدا چوخدان بری بئله بیر آرام «قایتاغی» رقصی اولوب. ع.فتح‌الله اف تردیدله دئییركی، «دئیه‌سن بو رقصین آدینا «قایساغی» دئییردیلر». 

گؤرونوركی رقصین كؤكلری آذربایجاندا عمله گلمه‌ییب. حقیقتاً بئله‌دیر. عباسقولو آغا باكی‌خان اوف اؤزونون «گولوستانی ـ ارم» كیتابیندا گؤستریركی، قایتاغ داغیستانین اوچ ایالتینده‌ن بیری اولوب، دربندده‌ن شمالدا یئرلشیب. 

داغیستاندا حاضیردادا قایتاغ رایونو وار. بورادا قوجالار ایندی‌ده «قایتاغی» اویناییرلار. تاریخده‌ن معلوم‌دوركی اولكی عصرلرده هم آذربایجان، هم‌ده داغیستان اهالی‌سی تئز ـ تئز بوتؤو قبیله‌لرله بیر دییاردان دیگرینه كؤچردیلر. داغیستاندا، خصوصاً دربند رایونوندا آذربایجانلیلار، آذربایجانین، قوبا، زاقاتالا، بالاكند رایونلاریندا لزگی‌لر چوخدور. ا‌ن بؤیوك كؤچمه‌لر فتحعلی خانین دؤورونده باش وئرمیشدی. یقین‌كی، داغیستان قبیله‌لرینده‌ن بیری، محض قایتاغی قبیله‌سی‌ده رقصین یارادیجی‌سی اولموشدور. «قایتاغی»نین ریتمینده و حركت‌لرینده‌كی داغیستان خاراكتئری بورادان ایره‌لی گلیر. آذربایجانلیلار بو احتراصلی و قشنگ رقصی قبول ائتمیش و اوندا چوخ شئیی‌ ده‌ییشمیشلر. رقصین پوپولیارلیغی او درجه‌یه گلیب چیخمیشدیر كی، آذربایجانلیلار «قایتاغی» رقصی‌نی، قارداش قایتاغ خالقی‌ایله عینی اولان بایرام شنلیكلری و طنطنه‌لی مراسملرده اویناماقلا اونو اؤزلرینین رقصی حساب ائدیرلر. خالق «قایتاغی»‌نین آهنگی زمینینده رسپوبلیكانین شمال حصه‌سینده اؤز مئیلینه اویغون دوزوملو رقصلر یارادیر. مثلاً «آغامالی»، «گراتی»، «كندیری»، «كؤمورو» كیمی «قایتاغی» آهنگینه اویغون گلن آذربایجان رقصلری بئله یارانمیشدیر. 

مختلف «قایتاغی»لارا عینی حركتلر خاصدیر. بونلار ـ چوخلو هرلنمه و فیرلانمالاردان، حدسیز رنگارنگ دوزوملرده‌ن، او جمله‌ده‌ن بارماق اوسته دوراراق توللانمالاردان، چیگینلری ترپتمه‌ده‌ن سوزگون طرزده اساس گزیشده‌ن، یوموروقلارین یاری دویولموش طرزده توتولماسیندان، قوللارین وضعیتینده‌ن، قولون بیری یاریم یانا آچیلدیغی حالدا، دیگر الین وزنه‌یه یاخین توتولماسی كیمی حركتلرده‌ن و نهایت، گئییملرین اوخشارلیغیندان عبارتدیر. 

بونونلا، بیرلیكده بیزه ائله گلیركی، «قایتاغی»نی تاماشایا حاضیرلایانلار طرفینده‌ن اونون فرقلنمه‌ین طرزده یعنی داغستان و یا گورجو لزگینكالاریندان اصلا سئچیلمه‌ین بیر طرزده قویولماسی یالنیشدیر. آذربایجان رقصلری داغستان رقصلرینده‌ن كسكین صورتده فرقله‌نیر. همده حتی، «قایتاغی» كیمی رقصده‌ن صحبت گئتدیكده بئله، آذربایجان میللی رقصلرینه خاص اولان حركتلرین مختلف طرز دوزوملولویو، رنگارنگلیگی جهتینی یاددان چیخارماق اولماز. 

تأسف‌كی، هم پئشه‌كار بالئت مئیستئرلر هم‌ده اؤز فعالیت رقص قوروپلارینین رهبرلری «قایتاغی» رقصینین اورژینال، حقیقی جغرافیاسینی مئیدانا چیخاریلماسینا نایل اولا بیلمه‌میشلر. بو مسئله، گؤرونور، سون در‌جه چتین و مركب‌دیر. هر حالدا بو وظیفه‌نین یئرینه یئتیریلمه‌سی خصوصی تدقیقاتلار آپارماغی و الده ائدیلمیش اولان، ها بئله بوندان سونرا همین مسئله‌یه عایید رسپوبلیكانین بوتون رایونلاریندان توپلانیلاسی جزئی معلوماتلارین دقتلی تحلیلی‌نی طلب ائدیر. 

«قایتاغی» مختلف آدلاردا ـ «اوچ دوست»، «یئددی قارداش»، «اوغلان‌لار رقصی» و دیگر آدلارلا ایفا ائدیلیب. لاكین بونلارین هامیسی دئمك اولاركی، بیر ـ بیرینده‌ن هئچ بیر جهتده‌ن فرقله‌نمیر. 

بونونلا برابر «قایتاغی» آدی تامامیله یوخا چیخمامیشدیر. اونا ایلك دفعه اولاراق اوزئییر حاجی بیگ اوف مراجعت ائتمیشدیر. اوندان سونرا نیازی، توفیق قلی‌اوف، رشید افندییئو رئوف حاجی بیگ‌اوف و دیگر آذربایجان بسته‌كارلاری «قایتاغی» یازمیشلار. «قایتاغی» آذربایجان دولت ماهنی و رقص آنسامبلینین رئپئرتواریندا، داها سونرا هم‌ده پئشه‌كار و اؤز فعالیت قوروپلارینین رئپئرتوارلاریندا اؤزونه مخصوص یئر توتموش، بئله‌لیكله، اؤزونون ایكینجی حیاتینا قدم قویموشدور. 

قوچعلی
بو رقص قوچو علی‌یه حصر اولونموش بیر رقصدیر. رقص مزه‌لی خاراكتئر داشییاراق انقلابدان اول باكیدا موجود اولموش قوچولارین طفیلی حیات طرزینی گؤستریردی. زورایله معین جنایتلره ال آتان، آدام اؤلدورمكد‌ن بئله چكینمه‌ین، قایغی‌سیز یاشایان یارارسیز آدامین تیمثالی كیمی ایفا ائدیلیردی. رقاص ایفا زامانی قوچویا خاص اولان ادالاری تجسم ائتدیره‌رك اونو ساتیریك پلاندا جانلاندیریر و قوچونو گولوش هدفینه چئویریردی. البته، بئله بیر رقصین حیاتی اوزون عؤمور سوره بیلمزدی. 

ایكی آروادلی
بو مزه‌لی رقص شكی رایونونون قارادغلی كندینده یارادیلمیشدیر. كیشیلرین ایفا ائتدیكلری بو رقص مزه‌لی خاراكتئر داشیمیش و ساتیریك پلاندا اوینانیلارمیش. رقصین ایفاسی زامانی رقاص معین متن‌ده‌ن‌ده استفاده ائده‌ر، بو ایسه رقصین كومیك پلاندا تأثیرینی آرتیرمیش اولاردی.

قیزلار بولاغی
بو رقصده بحث اولونان بولاق نخجوانین یاخینلیغیندادیر. بورادا قیزلار ییغیشار، چالیب ـ اوینایار، ماهنی اوخویاردیلار. «قیزلار بولاغی» رقصی‌ده بورادان مئیدانا گلیب، بو رقصین مئلودییاسینی ایندی‌ده نخجواندا و اونون رایونلاریندا تئز ـ تئز ائشیتمك اولور. نخجوان موسیقی‌چی‌سی صفر رجب اوفون دئدیگینه گؤره، احد علی اف «قیزلار بولاغی» مئلودییاسینی اساس گؤتوره‌رك، اونو بیر قده‌ر ایشله‌دیكد‌ن سونرا اؤزونون مشهور «اون دؤرد نمره» رقص مئلودییاسینی یاراتمیشدیر. 

رقص اورتا تئمپلیدیر. اولدوقجا لیریك و ظریفدیر. اونون حركت دوزوملری گئنیش طرزده دؤوره وورمادان و یا بیر خط بویو سوزمده‌ن عبارتدیر. 

قیزیل گول
قادینلارین سئویملی رقصلرینده‌ن بیری‌دیر. 20- نجی عصرین 40-30- اینجی ایللرینده آذربایجانین هر یئرینده خصوصاً باكیدا و نخجواندا یاییلمیش اورتا تئمپده ایفا اولونان قدیم رقصدیر. رقصین حركت دوزوملری تمكینلی، حتی بیر قده‌ر اوتانجاق واریدیر. رقص ایندی‌ده آرا بیر ایفا اولونور. رقصی داها چوخ شهر تویلاریندا اویناییرلار. رقصی اكثر حالدا گنج قادینلار و قیزلار ایفا ائدیرلر. 

قیتقیلیدا
قیتقیلیدا رقصین ریتمینی ایمیتاسیا ائده‌ن سسلرده‌ن عبارتدیر (ترا ـ تا ـ تا ـ تا كیمی) خصوصیله باكیدا گئنیش یاییلمیش ا‌ن قدیم قادین رقصلرینده‌ن بیریدیر. 

سوژئتلی رقص اولان «قیتقیلیدا»دا ریتمه اویغون طرزده ال چالما صدالاری آلتیندا بو و یا دیگر صورتی تصویر ائدیرلر. اونلاردان بیری اوتانجاق، جسارتسیز گلیندیر. اوتانا - اوتانا رقص ائدیر. قورخا ـ قورخا هی یان ـ یؤریه باخیركی، بیرده‌ن قایناناسی گلر. قایناناسی چیخیرـ آجیخلی، دئیینگندیر، گلین‌ده اونو گؤره‌ن كیمی، البته، او ساعات دؤوره‌دكیله‌رین آراسینا كئچیب، اونون رولو بیتیر قاینانا یؤنده‌مسیز، آغیر په‌نن كومیك حركتلرله، چوخ واخت ال ـ قولونو اوینادا ـ اوینادا رقص ائدیر. قاینانا گلین‌ده‌ن ناراضی‌دیر، اونو هی هده‌له‌ییر. گلینین طرفینی ساخلاماق اوچون مئیدانا قونشو قادین ـ گنج، جوشغون طبیعتلی بیر قادین چیخیر… اوینایانلار بو قایدا ایله بیر ـ بیر چیخیش ائدیر، بو و یا دیگر سیمانین رقصی تصویرینی یارادیرلار. 

«قیتقیلیدا» رقصینده ایفاچی‌لاردان هر بیرینه امكان وئریلیركی، او، اؤز رولو چرچیوسینده، اؤز فانتازیسیاسی، فراصتی و رقص فراصتی داخیلینده ایسته دیگیی قده‌ر ایمپروویزاسیا ائتسین. 

دارچینی
مبالغه‌لی آرام تئمپده سسله‌نن رقصدیر. اونون قوتلی حیصه‌سینده ضربلر و وورغولارین سسی آیدین سئچیلیر. 

اوزئییر حاجی بیگ اوف اؤزونون «مشهدی عباد» اوپئرئتاسیندا «دارچینی» رقصینین مئلودییاسیندان استفاده ائتمیشدیر. 

دارتما،
 یاخام جیریلدی
آدیندان معلومدوركی، كومیك رقصدیر. تئمپی آرامدیر. واختیله شكیده و اونون اطراف یئرلرینده یاییلمیشدیر. ایندی اونودولوب. «دارتما، یاخام جیریلدی» ماهنی‌ایدی، اونون مئلودییاسی‌ایله رقص ائده‌ردیلر. 

دسمالی
1932- اوینجی ایلده نخجواندا تارزن نصیر نصیراوف طرفینده‌ن یارادیلان رقص مئلودییاسیدیر. سون درجه اویناق، شن، جوشغون تئمپده گئده‌ن رقصدیر. بورادا عادتاً الده بالاجا دسمال توتاراق (چوخ آز حاللاردا ایكی دسمال) یئلله‌ده ـ یئلله‌ده رقص ائدیرلر. بعضاً بو رقصده جیب دسمالیندان یوخ، باش یایلیغیندان استفاده ائدیرلر. بئله اولدوقدا رقصین خاراكتئری بیر قده‌ر ده‌ییشیر. رقصی، اساساً قیزلار ایفا ائدیرلر. نخجواندا اونو هرده‌ن بیر اوغلانلاردا اویناییرلار. «دسمالی» رقصی واختیله رسپوبلیكادا، خصوصاً باكیدا گئنیش یاییلمیشدیر.

انزلی
 (جنوبی آذربایجاندا شهر آدیدیر).

تقریباً 1880-1890 انجی ایللرده باكیدا یارانمیش رقص مئلودییاسیدیر. ایفا طرزی آرام، سوزگوندور، مئلودییاسینین سسلنمه خاراكتئرینه گؤره «قوجا یانادیر». بو رقصین آهنگینده بیر نوع جاوانلارا منتدارلیق صداسی، اونلارا خوشبختلیك، خوش آرزولار دویولور. «انزلی» عنعنه‌وی رقصدیر. اونو تویون اولینده اویناییرلار. كیشیلر و قادینلار اللرینی اینجه، ظریف طرزده (دیرسكلر آزجا بوكولموش حالدا) یوخاری قالدیریرلار. اوینایانلار رقص زامانی اویغون چپیك چالیر، همده چیگینلرینی قالدیریرلار. 

«انزلی»نی اساساً یاشلی آداملار اویناییرلار، لاكین اونو جاوانلاردا ایفا ائده‌ بیلرلر. 

زغالی
چوخ قدیم رقصدیر. شكی‌ده یارانیب، آرام، حزین و لیریك سسله‌نیر. اونو یالنیز قادینلار، چوخ زامان گنج قادینلار ایفا ائدیرلر. 

شكی‌لی قوجالار ادعا ائدیرلركی، «زغالی» ماهنی‌لی رقصدیر یعنی اونو ماهنی‌نین مشایعتی‌ایله اویناییردیلار. ماهنی‌نین متنی زغال ییغیمینا حصر ائدیلیب. دئمك‌كی، بو ماهنی گئتدیكجه رقصه چئوریلن امك ماهنی‌سی اولوب. تأسف‌كی، اونون نه متنی‌نی، نه‌ده‌كی، مئلودییاسینی حاضیردا هئچ كس خاطیرلایا بیلمیر، یاددا آنجاق رقصین آدی قالیب. 

عنابی
بو رقص مشهور قدیم قادین رقصلرینده‌ن بیریدیر. «عنابی» بیر رقص فورماسی كیمی وارلی قادینلارین ائولرینده مئیدانا گلمیشدیر. اونو عادتاً قوناقلاردان اولان ایكی رقاصه ایفا ائده‌رمیش. بو رقص واجب اشیالاری كلاغایی و چارشاب كیمی باش اؤرتوكلری ایله، دوزولموش و آلینا تاخیلمیش قیزیل پوللار، ها بئله چوخ باهالی كهرابا میرواری و یا قیزیل بویون باغی ساییلاردی. اللره خینا یاخیلاردی. اونودا قید ائده‌ك‌كی، «عنابی»نی یالنیز باكی‌دا قادینلار اویناردیلار. بیر چوخ رایونلاردا ایسه اونو همده قادینلار، همده كیشیلر ایفا ائده‌ردیلر. بئله بیر فرضیه‌ده واردیركی، «عنابی»نی باكیدا تارزن، استعدادلی خالق موسیقی‌چی‌سی تاتی یاراتمیشدیر. اصلینده كئچن عصرین اوللرینده مئیدانا چیخمیش اولان بو چوخ قدیم خالق رقصینی تاتی آنجاق ایشله‌ییب حاضیرلامیشدیر (تقریباً ـ 1902 اینجی ایلده).

«عنابی» سون درجه مئلودیك‌دیر، رقصین اؤزو ظریف و قشنگ‌دیر، اوتانا ـ اوتانا اوزلرینی گیزلده‌ن رقاصه‌لرین اینجه، سوزگون حركت‌لر دوزومو اساسیندا قورولموشدور. حركت‌لر مختلف استقامتلرده، هم دؤوره، هم‌ده دوز خط بویو جریان ائدیر. 

بو رقص اوزون ایللر بویو آذربایجان دولت فیلارمونیاسینین ماهنی و رقص آنسامبلین رئپئرتواریندا ایفا اولونموشدور. 

یئرلی رقص
زاقاتالا (علی‌آباد، ایوسول، قاخین، قانداخ، كندلرینده) قاخ (قوخئنگیلو، قاخق‌یوردو، كندلرینده)، بالاكن رایونلاریندا (ایتی تالا، قوللار، مئخماللار كندلرینده) ا‌ن گئنیش یاییلمیش رقصدیر. بو رقص رسپوبلیكانین باشقا ریوانلاریندا معلوم دئییلدیر. «قایتاغی» ریتمینده‌دیر. اونون مئلودییاسی بیر نئچه حصه‌ده‌ن عبارتدیر. 

یوز بیر
ماهنی‌ایله مشایعت اولونان چوخ گئنیش یاییلمیش رقصدیر. دوغرودور، اونو داها چوخ یالنیز بیر رقص كیمی خاطیرلاییرلار. لاكین اوللر ماهنی صدالاری آلتیندا ایفا ائدیلیب.

1. آماندیر، پرواز ائله‌مه

گل یانیما، ناز ائله‌مه

آل، آل، آل، آل

آل منیم جانیمی، رحم ائله‌مه،

بی‌وفا اولما، آی یاریم،

سارالیب، سولما، آی یاریم،

ها، ها، ها، ها،

2. گؤزله‌ییره‌م یوللارینی.

سال بوینوما قوللارینی
آل، آل، آل، آل،

آل منیم جانیمی، رحم ائله‌مه

بی‌وفا اولما، آی یاریم،

سارالیب ـ سولما، آی یاریم،

جفا كش اولما، آی یاریم

ها، ها، ها، ها.

رقص بیر قده‌ر جلد تئمپده گئدیر، قیزغین صورتده بیر سیرا رنگارنگ حركتلرله ایفا اولونور رقصین شكلی عنصرلری گئنیشدیر. چیگینلرین یونگولجه حركتی رقصه گؤزه للیك وئره‌ن سجیه‌وی جهت‌دیر. اونو هم كیشیلر، هم‌ده قادینلار اوینایارلار. 

اؤز دؤورونده چوخ مشهور اولان بو رقص ایندی نادیر حاللاردا یاد ائدیلیر. 

كئچی‌مه‌مه‌سی
«كئچی‌مه‌مه‌سی» معیشت رقصی‌دیر، كئچی ساغماغا حصر اولونوب رقص زمانی ساغیم پروسئسی اللرایله، بدن قاباغا اییلمیش وضعیتده ایفا ائدیلیر. رقص آرام و بیر قده‌ر جلدلشمیش تئمپده‌دیر. گؤزه‌ل مئلودییالی و آهنگدار موسیقی‌سی وار. اونو آرا بیر كیشی‌لرده اویناییرلار «كئچی‌مه‌مه‌سی» رقصی رسپوبلیكانین بیر چوخ رایونلاریندا، خصوصاً باكیدا و نخجواندا ایفا ائدیلیر. 

كندیری
كندیر ـ شكی رایونوندا كئچیریلن خالق شنلیكلرینده استفاده اولونان واجب اشیادیر. كندیر بازلار اؤز اوستالیغی، اویون مهارتینی كندیر اوستونده گؤستره‌ر، اویونلارینا كندیر اوستونده رقصلر داخیل ائده‌ردیلر. خالق آراسیندا گئنیش یاییلمیش «كندیری»، «قایتاغی» ریتمینده، جلد، جوشغون رقصدیر. رقصین مئلودییاسی كئچن عصرین آخیرلاریندا شكی رایونوندا یارانمیشدیر. 

كسمه
آذربایجاندا ایفا اولونان ا‌ن قدیم رقصلرده‌ن بیریدیر. مئلودییاسی ساده، لاكین ماراقلیدیر. 

كومیك رقصدیر. اونو آنجاق كیشیلر اویناییرلار. رقص اوچون، آتیلما، توللانما، شیدیرغی وورما، سیچراما، حركت‌لری سجیه‌ویدیر. ایفاچی اونو ممكن قده‌ر مزه‌لی طرزده اویناماغا چالیشیر. 

بو رقص نخجواندا، فضولی رایونوندا و رسپوبلیكانین جنوب یئرلرینده یاییلمیشدیر. 

قارا باغدا ایفا ائدیلن «كسمه» رقصینین خاراكتئری عینی اولسادا، اونون مئلودییاسی و متنی باشقا طرزده‌دیر. 

كوراوغلو
جنگاورلیك رقصیدیر، آذربایجانین خالق قهرمانی كوراوغلونون شرفینه بئله آدلاندیریلیب. مستقل رقص‌كیمی چوخ قدیم زامانلاردا ایفا ائدیلمیشدیر. او واختدان بری مئلودییاسی خیلی‌ ده‌ییمیشدیر. «كوراوغلو» مئلودییاسینین صدالاری عظمتلی‌دیر. ایدییاسی دؤیوشه روحلاندیریجی طرزده‌دیر. اونا گوره‌ده «كوراوغلو»نو تاردا و یا كمانچادا چالماق مصلحت گؤرونمور. هامیسیندان یاخشی اونو زورنادا، ناغارانین، دونبه‌یین، لاققیتینین، (قوطو شكلینده اولان ضرب آلتی، اونو ایتی قیسا چوبوقلا سسلندیره‌ردیلر) برك، گور صدالاری آلتیندا سسلندیریرلر. 

چوخ حاللاردا «كوراوغلو» مستقل بیر رقص كیمی گئتمیر، جنگی دؤیوشونده‌ن اول ایفا اولوناراق رقصین آچیلیشماسی اوچون الین ـ قولون اوینادیلماسی طرزینده اجرا ائدیلیر. 

رقص كسكین وورغولودور. تئمپی آرام، بیر قده‌ر‌ده جلدیر. رسپوبلیكانین بیر چوخ رایونلاریندا، خصوصیله شكی‌ده و قازاخدا یاییلمیشدیر. 

كوراوغلونون قایتارماسی 
بو رقصده یوخاریدا تصویر ائتدیگیمیز كیمی، جنگاورلیك، دؤیوش، رقصی اولاراق سرعتلی تئمپه مالك‌دیر. «كوراوغلونون قایتارماسی» دینامیك رقصدیر. 

زورنانین و ضرب آلتلرینین گور صداسی رقص ائده‌نلری سون درجه‌ده جلد اویناماغا روحلاندیریر. 

قوفتا
آرام تئمپلی قادین رقصیدیر. باكیدا یارانمیش و تئز بیر واختدا نخجواندا یاییلمیشدیر. اونو ماهنینین مشایعتیله اویناییردیلار. ماهنی‌نین سؤزلرینی خالق قوشوب.

1ـ قوفتا تیكدیم گؤبكده‌ن

بیر یار سئودیم اوره‌كده‌ن

یاریم منه ساعات آلدی
بیلرزیگی بیلكده‌ن.

رقص اساساً یاشلی قادینلار طرفینده‌ن ایفا اولونور.

گلین آتلاندی
عنعنه‌وی خاراكتئرلی قدیم مراسم رقصیدیر. خیلی اوزون چكن، آرام تئمپلی، هم‌ده اولدوقجا مئلودیكدیر. جبرائیل رایونوندا اونون موسیقی آهنگی‌ایله، اساساً گلین اویناییر. 

واختیله شكی رایونوندا عینی‌ایله بو آددا، لاكین باشقا موسیقی‌لی رقص اولوب، اونو ایكی‌ دفعه هم‌ گلین گتیرمه‌یه گئده‌نده، هم‌ده گلینی آتا ائوینده‌ن یولا سالاندا چالاردیلار. 

گلین هاواسی
ا‌ن قدیم آذربایجان رقصلرینده‌ن بیریدیر. اونو لنكراندا گلین گتیرمه‌یه گئده‌نده اوینایاردیلار. بو اویون هاواسی‌نی زورنادا، طنطنه‌ایله، همده سسی اوجالتمادان چالاردیلار. رقصین موسیقی‌سی جاذبه‌لی، تئمپی آرامدیر. 

گلینی بیگ ائوینه اؤتورنده‌ن سونرا «گلین هاواسی» بیرده چالینیر. بو دفعه اونو آنجاق جاوان كیشیلر و قادینلار اویناییرلار. 

گولگز
ا‌ن مشهور قادین رقصلرینده‌ن بیریدیر. بو رقص خصوصاً باكیدا و نخجواندا كئچیریلن تویلاردا اوزون مدت ایفا ائدیلمیشدیر. اونو حزین، لیریك موسیقی صدالاری آلتیندا سوزگون ظریف دوزوملو حركت‌لرله اویناییرلار. دؤوره بویو باشقا استقامتلرده گئنیش گئدیشلر بو رقص اوچون سجیه‌ویدیر. 

رقص موسیقی‌سینی‌ نئی چالان نخجوانلی حسنعلی 1904-1905 اینجی ایللرده یارادیب. گولگز حسنعلی‌نین آروادینین آدیدیر. رقصی‌ده اونون شرفینه «گولگز» آدلاندیریب. 

1947 اینجی ایلده باكیده «گولگزین» موسیقی‌سی اساسیندا بال رقصی حاضیرلانیب. 

گلین گتیرمه
«هالای» سلسله‌سینده‌ن اولان، عنعنه‌وی مراسم‌لرده ایفا ائدیلن رقصدیر. گلینی بیگ ائوینه آپارمازدان اول گلین گیلده ایفا اولوناردی. اونو یاشلی قادینلاردان بیری (گلین‌ین آناسی‌دا اولا بیلر) اویناماغا باشلاییر، سونرا قوناقلاردان 3-2 نفر قادین رقصه قوشولور. بیر آزدان اونلاری گنج قادینلار، آردینجادا گلینین یاخین رفیقه‌لری (ساغدیش، سولدیش) عوض ائدیرلر. لاپ آخرینجی نوبه‌ده‌ایسه رفیقه‌لرین دعوتیله گلین اؤزو اویناییر. قیزلار رقص ائده ـ ائده اوخویورلار:  آی دیلی ـ دیلی
لاكین چوخ واخت اوینایانلار معین متنی ماهنی‌لاردا اوخویورلار. مثلاً:

گلین گلسین خوش گلسین،

بركت گتیریب بیزه گلسین،

اوغول یییه‌سی، قیز یییه‌سی اولسون،

ائلینده یاخشی اولسون.

سطرلرین آراسینا بیر نوع نقارته بنزه‌ر سؤزلر قوشولور: 

قوناق اول، قوناق اول. 

متن باره‌سینده گتیردیگیمیز میثالدان گؤروندویو كیمی، رقصین ریتمی چوخ ده‌ییشكن، موسیقی‌سی چتین دویولاندیر. 

«گلین گتیرمه» جوشغون، اویناق ایفالی رقصدیر. 
گولمه‌یی
 (آ گولوم هی).
قدیم عنعنه‌وی رقصدیر. ایندیده ایلیچ رایونوندا اوینانیلیر. 

یاللی فورماسیندا اولان بو رقصی گلینین رفیقه‌لری و اونون قادین قوهوملاری توی عرفه‌سینده، خینا یاخدیقدا اویناییرلار. عادتاً، «گولمه‌یی»نی گلینین بیگ ائوینه كؤچمه‌سینده‌ن اول اونون یانینا گلمیش قوناقلار داغیلیشاندان سونرا اوخویوب اویناییرلار. 10-5 نفر دؤوره ووروب رقص ائدیر. 

لاله
قدیم رقصدیر. گنجه‌ده یارانیب رقص اورتا تئمپده ایفا اولونور. رقصین خاراكتئری اویناق، حتی جلدیر. اونو، عادتاً قیزلار اویناییرلار. 

رقاصه رقصین موسیقیسینده‌كی پاوزالارا، سسلرین سرعتلی تكرارینا اساساً دؤنمه‌لر ائدیر. بورادا موغام حیصه‌سی ده (سه‌گاه) وار، رقاصه ائله یئرینده‌جه بیر یانا ترپنمه‌ده‌ن، اللریله ساغا ـ سولا طرف سوزمه طرزینده حركت‌لر ائدیر. 

میرواری
بو رقص30- نجو ایللرین اوللرینده یارانیب. اوللر «تورقسین» و «چارلستون» آدلانیب. بو آدلار سون درجه مئلودیك و قشنگ رقصه یاراشمادیغیندان 50- اینجی ایللرده كورده‌میر زورناچیلاری، او جمله‌ده‌ن. خ. حسینوف بو گؤزه‌ل مئلودییایا «میرواری» آدی وئردیلر. بو رقصی یالنیز قادینلار اویناییرلار. 

میرزه‌یی
«واغزالی»، «اوزون‌د‌ره»، «تره‌كمه» و دیگر رقصلرله یاناشی، «میرزه‌یی»ده آذربایجان خالقینین ا‌ن سئویملی رقصلرینده‌ن بیریدیر. 

رقص آنجاق آذربایجاندا دئییل، گورجوستان، ارمنستان موسیقی‌چی‌لرینین‌ده رئپئرتواریندا محكم یئر توتموشدور. آذربایجاندا ائله بیر رایون یوخدوركی، اورادا «میرزه‌یی» سئویلمه‌سین، هر تویدا، هر شنلیكده چالینیب اوینانیلماسین. بو رقصی هم كیشیلر، هم‌ده قادینلار ایفا ائدیرلر. 

«میرزه‌یی» قدیم رقصدیر. قاراباغلی‌نئی چالان میرزه‌یی طرفینده‌ن تقریباً 70-1860 اینجی ایللرده یارادیلیب. مؤلف رقصه اؤز آدینی وئریب. یوز ایلده‌ن چوخ كئچمه‌سینه باخمایاراق رقص اؤز طراوتینی ایتیرمه‌میشدیر. خالق آراسیندا مشهور اولان رقاص و رقاصه‌لرین، دئمك اولاركی، هامیسی «میرزه‌یی»نی اؤز رئپئرتوارینا داخیل ائدیب. 

میرزه‌یی ائله رقصلردندیركی، گؤزه‌للیگینه، نجیب‌لیگینه و قلبی اوخشایان خوش مئلودییاسینا گؤره منت‌دارلیق علامتی اولاراق خالق اونو هله اوزون ایللر بویو سسلندیره‌جك، چالیب اوینایاجاقدیر. 

مجسمه
رسپوبلیكانین جنوبی رایونلاریندا (آستارادا، لنكراندا، لئریك‌ده) واختیله چوخ مشهور اولان رقصدیر. بو رقصین كؤكلری اولدوقجا ده‌ریندیر. «مجسمه» سؤزونون اؤزو هیكل دئمك‌دیر. رقصی اساساً قوجالار ایفا ائدیرلر. 

رقص اؤزو دینامیك اساس اعتباریله، یئكنه‌سك حركت‌لرده‌ن و غیرمعین پوزالاردان عبارتدیركی، رقاص بونلاردا بیر نوع هیكل كیمی دونوب قالیر. «مجسمه» رقصینین بیر وزنده آرام ـ آرام داوام ائده‌ن صداسی آلتیندا ایفاچی دؤوره ووروب، اللری و بدنی‌ایله مختلف بیچیملی حركتلر ائدیر. بیرده‌ن موسیقی‌نین صداسی كسیلر. رقاص بیر آندا همین فاصله‌ایله راستلاشدیغی پوزادا حركت سیز دورور. اگر، او تاماشاچیلاری گولدورمك ایسته ییرسه، اوندا غریبه پوزادا قالماغا چالیشیر. اؤزونو گؤسترمك ایسته‌دیگی تقدیرده‌ایسه دوروش ممكون قده‌ر آهنگدار شكیل آلیر. او، 3-2 ثانیه بئله‌جه دایانیر. دوروش یؤنده‌مسیز اولدوقدا، مثلاً بیر آیاغی اوسته دایانیلیب، دیگر آیاق یوخاری قالدیریلمیش وضعیتده اولدوقدا آپاریجی موسیقی‌چی فاصله نی گولوش خاطیرینه قصداً او قده‌ر اوزادیركی، اوینایان خسته‌لنسین و یا ییخیلسین. 

سونرا موسیقی‌چیلر یئنه‌ده آرام ـ آرام، تمكینله چالماغا باشلاییر. رقاص‌دا اونون صداسینا قوشولور. اولجه چیگینلرینی دولاندیریر و هر وورغو زامانی‌ایكی دفعه یونگولجه دیزلرینی بوكور، سونرا یئنی‌ده‌ن اویناماغا باشلاییر. بو مینواللا رقص نوبتی فاصله یه قده‌ر داوام ائدیر. 

«مجسمه»نی عادتاً بیر نفر ایفا ائدیر، سونرا باشقالاری اونو عوض ائدیر. 

«مجسمه» یالنیز كیشی رقصیدیر، اونو قادینلار اوینامیرلار. بو رقصی، سادجه اولاراق بیر رقص كیمی، معنا چالارلارینا، مضمونونا وارمادان ایفاائتمك اولار،‌ لاكین چوخ واخت ایفاچیلار اونا اویون، پانتومیما عنصرلری قوشورلار. بعضاً ایفاچی ساغ الینین بارماقلاری‌ایله بیغلارینی بورور، الینی بئلینه وورور، اطرافینا مغرور طرزده نظر سالیر. 

سون واختلاردا لنكراندا «مجسمه» رقصینین داها سوژئتلی فورمالاری مئیدانا چیخمیشدیر. اؤز فعالیت قوروپونون عضولری بوتؤو  بیر تماشا، لنكران رایونونون بیر چوخ كندلرینده هله‌ده اونودولمامیش بیر صحنه‌جیك گؤسترمیشلر. «مجسمه» اسلوبوندا، یعنی فاصله‌لی طرزده حللینی تاپمیش بو تاماشا داش‌د‌میر محمد اوف طرفینده‌ن صحنه‌یه قویولموشدور. تاماشا اولده‌ن آخیرا ده‌ك رقص واسطه‌لری‌ایله حل ائدیلمیشدیر. 

تاماشانین مضمونو بئله‌دیر: اؤزونده‌ن راضی، گومبول، آغیر ترپه‌نن بیر بیگ صحنه‌یه چیخیر. بیگ حیرته گلیب ـ كندلیلر گؤرونمور. آخی نه‌یه ایشله‌میرلر؟ بو آن ایكی ـ اوچ نفر جسارتسیز كندلی گؤرونور. اونلار رقتلی بیر طرزده باشی اییر، بیگه یالواریرلاركی، جزا وئرمه‌سین. لاكین حیرصلنمیش بیگ اونلاری قامچی‌ایلا دؤیور. كندلیلر غضبله‌نیرلر، اونلار داها عزازیل بیگین ظولمونه دؤزه بیلمیرلر. هؤرمه سبدی اونون باشینا گئیدیریب، قووورلار. باشقا كندلیلرده گلیر و بیگه دیوان توتماقدا كؤمك ائدیرلر. بیرگه رقص باشلانیر. (هئچ واخت یاددان چیخاریلمامالیدیركی، «مجسمه» سولو رقصدیر و اونون كوتله‌وی طرزده ایفاسی یالنیز صحنه اسلوبوندا ممكوندور). كندلیلرین رقصی معناجا غلبه طنطنه‌سینی ایفاده ائدیر. 

میصری                      (كوراوغلونون قیلینجینین آدیدیر).
«میصری» رقصده‌ن چوخ، مارشا بنزه‌ر آهنگلی اینسترومنتال عاشیق مئلودییاسیدیر. آذربایجان پهلوانلاری گولش‌قاباغی «میصری»نین موسیقی‌سی آلتیندا مشق ائتمیشلر. لاكین او بیر رقص‌كیمی‌ده گئنیش یاییلمیشدیر. بو رقصده گرگین، مغرور، بیر قده‌رده چتین، چوخ واخت بیردن و كویلو، دقتی جلب ائده‌ن حركتلر اجرا ائدیرلر. رقص، خصوصاً شكی‌ده، زاقاتالا و قاراباغدا چوخ مشهوردور. رقصین تئمپی جلد و سرعتلی‌دیر. اونو، عادتاً زورنادا، اؤزوده ضرب آلتینین چوخ گور ریتمینین شدتلی صداسی آلتیندا چالیرلار. 

اون دؤرد نومره
رقصین سیرا نومره‌سیدیر. اونو كیشیلر و قادینلار اویناییرلار. رقص ملایم، آرام تئمپده، حزین طرزده گئدیر. قاراباغدا همین رقصه متن‌ده علاوه ائدیبلر: 

گلینه باخ گلینه

داراق آلمیش الینه.

گلینه سؤز دئمه‌یین،

كوسوب گئده‌ر ائوینه.

بویونا قوربان، آی گلین

تویونا قوربان، آی گلین.

نازنازی
اینجه و سوزگون قادین رقصی‌دیر. ملایم، گوزه‌ل، بیر نئچه یئرینده ترئمولا ایله سسلرین سرعتلی تكراری‌ایله زنگینلشمیش مئلودییادیر. بو ترئمولا ایفاچییا بیر نوع یئرینده‌جه دؤنمك مؤمئنتلرینی یادا سالیر، اونلارا ظریف اویناما، دؤوره بویو سوزگون یئریشلی و یا دوزونه ایره‌لیله‌ییشلی اینجه حركت‌لر ائتمك امكانی وئریر.

پهلوانی
گنج پهلوانلارا حصر اولونموش قدیم رقصدیر. او، شكی رایونونون داغلاریندا مئیدانا چیخمیش و آبیللاه جفعر اوف طرفینده‌ن ایشله‌نیلمیشدیر. «پهلوانلار» رقصینده‌ن یعنی پهلوانلارین گولش قاباغی ال ـ قول آچماغا مشق ائتدیكلری رقصده ن فرقلی اولاراق، اونو اوینایاردیلار. هم‌ده تكجه پهلوانلار دئییل، تاماشاچیلار ایچه‌ریسینده‌ن اوره‌گی ایسته‌ین‌لرده رقص ائده‌ردیلر. بونا باخمایاراق، «پهلوانی» پهلوانلار رقصیدیر. 

بو رقصین ماراقلی خصوصیتی اوراسیندادیركی، تویدا اؤز شجاعتی‌نی گؤسترمك ایسته‌ین پهلوانلار بلاواسطه «زورخانا»دان گوج سینامادان اول «پهلوانی» اوینایا بیلسینلر. 

اولدوقجا جلد حركتلی، سون درجه دینامیك رقصدیر. پهلوانلار بورادا اؤز گوجونو گؤسترمكده‌ن داها چوخ، مهارتینی گنجلیگه خاص اولان قوچاقلیغی نمایش ائتدیرمگه چالیشیرلار. 

«پهلوانی» نادیر حاللاردا اولسا بئله، ایندی‌ده رسپوبلیكانین بیر چوخ رایونلاریندا ایفا اولونور. 

رنگی
چوخ قدیم قادین رقصدیر، گنجه‌ده یارانیب. اونون تئمپی آرامدیر. حركت گئنیشلییی، رقصین شكلینین رنگارنگ‌لیگی اونا خاص اولان سجـّیه‌وی جهت‌لردیر. گئج ـ گئج اولسادا نخجواندا بو رقصی هله‌ده اویناییرلار. 

ساموخ
رقص مینگه چئویر یاخینلیغینداكی ساموخ كندینده مئیدانا چیخیب،‌ لاكین شكی و وارتاشئن رایونلاریندادا گئنیش یاییلمیشدیر. دوغرودور، سون ایللرده چوخ آز ایفا ائدیلیر. آرام تئمپلی بو رقصی هم قادینلار، هم‌ده كیشیلر ایفا ائده بیلرلر.

ساری باش: (قاخ رایونونداكی كندین آدیدیر). 

جلد تئمپده ایفا اولونان قدیم رقصدیر. قاخ رایونوندا، چوخ مشهوردور. بورادا اونو هم كیشیلر، هم ده قادینلار ایفا ائدیرلر. «ساری‌باش» رقصی شكی رایونوندادا ایفا ائدیلیر. 

رقص اؤز حركت دوزومو جهت‌ده‌ن مركب دئییل‌دیر، اونا گؤره‌ده اونو جاوانلاردا، قوجالاردا اویناییرلار. 

بسته‌كار سلطان حاجی بیگ اوف اؤزونون «گولشن» بالئتینده «ساری باش» رقصینین مئلودییاسیندان استفاده ائتمیشدیر. 

سَمَنی
ا‌ن قدیم رقصلرده‌ن بیریدیر، داها دوغروسو رقصده‌ن داها چوخ باهارین گلمه‌سینه حصر ائدیلمیش عنعنه‌وی شنلیكدیر. 

«سمنی»نی یالنیز قادینلار و قیزلار اویناییرلار. اونلارین ایفاسیندا گئده‌ن رقص كفایت درجه‌ده تأثیرلیدیر، سؤز متنی‌ایله مشایعت اولونور، «سمنی» رقصی آذربایجانین هر یئرینده اوینانیلیر. «سمنی» عنعنه‌سی چوخ واخت سمنی، شیرنیات، پلوو، گتیریلمه سی و ماهنی‌لی، رقص‌لی ییغجام بایرام شنلیگی دایره‌سینده‌ن كنارا چیخمیر. 

«سمنی»‌نین رقصی فورماسینا هله یاخین واختلارا ده‌ك نخجواندا راست گلمك اولاردی. 

تامارا
تقریباً 1917-1916 ینجی ایللرده باكیدا یارانیب. رقصه بو آد تویلاردا آذربایجان رقصلرینی ایفا ائده‌ن مشهور سالیانلی رقاصه تامارانین شرفینه وئریلمیشدیر. 

اولدوقجا جاذبه‌دار، لیریك رقصدیر: اساساً قادینلار طرفینده‌ن، چوخ حاللاردا هم‌ده كیشیلر طرفینده‌ن آرام تئمپده ایفا اولونور. 

رقصین موسیقی‌سینده ایفاچیلار طرفینده‌ن نظره چاتدیریلان رنگارنگ ریتمیك وورغولار واردیر. رقص موغام اوخونماسی‌ایله باشلانیر. 

تَره‌كمه
بو چوخ قدیم زامانلاردا آذربایجاندا مسكن سالمیش قبیله نین آدیدیر. تره‌كمه‌لر یایدا یایلاقدا، قیشدا قیشلاقدا یاشاییردیلار. اونلارین، اساساً قاراباغ، شاماخی و شكی‌ده مسكن سالدیقلاری معلومدور. رقصی تره‌كمه‌لرین اؤزلری یارادیب. لاكین نه واخت یاراندیغی معلوم دئییلدیر. آذربایجانین ا‌ن قوجامان ساكینی اولان، 163 یاشلی شیرعلی مسلم اوف جاوانلیغیندا ائشیتدیگی رقصلر ایچریسینده «تره‌كمه»نی‌ده خاطیرلاییر. ائله تكجه بو فیكره اساسلاناراق دئمك اولاركی، «تره‌كمه» چوخ قدیم رقصدیر. 

عینی مئلودییایا مالك اولان «تره‌كمه» ایكی واریانتدا موجوددور. بیرینجی واریانت ائله تره‌كمه‌لرین اؤزلرینین یاراتدیغلاری آرام، ووقارلی رقصدیر. قاراباغدا و باكیدا یاییلمیش بو واریانتدا اونو یالنیز قادینلار اویناییرلار. ایكی‌نجی ـ نخجوان و شكی‌ده یاییلمیش داها چئویك، اویناقلی، قیریق سسلی، گئنیش حركتلی رقصدیر. بونو كیشیلر و قادینلار ایفا ائدیرلر. 

«تره‌كمه» ایندی‌ده رسپوبلیكانین بوتون رایونلاریندا چوخ مشهوردور. رقص پئشه‌كار و هوسكار رقص آنسامبل‌لاری‌نین رئپئرتواریندا موجوددور. 

توی رقصی
نخجواندا اوینانیلان قدیم، عنعنه‌وی رقصدیر. بیگ و گلینین جاوان قوهوم‌لاری بو رقصی گلینی آپاران فایتونون قاباغیندا اوینایاردیلار. 

رقص «یاللی» تیپلی‌دیر، یان ـ یانا آتدیملی جلد رقصدیر. اوینایانلاردان چوخونون الینده یانار مشعل اولاردی. همین مشعل‌لری گلینی مشایعت ائدنلرده آپاراردیلار. رقص ائدنلرایسه بیر ـ بیرینین الینده‌ن توتاردیلار. رقص ماهنی آهنگی‌ایله، دومبك‌لرین گور ریتمی‌ایله گئده ردی. ماهنی ـ رقصین سؤزلری توی طنطنه‌سینه حصر اولونوب. 

بیگ ائوینین قاباغیندا اوخویوب ـ اویناما تكرار اولونار. بو دفعه سایجا داها چوخ ایفاچی اشتراك ائده‌ردی. 

توراجی
گؤزه‌ل داغ قوشونا حصر ائدیلمیش قدیم، تقریباً 19ـ نجو عصرین اوللرینه عایید اولان رقصدیر. 

آذربایجانین هر یئرینده یاییلمیشدیر. حزین، قلب اوخشایان موسیقی‌سی وار. 

توراجی رقصینه دایر نخجواندا بئله بیر افسانه‌وار: قاراباغ خانی نجف قولونون چوخ قشنگ بیر رقاصه‌سی وارمیش، خان اونون گؤزه‌للیگینی، مهارتینی چوخ قیمت‌لندیره‌رمیش بیر دفعه خانین اوغلونون تویوندا بیر رقاصه رقص صنعتینین چوخ اینجه، چوخ گؤزه‌ل معجزه‌لرینی نمایش ائتدیریر. بو منظره‌یه حیران قالمیش خان اوجادان دئییر: سن لاپ توراج كیمی اویناییرسان. او واختدان بری همین رقاصه‌نین اوینادیغی رقصی «توراجی» آدلاندیریرلار. 

رقص بیر نوع توراجین اوچوشونو خاطیرلادیر. توراج یونگولجه اوچور. لاكین بیرده‌ن اووچو اونو نیشان آلیر: یارالی، گئتدیكجه ضعیف‌له‌ین قوش صحنه بویو چیرپینیر، طاقتده ن دوشه‌ره‌ك یئره سریلیر، سونرا یئنی‌ده‌ن قوه توپلاییب سئوینجك، جوشغون بیر احتراصلا اوچور، دؤوره وورور. رقاصه‌نین هر بیر حركتی قوشون اوچوشونو، هاوادا سوزمه‌سینی خاطیرلادیر. اونون یانلارا چپینه آچیلمیش بارماقلاری، گئرییه اه‌ییلمیش اللری قانادلارین تصویریدیر. بو اوخشار دوزوم تكجه «توراجی»نین دئییل، هم‌ده آذربایجان قدیم رقصینین لئكسیكاسینا محكم داخل اولموشدور. 

اوزون‌د‌ره
اولدوقجا جاذبه‌لی، ظریف و لیریك ایفاده‌لی رقصدیر. ائله بیل گلین اوچون یارادیلیب. «اوزون‌د‌ره» او قده‌ر مشهوردوركی، اونو تكجه آذربایجاندا دئییل، همده گورجوستاندا و ارمنستاندادا ا‌ن سئویملی رقصلرده ن بیری حساب ائدیرلر. 

«اوزون‌د‌ره» چوخ قدیم رقصدیر. قاراباغدا، آغداملا گؤی تپه كندی آراسیندا بیر د‌ره وار، آدینا «اوزون‌د‌ره» دئییرلر. قوجالار تصدیق ائدیرلركی، بو رقص محض همین دره‌یه حصر اولونوب. بورادا عادت اوز‌ره رقص ائده‌رلرمیش. روایته گؤره، «اوزون‌د‌ره» تره‌كمه آدلانان كؤچه‌ری بیر قبیله‌نین دوشرگه‌سی اولموش: ‌اونلار داغلار قوینونداكی اوتلاق یئرلرینه، یایلاقا گئده‌ركن یول اوستو بورادا دینجه‌لرمیشلر. بورایا قونشو كندلرده‌ن‌ده قوناقلار گلر، دوستلوق علاقه‌لری‌ایله سیخ باغلی اولان كؤچه‌ریلره باش چكرلرمیش. بو رقصلرده‌ن بیرینه، ا‌ن مشهور اولانینا «اوزون‌د‌ره» آدی وئریلیب. 

باشقا بیر روایت‌ده‌ دئییلیركی، گلین آپاراندا همین دره‌دن كئچرلرمیش. بورادا بیر قده‌ر دایانار، بیگین قوهوملاریندان اولان قادینلار گلینین قاباغیندا اوینایار، خوشبخت‌لیك، امین ـ امانلیق و جان ساغلیغی آرزولارمیش. 

گؤروندو‌یو كیمی، حقیقته داها اویغونو ایكینجی روایت‌دیر. «اوزون‌د‌ره»نین هاواسی اولدوقجا اینجه، لیریك مئلودییالیدیر. قیزغین طبیعتلی، قوتلی و جلد كؤچری رقصینه دئییل، گلینه حصر اولونموش توی رقصینه داها چوخ یاراشان مئلودییادیر. 

شكی‌ده كئچمیشده بیگ ائوینده چاغریلان كیشی تویو اوچ گون داوام ائدیر. دؤردونجو گون‌ایسه قادینلار ییغیشاردیلار. قادین تویوندا موسیقی‌چیلر (قارمون چالان، قاوال چالان) قادینلاردان اولاردی. تویدا گلین دوواقدا، اوزو اؤرتولو حالدا اوتوراردی. تویون قورتاماسینا یاخین اونو اویناماغا دعوت ائده‌ردیلر. گلین دوواغی اوزونده‌ن گؤتوره‌ر و «اوزون‌د‌ره» اویناردی. شكی‌ده‌ بو رقصی میللی گئییمده ایفا ائده‌ردیلر. 

اوجاردا و گور چایدا «اوزون‌د‌ره‌نی» كیشیلر و یا خود قادینلا كیشی بیرگه اویناییرلار. 

البته، رقصین خاراكتئری، اونون موسیقی و رقص كومپوزیسیاسی قادین ایفاسی اوچون داها سجیه‌وی، داها اویغون و مناسب‌دیر. 

قید ائتمك لازیمدیركی، بعضی یئرلرده «اوزون‌د‌ره» رقصی تامامیله باشقا مئلودییادا سسله‌نیر. مثلاً، زاقاتالادا (2ـ جی تالا كندینده) «اوزون‌د‌ره»نین ریتمی، تئمپی و اوسلوبو عادت ائتدیییمیز طرزده‌دیر، مئلودییاسی‌ایسه بامباشقا. اونو آنجاق كیشی‌لر اویناییرلار. چوخ گومان‌كی، حاققیندا دانیشدیغیمیز هر ایكی واریانت تامامیله آیری ـ آیریلیقدا مئیدانا گلیب. 

ایلیچ رایونوندا اوزاق كئچمیشده «اوزون‌د‌ره» آدی‌ایله یاللی، اؤزو‌ده جلد تئمپلی اویون یاللی‌سی اولوب. اونو كیشیلرین یاللی باشی‌سی الینده بالاجا بیر چوبوق، قادینلاری یاللی باشی‌سی‌ایسه جیب دستمالی گزدیره‌ردی. هر ایكی قوروپون رقصینده‌ن سونرا قادینلارین یاللی باشی‌سی الینه چوبوق آلار و كیشیلرین یاللی‌ باشی‌سی‌ایله «ووروشماغا» بیر نوع، مضحكه طرزینده دؤیوشه باشلاردی. 

شكی رایونونون كیشكند كندینده قوجالار ایندیه قده‌ر عینی رقص‌ین موسیقی‌سی آلتیندا «یاللی» ـ «اوزون‌د‌ره» اویناییرلار. 
اوچ بادام، بیر قوز
ائله بو رقصین آدی آذربایجان رقصلرینین اكثریت‌ینین مئلودییالارینا خاص اولان آهنگ طرزینی، ریتمیك شكلی ایفاده ائدیر. «اوچ بادام، بیر قوز» رقصی قدیمده شكی‌ده یارانیب. ماهنی‌ متنی اولوب اونون ماهنی‌سینی واختیله جبار قاریاغدی اوغلو و علعسگر عبدالله اوف كیمی ماهر مغنی‌لر اوخویوبلار.

بو ماهنی ـ رقص هم‌ده مضحكه طرزینده اولوب. متن چوخ واخت بداهتاً قوشولوب، «میخانا» طرزینده دؤشده‌ن دئییلیب.اونون ایفاچیلاریندان بیری 1940- اینجی ایله قده‌ر دومبك  چالان احمدآقا اولوب. او، ایفا زامانی تاماشاچیلاری گولدوره‌ر، اوز ـ گؤزونو ازیب ـ بوزه‌ر، اوینایاردی. همده بونو ائله ائده‌ردی‌كی، بدنی حركت‌سیز قالار، تكجه قارنینین ترپه‌نیشی نظره چارپاردی.
اوچ نومره،
          دؤرد نومره،
          بئش نومره،
                   آلتی نومره
بونلارین هامیسی 20- ‌اینجی ایللرین ایكینجی یاراسیندا باكیدا مئیدانا چیخان رقص مئلودییالاریدیر. 

بو رقصلر، خصوصاً «بئش نومره» و «آلتی نومره» ایندی‌ده مشهوردور. «اوچ نومره» و «بئش نومره» كیمی آرام تئمپلی، حزین رقصلری یالنیز قادینلار اویناییرلار. «دؤرد نومره» و «آلتی نومره»ایسه نسبتاً جلد تئمپلی، هم كیشیلرین، هم‌ده قادینلارین اوینادیقلاری سلیس رقصلردیر. 

خالا‌باجی
(قادین آدیدیر). بو رقصین داها ایكی آدی وار ـ «جئیران بالا»، «قاچای بالا». عینی رقص اولسالاردا، بو اوچ آد آلتیندا چوخ گئنیش یاییلمیشدیر. رقص مئلودییاسینین مؤلفی ـ قاراباغلی قارمون چالان سونا خانیمدیر. رقصه «قاچای بالا» آدی تویلاردا قادین پالتاریندا اوینایان پئشه‌كار خالق رقاصی قاچایین شرفینه وئریلمیشدیر. «جئیران بالا» آدی‌دا اونا عاییددیر. متن‌ده‌ن گؤتورولموش كؤنول آلان، اوخشاییجی آددیر.
گلینه باخ، گلینه



جیغجیغا وئریب تئلینه.
گلینه سؤز دئمه‌یین، 



كوسر گئده‌ر ائوینه.
منیم بالام،      اؤزومون بالام
قاچای بالام، اؤزومون بالام.
قاچای بالا بیر بالادیر،


قاشی ـ كؤزو قاپقارادیر.
قاچایا سؤز دئمه‌یین



گؤزلری جئیران بالادیر.
منیم بالام اؤزومون بالام


منیم بالام، اؤزومون بالام،

قاچای بالام اؤزومون بالام.


قاچ آی بالام اؤزومون بالام.

رقص بیر قده‌ر كومیك طرزده‌دیر. اونو داها چوخ یاشلی كیشیلر و قادینلار اویناییرلار. (اوچونجو آد ـ دد «خالا باجی» آدی‌دا بورادان ایره‌لی گلیر). 

بو رقص گئنیش یاییلمیش، خصوصاً قاراباغدا، نخجواندا، شكی‌ده و باكیدا خیلی انكشاف تاپمیشدیر. رقصین شكی‌یه یاییلماسی ـ 1925 ـ نجی ایلده اولوب. ایفاچی اوینایا ـ اوینایا، خواننده‌ده‌ن متن اوخوماغی خواهش ائده‌ر، یادا بارماقلارینی شاققیلدادا ـ شاققیلدادا اؤزو اوخویاردی. بو رقص هر دفعه ایفا ائدیله‌نده تاماشاچیا خوش تأثیر باغیشلاییر، شادلیق بخش ائدیر. 

هالای
اوخوما و ال چالما‌ایله مشایعت اولونان عینی تیپلی رقصلره وئریلن عمومی آددیر. سووئت آذربایجانینین جنوبوندا یاشایان اهالی قدیمده‌ن دویو اكمك‌له مشغولدور. اكینه قوللوق ائدیلمه‌سی، دویو یئتیشدیریلمه‌سی آغیرایشدیر، چوخ زحمت طلب ائدیر. چیخینتیلار گؤروننده‌ن 16-10 گون كئچدیكده‌ن سونرا دویو كوللارینین دیبی آلاق اوتوندان تمیزلنیر. بو ایشله‌ده ا‌ن چوخ قادینلار مشغول اولور. بئله تمیزله‌مه پروسئسی «آلاق وورما» آدلانیر. امك پروسئسینده همین سؤزله هماهنگ‌لیك، سس اویغونلوغو طرزینده «هالای» ماهنی‌سی مئیدانا گلیر. بو ماهنی اولینجی حالیندا آیدینجا امك خاراكتئری داشییاردی. امك پروسئسینده یارانمیش ماهنیلارین اكثریتینده مختصر ایفاده اولوندوغو كیمی، بورادادا «هالای» سؤزو محصولدان دانیشیر، چوخ زامان آغیر زحمتلی، اوزون مدتلی ایشی ایفاده ائدیر. 

بو ماهنینین عمله گلمه و انكشاف تاپما تاریخی بیر چوخ عصرلری احاطه ائدیر. اونون رقص دوزومونون، شكلینین خاراكتئر جهتده‌ن سون درجه ساده مئلودییاسینین طلبكار اولماماسی و عادیجه ال چالمانین مشایعتی‌ بونو ثبوت ائدیر. 

معلوم اولدوغو كیمی، ال و چپیك چالما موسیقی اوچون ان قدیم مشایعت عنصرودور. 

«هالای» رقصلری هئچ بیر موسیقی آلتینین سسلنمه‌سی‌ایله مشایعت اولونموردو. بو رقصلر یالنیز آخرینجی، قیسا بیر تاریخی دؤورده ضرب چالغی آلتی اولان دفین مشایعتی‌ایله گئدیر. چالانلاردان بیری، عادتاً رقصی آپاران، ساغ قیراقدا دوران هالای باشی دفی ریتمیك طرزده وورور. 

یوخاریدا قید ائدیلدییی كیمی، «هالای» رقصی تكجه ریتمیك ال چالماایله دئییل، همده اوخوما ایله مشایعت اولونور، بودا اونون ا‌ن قدیم اولو دؤورده خاص اولان خاراكتئرینه دلالت ائدیر. 

«هالای» تیپلی رقصلر، یعنی آنجاق اوخوما و ال چالماایله مشایعت ائدیلن رقصلر ـ آذربایجاندا هئچ‌ده آز اولماییب. خور مشایعت‌لی «جهری بیگیم»، «گولمه‌یی»، «قیتقیلیدا» رقصلرینی، سولو رقصی اولان «سمنی»نی و بیرسیرا دیگر رقصلری خاطیرلاتماق كفایت‌دیر. 

«هالای» آستارا ـ لنكران زوناسیندا و اوندان بیر قده‌ر شمالدا بوندان اول مئیدانا گلمیشدیر.

بو رقصه خاص اولان جهت نه‌دن عبارتدیر؟ «هالای»ین، داها دوغروسو، اونون رقص دوزومونون ان ساده فورماسینا بیز، آستارا رایونوندا، بیر قده‌ر انكشاف تاپمیش فورماسینا لنكراندا راست گلیریك، داها ماراقلی فورماسی‌ایسه ایندی‌ده ماساللیدا ایفا ائدیلیر. بو اونو گؤستریركی، همین رقص ایلك دفعه ماساللیدا مئیدانا گلیب، چونكو اونون ا‌ن مترقی فورماسی ـ داها اوزون دؤورلو تدریجی انكشاف پروسئسینده اؤزونون اصل ایفاده‌سینی تاپمیش فورماسی محض بورایوندادیر. 

قید ائتدیگیمیز كیمی، «هالای»ین متنینده‌كی سؤزلر امك‌ده‌ن دانیشیر. لاكین، اوزون تاریخلی انكشاف یولو كئچه‌ره‌ك ماهنی‌نین متنی تدریجاً ده‌ییشیر. دئملی، اونون خاراكتئری‌ده ‌ده‌ییشیر. امك ماهنی‌سی معیشت ماهنی‌سینا، داها دوغروسو، عنعنه‌وی مراسم ماهنی‌سینا چئوریلیر. بودا آیدین دیر. بیر قایدا اولاراق، موسیقی، ماهنی و رقصلرله مشایعت اولونان شادلیق مجلس‌لری عنعنه‌وی مراسم‌لرده، تویلاردا كئچیر. طبیعی‌دیركی، یاراندیغیندان سونراكی دؤورلر عرضینده «هالای» ماهنی‌سینین متنی تدریجاً ده‌ییشیر و توی ماهنی‌سینا چئوریلیر. بو ماهنی‌لار توی ـ شنلییین مختلف رنگارنگ مقاملارینی (مثلاً مبارك ـ آی مبارك ـ كیمی تبریك ائتمه و دیگر مقاملاری) عكس ائتدیره‌ن، بونلارا اوخشایان ماهنی‌لارا چئوریلیر:

قارداش تویون مبارك،

مبارك، آی مبارك

بئله مضمونلو ماهنی‌لار هم بیگ ائوینده، هم‌ده گلین ائوینده اوخونور. 

همین قبیلده‌ن اولان ماهنی‌لارین متنی چوخ زامان اویون، ایله‌نجه خاراكتئری داشیییر. ایفاچی‌ قیزلار، قادینلار بیر ـ بیرینه شعرلر دئیه‌ر، بیر نوع حاضیر جوابلیق طرزینده یاریشا چیخار، اویون طرفلرده‌ن بیرینین غلبه‌سیله قورتاراردی. 

آستارا و لئریك رایونلاریندا، دئمك اولاركی، هئچ بیر توی «هالای»سیز كئچمزدی. بو ا‌ن مشهور رقصدیر. اونون رقصی تخمیناً ده‌ییشیكلیگینه اوغرامادان عصرلرده‌ن كئچمیشدیر. 

یوخاریدا قید اولوندوغو كیمی، «هالای»ین ایفاسیندا یالنیز قادینلار اشتراك ائدیر. اوینایانلار 15 نفرده‌ن 60-50 نفره‌ده‌ك اولور. اونلار بایرام گئییمینده رقصه باشلاردیلار. 

رقصین حركتلری ساده‌دیر. یا دؤوره بویو، یادا دوز استقامتده‌ایره‌لی‌یه ـ گئری‌یه دوغرو عادیجه یئریش، بیر ده‌گاه ساغ، گاه‌دا سول آیاقلا یانا قدم قویماقدان عبارتدیر. 

رقص چوخ داوام ائده بیلردی. چوخ واخت ائله اولوب‌كی، اوینایانلارین هر ایكی قروپو حاضیر جاوابلیق، كیم ـ كیمی یورماق طرزینده یاریشاردیلار. 

آی، یوردو ـ یوردو،

گؤره‌ك كیم ـ كیمی یوردو.

ائله اولوركی، یاریشان طرفلرده‌ن بیری یورولور، ظرافات یانا بوینونا آلیركی، اودوزدو، اودوزان ایفاچیلار اه‌یله‌شیرلر، اونلاری یئنی جرگه عوض ائدیر. 

رقصین شكلی‌ده اولدوقجا ساده‌دیر. ایكی جرگه‌نین بیری دیگرینده‌ن 12-10 آتدیم آرا ساخلاماقلا قارشی ـ قارشیا دورورلار. بیرینجی جرگه‌نین اوینایانلاری شعر دئیه ـ دئیه ایكینجی جرگه‌یه ساری اوز ـ اوزه ایره‌لی‌له‌ییرلر. سونرا اوخومانی داوام ائتدیره‌رك دؤنمه‌ده‌ن گئرییه، اؤز یئرینه چكیلیرلر. ایكینجی جرگه اؤز شعرینی دئییر، همین طرزده بیرینجی جرگه‌یه ساری ایره‌لی‌له‌ییر و گئرییه، یئرینه قاییدیر. بو قایداایله ماهنی و رقص جرگه‌لر طرفینده‌ن نوبه‌ایله داوام ائتدیریلیر. رقص، بیر نوع آذربایجانلیلارین «بنؤوشه» آدلانان مشهور اوشاق اویونونو خاطیرلادیر. 

متن‌لر مختلف‌دیر. مثلا: 

    ـ آی، لو ـ لو، یار دویمه لرین مرجان

و یا 

ـ آمان ننه، ظالیم ننه، یار ننه

و یا: 

بو توی كیمین تویودو

مبارك، آی مبارك.

قیز ـ اوغلانین تویودور،

مبارك، آی مبارك،

اوغلان، تویون مبارك،

مبارك، آی مبارك

آی قیز، تویون مبارك،

مبارك‌، آی مبارك

خان چوبانی
18 – 17 عصرلرده شیروان اراضی‌سینده جنوبدان گلمیش بیر قبیله مئیدانا چیخیر. بو یئنی ساكن‌لر اؤزلرینی خان چوبانی قبیله‌سی آدلاندیریرلار. قبیله‌نی تشكیل ائدنلر چوخ زیرك مرد آداملار ایدی. اونلارین شرفینه آدلاندیریلمیش بو رقص‌ده قبیله‌یه خاص اولان روحدادیر. 

تقریباً كئچن عصرین آخیرلاریندا یارانمیش «خان چوبانی» سرعتلی تئمپده، قیزغین طرزده، سون درجه جلد، آهنگ لشدیریلمیش حركتلر دوزومونده گئدیر. اونو یالنیز كیشیلر اویناییرلار. بو رقصی پئشه‌كار و هوسكار قوروپلاردان چوخونون قروپ اوچون نظرده توتولموش قورولوشدا ایفا ائتمه‌سینه باخمایاراق، او سولو رقصیدیر. رقص رسپوبلیكانین بیر چوخ رایونلاریندا گئنیش یاییلمیشدیر.

هئیوا گولو
معاصیر رقص مئلودییاسیدیر، مؤلفی علی كریم اوف‌دور. آذربایجانین رایونلاریندا، خصوصیله شاماخیدا، آستارادا و نخجواندا چوخ مشهوردور. رقص سولو طرزینده‌دیر، اونو آنجاق قادینلار اویناییرلار. بوراداكی حركتلر ملایم، پلاستیك و ایفاده‌لیدیر. 

هئیراتی
اؤزونون مارش سایاغی ریتمی و ایفا طرزینین مختلف‌لیگی جهت‌ده‌ن دقتی جلب ائده‌ن قدیم منشألی ماراقلی رقصدیر. «هئیراتی» واختیله گنجه‌ده چوخ گئنیش یاییلمیش رقص اولوب. داها دوغروسو، جاوانلار «هئیراتی» موسیقی‌سینین آهنگینه اویغون رقص اویونو دوزه‌لتمیش و اونو «یاللی» آدلاندیرمیشلار. اویوندا 12-10 آدام باش رقاص، یعنی یاللی باشی گئده‌ردی. همین یاللی باشی رقص زامانی غفیلدن بیر ترپنیشلی حركت ائده‌ردی. مثلاً، الینی یوخاری قالدیرار، ساللاغی اوتورار، یادا توللاناردی اوینایانلارین هامیسی اونونلا عینی واختدا همین حركتی، ترپنیشی، ائتمه‌لی‌ایدیلر. 

لنگ ترپنن جزا وئریلردی ـ یاللی باشی ساغ الینده‌كی قامچییلا اونو دؤیه‌جلردی. 

قدیم گنجه‌ده‌كی «هئیراتی» یاللی طرزلی اویون فورماسینداایدی. 

رقصین مردلیك، جسارت ایفاده‌لی خاراكتئری، سلیس ریتمی اونو رسپوبلیكانین هر یئرینده تانیتمیشدی. 

اؤزئییر حاجی بیگ‌اوف اؤزونون مشهور «لیلی و مجنون» اوپراسینا «هئیراتی» موسیقی‌سینی داخیل ائتمیشیدیر. 

چالپاپاق
بئله پاپاغی‌داها چوخ قوجالار قویاردیلار. رقص‌ده اونلارا حصر اولونوب، اونو قوجالار، یاشلی كیشیلر و قادینلار اویناییرلار. رقص آغیر تئمپده گئدیر. حركت‌لر ریتمیك‌دیر، بیر مبالغه لی طرزده‌دیر. 

چاتتادی
شكی‌ زاقاتالا زوناسیندا یارادیلمیش چوخ قدیم رقص‌لرد‌ن بیریدیر. آرام، آستا تئمپده‌دیر، اونو اساساً قادینلار، نادیر حاللاردا كیشیلر اوینایاردی. رقص شكی‌ده، زاقاتالادا، بالا كندده، وارتا‌شئنده گئنیش یاییلمیشدیر. «چاتتادی» رقصی اؤز  معناسی اعتباری‌ایله بو و یا دیگر ایفاچی اوچون چوخ ماراقلیدیر. اكثر حاللاردا آرام، حزین، رقص قورولوشو جهتده‌ن مركب دوزوملو و شكیللی اولمایان رقصی یاشا دولموش آداملار اویناردیلار. شكی‌ده ایسه قدیمده «چاتتادی» رقصی قاچاق دوشوب داغلاردا سیغیناجاق تاپان كندلیلرین سئویملی رقص اولوب

… یاخین آداملاریندان كیمینسه ائوینده گئده‌ن تویون آخرینجی گونوقاچاقلاردان بیری اورا یاخینلاشار، آغا‌جلیقدا گیزلنیب شنلیگی ایزله‌یرمیش. تویون آخیریندا همین قاچاق تام یاراقلی طرزده، الینده تفنگ، بئلینده خنجر اورتایا چیخار،‌ همین رقصی اویناردی. البته، آیدین‌دیركی، بو گلیش مجلسده‌‌كیلری تعجب‌لندیرمزدی، چونكی تویداكیلارین هامیسی اونون قوهوملاری، دوستلاری و یا یاخین قونشولاری اولاردی. رقصین آخریندا قاچاق هاوایا 2-1 گولله آتاردی، سونرادا آتینا مینیب چاپا ـ چاپا داغلارا چكیلردی. بعضاً او، اؤزو كیمی قاچاقلارلا بیرلیكده، موسیقی‌چیلری داغلارداكی مسكن‌لرینه دعوت ائده‌ر و اورادا شنلیك دوزه‌لده‌ردیلر. «چاتتادی» رقصینی‌ده حكماً اوینایاردیلار. بو بلكه‌ده ائللرین قوشدوغو بیر افسانه‌دیر، لاكین حقیقته یاخین بیر معلوماتدیر. 

چیت‌تومان
گروه حالیندا ایفا اولونان ماهنی و رقصدیر. اونو قادینلاردان، چوخ واخت جاوان قادینلاردان عبارت اولان بیر قوروپ اویناییر. اونلاردان بیری الینده قاوال اوخویور، قالان اوینایانلاردا هر سطیرده‌ن سونرا بیر آغیزدان دم توتورلار. بونا مجلسده ایله‌نن قوناقلاردا قوشولا بیلر. هر حالدا اونلار آهنگه اویغون طرزده ال چالیرلار.

1. سولو: گل گئده‌ك بئله‌سینه


2. سولو: كردییه كال كاهلارام،
خور: نای ـ نای، نای ـ نا ـ نای.
خور: نای ـ نای، نای ـ نا ـ نای.
سولو: ساروانلار محله‌سینه


سولو: دیبینه سو باغلارام

خور: نای ـ نای، نای ـ نا ـ نای

خور: نای ـ نای، نای ـ نا ـ نای
سولو: قوزو قوربان كسه‌رم.


سولو: ائشیتسم یاریم گلیر

خور: نای ـ نای، نای ـ نا ـ نای

خور: نای ـ نای، نای ـ نا ـ نای
سولو: گؤزلرین گیله‌سینه



سولو: یاستیغی قوجاقلارام

خور: نای ـ نای، نای ـ نا ـ نای
خور: نای ـ نای، نای ـ نا ـ نای
ساری یایلیق، ساری كؤینك


ساری یایلیق، ساری كؤینك
بادامی   چیت تومان.
بادامی   چیت تومان.

رقصین قطعی معین‌لشدیریلمیش قورولوش و یا شكلی اولماییب، هره اؤز باجاریغینا گؤره اویناماغا چالیشیب، لاكین حركت‌لرین خاراكتئری هامیدا تقریباً عینی اولوب: 

رقص كئچن عصرین ایكینجی یاریسیندا نخجواندا یارانیب. و یاخین واختلارا قده‌ر بورادا ایفا ائدیلیب. ایندی بو رقص باره‌سینده یالنیز آرا بیر ائشیتمك اولور.

جـامیـش باغـا گیـردی
بو رقصین آدی، گؤرونور، تصادفی آددیر. لاكین اولا بیلركی، رقصین آغیر، كؤپموش بیر رقاص طرفینده‌ن ایفا ائدیلدیگی واخت اونون دوستلاری ظرافاتلا «جامیش باغا گیردی» دئییبلر. رقصین آدی بئله‌ده قالیب. هر حالدا گنجه‌ده بو قدیم رقصین مزه‌لی خاراكتئری بیر او قده‌رده گؤزه چارپمیر. بورادا اونو اساساً آهیل آداملار اویناییرلار. شكی‌ده «جامیش باغا گیردی» موسیقی‌سی‌ایله پهلوانلار ال ـ قولون آچیلماسی اوچون مشق ائده‌رلرمیش. رقصین حركتلری گئنیش، هم‌ده سیچراییشلی طرزده‌دیر. 

رقص آذربایجانین چوخ رایونلاریندا گئنیش یاییلمیشدیر. 

جنگی
بعضاً جنگی جنگاورلیك یئریشینی، مئیدان اوخومانی، دؤیوشه چاغیریشی ایفاده ائدیر. 

«جنگی‌»نین یارانما تاریخی چوخ قدیم‌دیر. بؤیوك آذربایجان بسته‌كاری و اؤز خالقینین موسیقی صنعتی تاریخینین بیلیجی‌سی اوزئییر حاجی‌بیگ اوف یازیر: «افسانه‌لرده‌ن معلوم اولور، «جنگی» هله كوراوغلو دؤورونده زورنانین عظمتلی سسی و طبلین گور صداسی‌ایله دوشمنلری سارسیدارمیش، دؤیوشچولرده جنگاورلیك احوالی ـ روحیه‌سی دوغورار، اونلاری قهرمانلیق شجاعتی گؤسترمه‌یه و دوشمن اوزه‌رینده غلبه‌یه چاغیراردی». 

قید ائتمك لازیمدیركی، بو رقص «جنگی» سؤزونون حقیقی معناسینا اویغون رقص اولماییب. لاكین معین درجه‌ده اونو قبول ائتمك اولاركی، «جنگی» زورنانین، نئیین قولاق باتیران عظمتلی، روحلاندیریجی، داها دوغروسو، سوق ائدیجی گور صداسی آلتیندا باشا چاتدیریلان مارش سجیه‌لی دؤیوش یوروشونو، هجومو ایفاده ائده‌ن رقص اولوب. اولا بیلسین‌كی واختیله دؤیوشچو لباسیندا جاوان اوغلانلار دؤوره قوروب و یا زنجیر خطی طرزینده توپلاشیب، گئنیش، سیچراییشلی حركتلرله، «جنگی» اویناییبلار. تأسف‌كی، تاریخده‌ن بیزه بو حاقدا، بونو تصدیق ائده‌ن هئچ بیر ایز قارمامیشدیل. هله نسبتاً یاخین واختلارا قده‌ر «جنگی» صدالاری آلتیندا پهلوانلار اولجه ا‌ل ـ قولون آچیلماسی اوچون رقصی مشق ائده‌ر، سونرادا گوله‌شردیلر. 

آستارا رایونونداكی شووی كندینده «جنگی‌»نین تئمپجه سرعتلی، خاراكتئرجه جوشغون، گور صدالاری آلتیندا پهلوانلار جوت ـ جوت مئیدانا چیخار و چوخ واخت بیر ساعات قده‌ر، بعضاً داها چوخ گوله‌شیردیلر. 

اوردوباددا «جنگی»نین صدالاری آلتیندا زورخانا گوج سیناما یاریشلاری كئچیره‌ر، توپپوزلارلا اوینایار، 3-2 پود آغیرلیغیندا داش‌لاری آتیب ـ توتار، یویوره ـ یویوره بیر ـ بیرینین چیگنینه هوپیانار، سونرا رقیبین كوره‌یینی یئره وورانا قده‌ر گوله‌شردیلر. 

«جنگی‌نین» قطعی جیلالانمیش معین ائدیلمیش واحد موسیقیسی اولماییب. «جنگی» خاراكتئری جهتده‌ن عینی اولای «قایتاغی»، «هالای» كیمی موسیقی اثرلری قوروپونداندیر. 

پئشه‌كار موسیقی «جنگی»یه بؤیوك دقت یئتیرمیش و یئتیریر ایلك دفعه اولاراق اوزئییر حاجی بی اوفون «كوراوغلو» اوپراسینا داخیل ائتدییی «جنگی»لرده‌ن «اوچونجو پرده‌ده‌كی جنگاور رقصی ـ سونرالار دیگر بسته‌كارلاردا استفاده ائتمیشلر. مثلاً سلطان حاجی بیگ اوو، قارا قارایئف و باشقا آذربایجان بسته‌كارلاری طرفینده‌ن مختلف واختلاردا، خصوصاً بؤیوك وطن محاربه‌سی ایللرینده آیریجا موسیقی پییئس شكلینده رنگارنگ «جنگی»‌لرده یارادیلیب. 

30- اونجو ایللرده لنكراندا «جنگی» موسیقی‌سی‌ایله پونتومیما رقص صحنه‌جیگه ایفا ائدیلیب. همین صحنه‌جیك ده كندلیلرین اللرینده قیلینج، خانلارا و اونلارین ال آلتیلارینا قارشی ووروشماسی تصویر اولونور. 

جئیرانی
اینجه، قشنگ، لیریك رقصدیر. اونا گؤره‌ده رقصه حیوانات عالمینین ا‌ن گؤزه‌ل اینجیلرینده‌ن بیری اولان جئیرانین آدینی وئرمیشلر. 

«جئیرانی» ا‌ن قدیم آذربایجان رقصلرینده‌ن بیریدیر. بیر چوخ مشهور خالق ماهنی و رقصلرینین یاراندیغی شوشادا مئیدانا چیخمیشدیر. رقص اورتا تئمپده گئدیر، اساساً قادینلار طرفینده‌ن ایفا اولونور. لاكین بعضی رایونلاردا، مثلاً، شكی‌ده اونو كیشیلرده اویناییر. بو رقص ایندی‌ده مشهوردور.

جهری بییم
 (قیز آدیدیر) 
سوژئتی اولان، یالنیز قیزلار و قادینلار طرفینده‌ن ایفا ائدیلن كوتله‌وی رقصدیر. رقص فضولی، لاچین، لئریك، آستارا، لنكران رایونلاریندا گئنیش یاییلمیشدیر رقص ایكی جرگه‌لی شكیلده ایكی قوروپلا ایفا ائدیلیر. اوینایان قوروپلار طرفینده‌ن نوبه‌ایله ایفا اولونان هر شعرد‌ن سونرا هامی خورلا اوجادان «جهری بییم» دئییر. رقصده گلین، بی، ائلچی، ساغدیش، سولدیش و باشقالاری اشتراك ائدیرلر. 

شالاخو
بو رقص آذربایجانلیلارین ا‌ن چوخ سئودیكلری كیشی رقصیدیر. اونو همیشه بؤیوك هوسله اویناییرلار. رقصده ایفاچیلار اؤزونون بوتون اوستالیغینی و مهارتینی گؤسترمه لی اولورلار. 

«شالاخو» ا‌ن قدیم آذربایجان رقصلرینده‌ن بیریدیر. اونون یارانما تاریخی ماراقلی‌دیر. قدیم دؤورلرده‌ن باشلایاراق آذربایجانین شهر و كندلرینده (اساساً سووئت آذربایجانین جنوب و مركزی رایونلاریندا) قاراچیلار، آیی و میمون گزدیره‌ر، جماعاتین قارشی‌سیندا اونلاری اویناداردیلار. حیوانلاری گزدیره‌ن قاراچی‌نین قاوال چالا ـ چالا اوخودوغو یك نسق، ساده بیر مئلودیا آهنگینده آیی (یادا میمون) هوپپانار، مایاللاق وورار، اویناردی. بلدچی قاراچی اونون كوره‌یینه بیر آغاچ پارچاسی قویاردی. گویاكی، دالینا بیر شله چیرپی یوكله‌ییب، اشاره ائده‌ردی‌كی، تاماشاچیلارین قاباغیندان كئچه اؤزوایسه اوخویاردی:

آی یئری، میمون یئری.

داغلاری دولان یئری.

چوبان قویونا گئده‌ر

باهار بویونا گئده‌ر

چوبانین آج توخلوغو

نیشان قویونا گئدر

آی شله كوم، مایاللاكوم

و…
«شالاخو» اؤز آدینی ماهنینین بیر سطرینده خاطیرلادیلان «شله» سؤزونده‌ن الده ائتمیشدیر. خالق آراسیندا ایندییه قده‌ر بو رقصه «شالاخو» عوضینه «شه‌له‌خو» دئییرلر. 

رسپوبلیكانین رایونلاریندا «شالاخو»نو مختلف فورمادا اویناییرلار. لاكین رقصین بوتون واریانتلاریندا هم رقصین ایفاسینا عایید اولان تكنیكی واسطه‌لرین باشقا ـ باشقا اولدوغونو، هم‌ده حركت دوزوملرینین گئنیش‌لیگینی، اونون شكیللرینین رنگارنگ‌لیگینی مشاهده ائتمك اولار. 

«شالاخو»نو عینی واختدا 3-2 آدام اویناییر، لاكین اولاردان بیرینین ایفا ائتدییی رقصین شكلی دیگرینه اوخشامیر: بورادا، اساساً، اوینایانلار آراسیندا باجاریق، مهارت ایفا تكنیكاسی یاریشی گئدیر. 

«شالاخو»نو دئمك اولاركی رسپوبلیكانین بوتون رایونلاریندا هوسله اویناییرلار. بو رقصین مئلودییاسینی، بیر قده‌ر شكلی ده‌ییشدیریلمیش طرزده گورجوستاندا، ارمنستاندادا ائشیتمك اولار. موسیقی‌چیلر بو مئلودییایا یئنی بویالار وئرمه‌یه، یئنی جور سسله‌ندیرمه‌یه چالیشیرلار. 

بسته‌كار افراسیاب بدل بیگلی «شالاخو»نون موسیقی‌سینده‌ن اؤزونون «قیزقالاسی» بالئتینده استفاده ائتمیش، اونا اكسپرئسسیا ایفاده قووه‌سی، حركت وئرمیشدیر. آرام خاچاطوریان‌دا «شالاخو» موسیقی‌سینی اؤزونون «قایانئ» بالئتینه داخیل ائتمیشدیر.

شاهسئوه‌نی
جنوبی آذربایجانین خراسان رایونوندا، آرازیانی رایونلاردا برقرار اولموش یاریم كؤچری قبیله‌نین آدیدیر. بیر قده‌ر سونرا بو قبیله‌نین آداملاری مغان دوزونده گؤروندو. بورادا اونلار كؤچری حیات كئچیریردیلر. 1770- اینجی ایلده فتحعلی‌خان شاهسئوه‌نلرین بیر حیصه‌سینی قوباخانلیغینین اراضیسینه كؤچوردو. 

یوخاریدا خاطرلاتدیغیمیز تره‌كمه و خان چوبانی قبیله‌لرینده اولدوغو كیمی، شاهسئوه‌نلرینده اؤز ماهنی‌لاری، رقصلری اولوب و بونلار آذربایجانین باشقا رایونلاریندا یاییلمیشدیر. بو رقصلرده‌ن بیری نخجواندا مشهور اولان شاهسئوه‌نیدیر. 

بو قدیم رقصی توی شنلیكلرینده هوسله اویناییرلار. رقص چوخ آغیر تئمپده گئدیر. اونو رنجاق قویالار اوجناییرلار. 

رقصی ماهنی‌ایله مشایعت ائتمك اولار.

شكی
رقص مئلودییاسیدیر. 1938 ـ اینجی ایلده احمد بیگ طاهر اوو طرفینده‌ن یارادیلمیشدیر. آرام تئمپلی كیشی رقصیدیر. بو رقص ـ آذربایجان دولت فیلامونیاسی آنسامبلینین ایفاسیندا یاخشی تانینمیش اولان «نوخا رقصی»نین تیمثالیدیر. 

یاللی
آذربایجانداگئنیش یاییلمیش چوخ قدیم كوتله‌وی رقصدیر. صنعت‌شناسلاری و تاریخچیلری اونون ایلكین فورماسی سونراكی انكشاف تاریخی چوخ ماراقلاندیریر. تأسف‌كی، بو اولدوقجا آغیر، چتین ایشدیر. بورادا چوخ جهتده‌ن قسماً معین درجه‌یه قده‌ر منطقی ملاحظه‌لره اساسلانماق لازیم‌ گلیر. 

بئله بیر ملاحظه منطقی جهتده‌ن حقیقته یاخین اولاردی‌كی، «یاللی»نین ایلكین، ابتدایی فورماسی ایتیلیك، ایشیق و ایستی یئمك مننعی اولاب اود اوجاغی اطرافیندا مراسیم طنطنه‌سی شكلینده اولوب. بئله مراسیم طنطنه‌لرینده اونلار ایلاهی‌یه چئوریلمیش اودا عبادت ائده‌ردیلر. مراسم طنطنه‌سی گئتدیكجه پریمیتیو، اصلا دوشونولمه‌میش، هئچ بیر كومپوزیسیایا مالیك اولمایان رقص فورماسینی آلاردی. بونا باخمایاراق، بو، هر حالدا رقص فورماسیدی. اینسانلار باشا دوشوردولركی، اووون اوغورلو اولماسینا، ووروشلاردا غلبه چالینماسینا، واجب حیاتی مسئله‌لرین حللینه یالنیز بیرلیكده نایل اولماق اولار، اونا گؤره‌ده بو بیرلیگی بیر نوع رمز طرزده تمثیل ائده‌ره‌ك ال ـ اله وئریرلر (قوبوستانداكی قایا تصویرلری بو رمزی ثبوت ائدیر). ال ـ اله وئریب اوینانیلان رقص نمونه‌لری باره‌ده، دئمك اولاركی، یئر اوزونده یاشایان هر هانسی بیر خالقین تاریخینده‌ن میثاللار گتیرمك اولار. روسلارین خوروواداری (مثلاً، «پلئتئن»كیمی)، اوكراینالیلارین كیشی رقصی اولان «آركان»ی، بلوروس «كریژاچوك» ـ و، گورجو «پئرخولی»سی، مولدا و «خورا»سی، مجار «خوروموجروش» ـ و، رومون «خوراماره»سی، فرانسیز «فراندولا»سی، یوگسلاو «زاچرپنی وودو، یانو» سو چئخلرین «چتیرژپارووا»سی، یونانلارین «سیرتاكی»سی و بیر سیرا دیگر خالقلارا منسوب رقصلر بو سبكدن اولان رقصلردیر. 

دئمك بیز، گلیب چاتمیش معلوماتا اساساً، یاللی رقصی ایندیكی آذربایجان اراضیسینده ا‌ن قدیم رقصلرده‌ن بیری حساب ائدیلمه‌لیدیر. معلوم اولدوغو كیمی،‌اكثر حاللاردا تكجه رقصین آدی اونون معناسینی، مطلبینی معینلشدیریر. همده چوخ واخت خالقین معیشتینی، عادت و عنعنه‌لرینی اؤیره‌نمه‌یه كؤمك ائدیر. 

بس «یاللی» نئجه، بئله بیر جهتی اونا عاید ائتمك اولارمی؟ آخی، «یاللی» سؤزو 10-8 مین ایل بوندان اول ائله معنا ایفاده ائده بیلمزدی. آد، شبهه‌سیزكی، رقصده‌ن خیلی سونرا مئیدانا چیخیب. اونا گؤره، «یاللی» سؤزونو شرح ائده‌ركن، بئله بیر چتینلیكله راستلاشماغا حاضیر اولمالیییق‌كی، «یاللی» سؤزونون معنا ایفاده‌سی، حتی قوبوستان اراضی‌سینده اؤیره‌نیلسه‌ده، بو، رقصین عمله گلمه تاریخینی آیدینلاشدیرماق اوچون بیزه هئچ ده اساس وئرمیر. اونودا نظره آلماق لازیمدیركی، بو رقص (ایلكین آدینی، بیلمه دیگیمیزه گؤره اونا «یاللی» دئیه‌جه‌ییك) قوبوستان رایونوندا بئله یارانمایا بیلر، اولا بیلر ابتدایی دؤورون رسامی همین رایوندا یاشاییب، آغلینا چوخ یاخشی فیكیر گلیب كی، اؤز دؤورونون معیشتینده یاییلمیش رقصین اوینانیلما مقاملارینی تصویر ائتسین. رقصین اؤزو، محض حاققیندا دانیشدیغیمیز رقص اولا بیلسین‌كی، قوبوستانا یاخین اولان دیگر رایونلاردا، همده چوخ ـ چوخ اول مئیدانا چیخیب. اونون تصویرینی یاراتماق هئچ كسین آغلینا گلمه‌ییب. 

دئمك، «یاللی» سؤزو رقصده‌ن خیلی سونرالار عمله گلیب. هر حالدا سؤزون اؤزوده خیلی قدیمدیر. اونا گؤره‌ده رقصین ماهیتی‌نی بو سؤزون معنا ایفاده‌سینین كؤمه‌ییله شرح ائتمه‌یه چالیشساق، معین درجه‌ده حاقلی اولاریق. 

«یال» ـ جرگه‌دیر، زنجیر خطی‌دیر. «یاللی»نی اوینایانلار بیر و یا ایكی جرگه‌ده، بعضاً ده بیر نئچه جرگه‌ده دورورلار. واختیله باشقا آدی اولموش بو رقص تدریجاً، آذربایجان دیلینین عمله گلمه‌سی ‌ایله علاقه‌دار اولاراق، اؤز حركت دوزومونه، قورولوشونا گؤره یئنی آد «یاللی» (یعنی جرگه‌یه دورانلار) آدی كسب ائتمیشدیر. دوغرودور، بو آد رقصین ماهیتینی، معناسینی ایضاح ائتمیر. 

«یال» همده یاماج، داغ اته‌گی دئمك دیر، بو هامیسیندان ماراقلی، بلكه‌ده حقیقته ا‌ن یاخین اولان فرضیه‌دیر. دوغرودان‌دا، هامی‌یا معلوم‌دوركی، ابتدایی دؤورده یاشامیش بوتون خالقلارین ا‌ن باشلیجا مراسیمی رقصلرینده‌ن بیری ـ ائو پروسئسینی تقلید و تصویر ائده‌ن رقص اولوب. همین دؤورده اونون ا‌ن مترقی فورماسینی تعقیب ائتمه، قووما یولوایله اوولاماق تشكیل ائدیب. 

اووچولار جرگه ـ جرگه دورار، ال ـ اله وئریب، بیری دیگرینده‌ن بیر قده‌ر آرالی گئده‌ر، بیر نوع تعقیب ائتمه طرزلی اووو تصویر ائده‌ردیلر. دوزه‌نلیكده حیوانی تعقیب ائتمك فایداسیزدیر. هم‌ده بئله اوو نتیجه وئرمه‌یه بیلر، غنیمتسیز اولار. چونكی حیوان برك قاچیر. اونا گؤره ابتدایی دؤورون اووچولاری حیوانلاری یاماجا، داغ اته‌گینه قوواردیلاركی، اوولاماق آسان اولسون. اووچولار ائله بوراداجا، داغ یاماجیندا (یال) اووون اوغورلو كئچمه‌سی شرفینه شنله‌نردیلر. بو طنطنه، بو شنلیك اووون كولمیناسییا مقامی ایدی، بو مومئنتی ابتدایی دؤورون رقاصلاری حكماً اؤز هم یئرلیلرینه گؤستره‌ردیلر. بونا گؤره‌ده تخمینی اولسادا، بئله بیر نتیجه چیخارماق اولاركی، یاللی‌نین معنا اساسینی تعقیب‌له قوووب اوولاما تشكیل ائدیر. بیزه چوخ‌دا اوزاق اولمایان قوبوستانداكی ذیروه‌سی دومدوز،‌هامار، یانلاری سیلدیریم یارغانلی بؤیوك داش‌ داغی بیر طبیعی تله كیمی سیلاحلی تعقیبله اووا چیخماق اوچون مناسب یئر اولوب. 

یاللی‌نین اساسی‌نی تعقیب، قووما اووونون تشكیل ائده بیلمه‌سینه قوبوستانداكی همین بؤیوك داش قایاسیندا جمع صورتده وحشی اؤكوز اووونون تصویری ده دلالت ائدیر. قایا اوستو رسمده اووچولار اؤكوزلری كامانلا نیشان آلدیقلاری وضعیتده تصویر اولونوب. بورادا، ائله بو رسمین یانینداجا یاللی اوینایان آداملارین قایا تصویری واردیر. 

هامییا معلومدوركی، یاللی آرام، آغیر تئمپده گئده‌ن حیصه‌ایله باشلاییر و جلد سسلنن، قاچیش آتدیملاری تصویرینده قورولموش یئیین تئمپده (حیوانی قووما تئمپینده) قورتاریر. بدنین وئرتیكال طرزده یئللئه‌دیلمه‌سی‌ایسه بلكه‌ده اووچولارین قالخدیقلاری داغ یاماجینین هامارسیز یئرلرینین تصویریدیر. 

بورادا دانیشماق اوچون اساس‌وار، اوزاق كئچمیشین بیتكی، حیوانات عالمی و اینسانلارین معیشتی حاققیندا معلوماتی بیز قازینتیلار نتیجه‌سینده آشكارا چیخاریلان قالیقلاردان اؤیره‌نیریك. رقصلر، اویونلاردا خالقین تاریخی، اونون مدنیتی، عادت و عنعنه‌لریدیر. بئله بیر تدقیقات ایشینده‌ده لاپ جزئی فاكتلارا اساسلانان هر هانسی بیر فرضیه‌یه دقت‌له یاناشما ده‌یر. بیر جهت شبهه‌سیزدیركی یاللی‌نین زمینی، كؤكو مراسم، اووسونچولوق تاماشاسیدیر. 

اووچولار حیوان اووونا گئتمه‌میشده‌ن اول مراسم رقصی ایفا ائده‌ر، اونون بوتون پروسئسلرینین تصویرینی گؤستره‌رمیشلر. 

دئمك اووچو رقصلری اولان یاللیلار عنعنه‌وی مراسیم فورماسینی همده‌ دینی آئین دئییل، محض عادت فورماسینی آلمیشدیر. معلوم اولدوغو كیمی، عنعنه‌ویلیك، عادت دینده‌ن خیلی اول موجود اولموشدور. 

یاللی ایكی جور، یعنی ایكی شكیلده اولور ـ رقص یاللی‌سی و اویون یاللی‌سی. رقص یاللی‌سی معین‌لشدیریلمیش حركتلر كومبیناسییاسیدیر. همیشه ثابت اولان و آیریلیقدا هر بیر آددا ایفاچیلارا یاخشی تانیش اولان حركتلرین اوزلاشماسیندان عبارتدیر. بو حركت كومبیناسیالاری تاریخاً چوخدان بری آهنگدار صورتده برقرار اولموشدور. واختیله اونلارین اساسینی اولدوقجا ساده رقص شكلی تشكیل ائده‌ردی، لاكین زامان كئچدیكجه هر بیر یاللی‌نین قورولوشو، حركت دوزومو تدریجاً جیلالاشیر، یئنی بویالارلا زنگینلشیردی. معین حركتلر معناسینی ایتیره‌ره‌ك یوخ اولور، یئنیلری عمله گلیردی، هر هانسی حالدا یالنیز بیر جهت‌ ـ رقصین چوخ بؤیوك اوپتیمیزمی، خوش احوال ـ روحیه‌سی، جوشوب ـ داشان تئمپئرامئنتی ده‌ییشمز قالیردی. 

«هئیراتی» یاللی‌سی اویون یاللی‌سی نمونه‌سیدیر. اویون یاللی‌سیندا حركتلر گئنیش دیاپازونلا اولور. اویون رقص حیصه‌سی‌ایله باشلاییر. سونرا او، شن بیر اویون طرزینه كئچیر و ایفاچیلارین هامیسی ایشتراك ائدیر. 

«هئیراتی‌نین» سوژئتی اولدوقجا ساده‌دیر. اوینایانلار سیراسیندان یاللی باشی سئچیلیر. یاللی باشیندان الینده یایلیق، یادا بالاجا چوبوق اولور. او، رقصین گئدیشینه رهبرلیك ائدیر. اوینایانلاردان هئچ بیرینین گؤزله‌مه‌دیگی حالدا یاللی‌باشی بیردن حركتی ده‌ییشیر. جرگه‌ده اشتراك ائدنلرین هامیسی اونونلا بیرلیكده تئز یئنی حركتی ایفا ائدیرلر. گئج ترپه‌نن و یا حركتی «قاورایا» بیلمه‌ین ایفاچی جزلاندیریلیر. یاللی باشی اونو چوبوقلا، یادا بالاجا قامچی‌ایله دؤیور. ضربه‌لر آغریلی اولمور. لاكین تماشاچیلاردا جانلانما عمله گتیریر، همده گوناهكار رقصین داوامینی داها دقتله اویناماغا چالیشیر.

یاللی باشی رقصین گئدیشینده جرگه‌سینی بیردن ـ بیره عكس استقامته دؤنده‌ره بیلر. بو زامان موازنتی ساختلایا بیلمه‌ینلر ییخیلیر، همده بونا گؤره جزا آلیردیلار.

یاللی‌دا ان ماراقلی جهتلردن بیری اودوركی، یاللی باشی، گؤزله‌نیلمه‌دن جیبیندن باشقا بیر شئیی چیخارا بیلردی. ایفاچیلاردا لنگیمه‌دن اونون كیمی ائتمه‌لیدیرلر. البته اولجه‌دن حاضیرلیقلی اولوردولار.

بعضاً تاپشیریقلار داها مركب خاراكتئر داشیییردی. مثلاً، یاللی باشی یئره اوتوراردی. جزادان قورخان اویونچولار تئز اوتوراردیلار. یاللی باشی دؤوره‌ده‌كی اوشاقلارین هانسی بیریندنسه پاپیشار و اونو چیگینه قالدیراردی، یادا آغاجا دیرماشاردی… اونون حركتلرینی هامی عینی واختدا تكرار ائده‌ردی.

یاللی‌نی ایكی رقیب قوروپ اوینایاندا تاپشیریق داها ماراقلی اولوردو. بئله حاللاردا عمومی رقص حصه‌سیندن ( مثلاً، «قاز ـ قاز» رقصیندن سونرا یاللی باشیلار آراسیندا چوبوقلا «ووروشما» باشلاردی. غالب گله‌نین اؤز رقیبینه بو و یا دیگر تاپشیریغی بویورماق اختیاری واردی. تاپشیریقلار چوخ چاشدیریجی، حیله‌لی، حوققالی اولاردی. مثلاً، غالب گلمیش یاللی باشی آغزینا تویوق باشی دورتردی. مغلوب اولان یاللی‌باشی‌دا عینی جور ائتمه‌لی ایدی. لاكین تویوق باشینی هاردان تاپسین، «زوپی ـ زوپی»دا (شكی‌ده اوینانیلان) غالب گلن یاللی باشی آغزینا آغ نفت دولدورار، آغاجا دیرماشار و آغ نفتی وار گوجوایله اوفوره‌ر، سیچرانتیلار آغاجی یاندیراردی. هر یاللی‌باشی بونو ائده بیلمزدی، آما لازیم‌ایدی ـ چونكو یاللی‌باشی شرفی بئله طلب ائدیردی. لاكین، عادتاً تاپشیریقلار بیر او قده‌ر مركب اولمازدی، بئله‌كی، یئرینه یئتیریلمه چتین‌لیگیندن داها چوخ شنلیك اوچون نظرده توتولاردی.

اوللر، یاللی، دئمك اولاركی، آذربایجانین هر یئرینده گئنیش یاییلمیشدی. بو هئچده تعجب دوغورمامالیدیر، آخی یاللی اوزون عصرلر بویو آذربایجان خالقی‌نین ان پوپولیار، ان سئویملی رقصی، اویونو اولوب.

اونودا قید ائدك‌كی، یاللی‌نی ایلیچ رایونوندا داها چوخ سئویرلر. بورادا هئچ بیر توی، هئچ بیر شادلیق مجلسی «یاللی‌سیز» كئچمیر. بو رایون، هله بیر چوخ عصرلر اول شرور توپراغی آدلانان بو یئر اؤز «یاللی» اوستالاری ایله بوتون آذربایجاندا تانینیر. بئله اوستالار چوخدور. هر كندده وار. (رایون مركزینده ایسه 70 نفردن چوخدور). اونلاردان هر بیری ائله مهارتله. ائله احتراصلا اویناییرلاركی، بو گؤزه‌للیگی ورقده قیده آلماق، اونو تصویر اؠتمك ممكون دئییلدیر.

هله یاخین زامانلارادك بورایوندا یوز آددان چوخ یاللی وارایدی. بونلاردان بعضیلری حاققیندا قوجامان ساكینلر خاطیرلاییرلار. بونلار «دؤنه» یاللی، «جینق ـ جینق»، «گوپو»، «كوردون آغیری»، «قاز ـ قازی»، «هاغیشدا»، «كؤچری»، «اوچ آیاق» یاللی‌سی، «ایكی آیاق» یاللی‌سی، «قالادان قالایا»، «تن‌زره»، «عرفانی»، «قالئیی»، «لئیلی ـ خانی»، «هویناره»، «گولئی‌ناره»، «هانوكئ»، «چوپ ـ چوپو»، «جیران ـ جیران» و دیگر یاللی‌لاردیر.

قید ائتمك لازیمدیركی، یوخاریدا آدلاری چكیلن بعضی یاللیلارین هارادا ایفا ائدیلدیگی حاققیندا ایكی، حتی اوچ واریانت واردیر. مثلاً، «اوچ آیاق» یاللی‌سینی نور اشئنده (ایلیچ رایونو) بیر واریانتدا، اوردوبادداایسه دیگر واریانتدا ایفا ائدیرلر. یوخاریدا قید اولونانلاردان علاوه «اوزون دره» (ماهنی‌لی)، «شرانی»، «شروری» و دیگر یاللیلاردا اولوب.

یاللیلاردان بعضیلرینین ایكی آدی اولوب. مثلاً، «چوپ ـ چوپو» یاللی‌سی همده «دؤرد آیاق» آدلانیر. «سییاقوتو» یاللی‌سی آرا بیر اولسادا، «دیرقویو»دا آدلاندیریلیر. گؤرونور اونو سییاقوتو كندینده تئز ـ تئز اویناییرلار. «دؤنه» یاللی‌سینی همده «آی دؤنه» آدیندا ائشیتمك اولار. بو جهتدنده ان ماراقلی یاللی «گوپو» یاللی‌سیدیر. بو آد ایلیچ رایونوندا وئریلمیشدیر، رسپوبلیكانین جنوبوندا، لنكراندا اونا «زوپا» دئییرلر. رسپوبلیكانین شمالیندا، شكی‌ده ایسه همین یاللی «زوپی ـ زوپی» آدی آلتیندا اوینانیلاردی.

یاللیلاردان بعضیلرینین آدی چوخ ماراقلیدیر. مثلاً، یاللی‌یا وئریلمیش «ایكی آیاق»، «اوچ آیاق»، «دؤرد آیاق» آدی كیمؠ بو آدللر یاللیاارین رقصینه، رقصین ایكی آتدیملی، اوچ آتدیملی، دؤرد آتدیملی عنصرلردن عبارت اولماسینا دلالت ائدیر.

«تن‌زره» ـ لغوی معنادا «قیزیلی تن به تن» دئمكدیر. اوللرده بو رقصی قادینلار طمطراقلی، قیزیل بزه‌ك ـ دوزه‌كدن ـ بویونباغیدان، مونجوقدان، سیرغادان، اوزوكدن و باشقا جواهراتدان نه‌یی وارسا، هامیسینی تاخیب اویناردیلار. هر بیر قادیندا، گؤرورسن‌كی، آتا ـ آناسیندان، یاخینلاریندان میراث قالمیش، یادا الده ائدیلمیش قیزیل بیر شئی همیشه تاپیلاردی، اودا بونو همین رقصی اویناماق اوچون افتخارلا تاخاردی.

یاللی ایلیچ رایونوندا، اونون چرچی بوغاز و چوماختور كندلرینده داها چوخ انكشاف تاپمیشدیر.

آبشئروندادا اوزاق كئچمیشده چوخ یاللیلار اوینانیلاردی.

اوللرده یاللی دؤرد تئمپده ایفا اولونار، آرام، آغیر حصه‌سی‌ایله باشلار، سونرادا تدریجاً تئمپی یئیین‌لشردی. حاضردا یاللیلار ایكی تئمپده ـ آغیر و یئیین ـ یئیین ایفا ائدیلیر. یاللیلاری تشكیل ائدن هر ایكی حصه رقص قورولوشلاری جهتیندن چوخوندا عینی‌دیر. لاكین بیرینجی حصه طنطنه‌لی طرزده ایفا اولوندوقجا، ایكینجی حصه‌ده همین حركتلر تمامی‌ایله باشقا بیر شكیل آلیر ـ یونگول‌واری، یومشاق، اوره‌ك آچان، شن و سون درجه احتراصلی، تكنیكی جهتدن چوخ مركب، همده داها چوخ توللانما حركتلری اوزه‌رینده قورولموش اولور. جلد سسله‌نن ایكینجی حصه‌نی یانیلمادان اویناماق اوچون بؤیوك مهارت و باشلیجاسی، چوخ سعی طلب اولونور.

لاكین ایفاچیلار رقصی دویور، سعی گؤستریرلر. یاللی‌نین موسیقی‌سی، شن حركتلر دوزومو اونلاری جلب ائدیر. اوینایانلار جرگه‌سینه هئی یئنی ـ یئنی ایفاچیلار قوشولور. 100 –80 نفرین بیرگه، عینی واختدا اویناماسینا باخدیقجا، دویمورسان. اوینامایان اؤز یئرلرینده اوتوروب ال چالان یالنیز یاشلیلار اؤزوده لاپ قوجالار اولور. چونكو هامی اؤزونو جاوان، قوچاق گؤسترمك ایسته‌ییر. حتی اوشاقلار بئله اؤز دؤره‌سینده یاشلیلارا، بؤیوكلره اوخشاماغا چالیشیرلار. یاللی باشی‌لار، ان یاخشی رقاصلار، جرگه‌لره باشچیلیق ائدن والینده حكمرانلیق رمزی‌ایله ـ چوبوقلا یادا یایلیقلا، آرا بیرده قامچی‌ایله ایره‌لیده گئدنلر خصوصی مهارت گؤستریرلر. یاللیدا اوینایانلار جرگه‌سینین باشچیسی، آپاریجیسی هر بیر رایوندا واردیر. بئله‌لرینی مختلف جور آدلاندیریرلار ـ رقاص باشی، یاللی باشی، جنگی باشی، هالای باشی، ائل باشی، توی باشی، مرشد و … اونلارا وئریلمیش بو آد فخری آددیر. بودا ان یاخشی اوینایانلارا، شنلی‌یی تشكیل ائدنلره وئریلیر. بئله‌لرینین ائله بؤیوك حرمتی، نفوذ و اولوركی، اوزون ایللر بویو بوتون تویلاردا آپاریجی كیمی چیخیش ائدیرلر. یاللی باشی‌یا چوخ واخت «آیاقچی»، یعنی اوینایانلار جرگه‌سینین آخیریندا دوران ایفاچی كؤمك ائدیر.

عادتاً یاللی نی تویون آخیریندا اویناییرلار. بلی، یاللی آذربایجان خالقی‌نین ان سئویملی رقصیدیر. بو رقصین شرفینه، اونون گؤزه‌ل‌لیگینی اوخشایان شعرلر یازیلیب. بسته‌كارلار اونو اؤز اثرلرینه داخیل ائدیرلر. اوزئییر حاجی‌بی اوفون «كوراوغلو» مسلم ماقومایئوین «هرگز»، جهانگیر جهانگیرووون «آزاد» اوپرالاریندا و سلطان حاجی‌بی اوفون «گولشن» بالئتینده‌كی یاللیلار چوخ گئنیش مقیاسدا تانینمیشدیر.

عزیز اوخوجو، من ایستردیم‌كی، سیز بو كیتابی اوخویاندان سونرا آذربایجان خالق رقصینی، اونداكی حدسیز گؤزه‌لیگی، اینجه‌لیگی، معنالی منظره‌نی، تأثیرلی حكمتی داها آرتیق سئوه‌سینیز. خالق یاشادیقجا اونون اینجه صنعتی‌ده یاشایاجاقدیر. بعضی رقصلر زامان كئچدیكجه سیرادان چیخاجاق، لاكین حكماً یئنی‌لری، اویناق، جاذبه‌لی و سئویملی‌لری مئیدانا گله‌جكدیر. بو كیتابدا اونا حصر اولونوب كی، بیز خالقیمیزین قدیم دؤورلردن بری یاراتدیغی رقصلره داها یاخشی تانیش اولاق، اونلاری یاددا ساخلایاق، اونلاری سئوه‌ك و اونلارین اساسیندا یئنی رقصلرین یارادیلماسینی آرزولایاق.

